
ኢትዮጵያ ከአውሮፓ ኅብረት 
ጋር ያላት ወዳጅነት እንዲጠናከር ሃንጋሪ ድጋፍ ታደርጋለች

ትጥቅ የፈቱ የቀድሞ ተዋጊዎችን የመመዝገብና ወደ ማዕከል 
የማሰባሰብ ሥራ በመጪው ሰኔ ይጀመራል

ገጽ  4

ዲቬሎን 
አዲሱ ዱሳን

ተመሳሳይ ማሽን አዲስ ስያሜ

+251-912-710661  +251-910-626917  +251-928-414395  
+251-911-606068  +251-922-475851  +251-913-356384 
+251-935-409319  +251-114-663920  +251-114-707585

ትጥቅ የፈቱ የቀድሞ ... ወደ ገጽ 4 ዞሯል

«የአፍሪካ ኅብረት፣ ... ወደ ገጽ 4 ዞሯል

ኢትዮጵያ ከአውሮፓ ... ወደ ገጽ 4 ዞሯል

አዲሱ ገረመው

አዲስ አበባ፡- ኢትዮጵያ ከአውሮፓ ኅብረት ጋር 
ያላት ወዳጅነት እንዲጠናከር ሃንጋሪ የበኩሏን ድጋፍ 
እንደምታደርግ ገለጸች። አቶ ደመቀ መኮንን ከሃንጋሪ 
የውጭ ጉዳይ ሚኒስትር ጋር ውይይት አድርገዋል።    

የኢ.ፌ.ዴ.ሪ ምክትል ጠቅላይ ሚኒስትርና የውጭ 

ጉዳይ ሚኒስትር አቶ ደመቀ መኮንን ከሃንጋሪ የውጭ 
ጉዳይ ሚኒስትርና የንግድ ሚኒስትር ፒተር ሲጃርቶን 
ጋር ትላንት በመከሩበት ወቅት ሚኒስትሩ ፒተር 
ሲጃርቶን፤ የአውሮፓ ኅብረት ከኢትዮጵያ ጋር ያለው 
ወዳጅነት እንዲጠናከር በሚያደርገው ጥረት ሃንጋሪ በጎ 
ሚና እንደሚኖራትና አስፈላጊውን ድጋፍ እንደምትሰጥ 
ጠቁመዋል።

የውጭ ጉዳይ ሚኒስቴር ቃል አቀባይ አምባሳደር 
መለስ ዓለም የሁለትዮሽ ውይይቱን አስመልክተው 
ለመገናኛ ብዙኃን በሰጡት ማብራሪያ፣ ውይይቱ 
ስኬታማ ነበር፤ ሃንጋሪ አዲስ አበባ ላይ ኤምባሲዋን 
ከከፈተች ጊዜ ጀምሮ ያለውን ግንኙነት የበለጠ 

በጋዜጣው ሪፖርተር

አዲስ አበባ፡-  ትጥቅ የፈቱ የቀድሞ ተዋጊዎችን የመመዝገብና ወደ 
ማዕከል የማሰባሰብ ሥራ በመጪው ሰኔ ወር የሚጀመር መሆኑን የብሔራዊ 
ተሐድሶ ኮሚሽን ዋና ኮሚሽነር አምባሳደር ተሾመ ቶጋ ገለጹ።

መንግሥት የሕወሓት የፕሪቶሪያው የሰላም ስምምነት አካል የሆነውን 
ተዋጊዎችን ትጥቅ የማስፈታት፣ ወደ አንድ ማዕከል የማሰባሰብ እና ሰላማዊ 
ሕይወት እንዲመሩ መልሶ የማቋቋም ሂደት በብሔራዊ ደረጃ ለማካሄድ ወደ 
ሥራ ገብቷል።

ይህንን መርሐ-ግብር የሚያሳልጥ ብሔራዊ የተሐድሶ ኮሚሽን የተቋቋመ 
ሲሆን ኮሚሽኑም ሥራውን መጀመር የሚያስችሉ ቅድመ-ዝግጅቶችን እያደረገ 
ነው ብለዋል።

የብሔራዊ ተሐድሶ ኮሚሽን ዋና ኮሚሽነር አምባሳደር ተሾመ ቶጋ፤ 
ከኢዜአ ጋር በነበራቸው ቆይታ፤ የቀድሞ ተዋጊዎች ወደ ሰላማዊ ሕይወታቸው 

ጌትነት ተስፋማርያም

አዲስ አበባ፡- በአፍሪካ ኅብረትና በኢጋድ እንዲሁም 
በሌሎች አህጉራዊና ቀጣናዊ ተቋማት አማካኝነት በሱዳን 
ሰላም እንዲሰፍን ጥረት ማድረግ ይገባል ሲሉ በአዲስ 

«የአፍሪካ ኅብረት፣ 
ኢጋድና ሌሎች አህጉራዊና ቀጣናዊ 
ተቋማት በሱዳን ሰላም እንዲሰፍን 

ጥረት ማድረግ አለባቸው»

- ሳሙኤል ተፈራ(ዶክተር)
በአዲስ አበባ ዩኒቨርሲቲ የአፍሪካ እና እስያ 
ጥናት እና ምርምር ማዕከል ረዳት ፕሮፌሰር

ለፊቼ ጨምበላላ በዓል ለሚሄዱ 
ቱሪስቶች የማበረታቻ ጥቅሎች 

ተዘጋጅተዋል

አምባሳደር ተሾመ ቶጋ



ዜና

      አዲስ ዘመን   ረቡዕ ሚያዝያ 11 ቀን 2015 ዓ.ምገጽ 2

ፎ
ቶ

፡-
 እ

ዮ
ብ

 ተ
ፈ

ሪ

ወጣቱ ተግዳሮቶችን በምክንያታዊነት 
መታገልና ለውጡን ማስቀጠል ይኖርበታል
ልጅዓለም ፍቅሬ እና ታደሰ ብናልፈው 

አዲስ አበባ፡- ወጣቱ ትውልድ ተግዳሮቶችን 
በምክንያታዊነት ላይ ተመርኩዞ መታገልና ለውጡን 
ማስቀጠል እንደሚኖርበት ተገለጸ። ትናንት በአዲስ 
አበባ በተለያዩ ክፍለ ከተሞች ባለፉት አምስት ዓመታት 
የተመዘገቡ ውጤቶችን ለማስቀጠልና የወደፊት አቅጣጫ 
ለማመላከት ያለሙ የወጣቶች መድረኮች ተካሂደዋል።

በውይይቶቹ የሀገሪቱ የሰላምና ፀጥታ ጉዳይ፣ የኑሮ 
ውድነት፣ የብሔር ፖለቲካ ይዞ የሚመጣው እኩይ 
ተግባር፣ የዜጎች የሥራ ዕድል ፈጠራ፣ በከተማው 
ለልማት ተነሺ የሆኑ አርሶ አደሮች የካሣ ክፍያ እንዲሁም 
የማኅበራዊ ሚዲያ አሉታዊ ተጽዕኖዎች ጉዳዮች 
ተነስተዋል።

በአቃቂ ቃሊቲ ክፍለ ከተማ በነበረው መድረክ ላይ 
የክፍለ ከተማው ዋና ሥራ አስፈጻሚ አበራ ብሩ (ዶክተር) 
በወቅቱ እንደተናገሩት፤ መንግሥት ጠንካራ በመሆኑ 
በሀገሪቱ የነበሩ ተግዳሮቶች በድል አልፎ በሁሉም ዘርፍ 
የሚጨበጥ ለውጥ አስመዝግቧል።

መንግሥት በኢኮኖሚው፣ በፖለቲካውና 
በማኅበራዊው የወጣቱን ሁለንተናዊ ተጠቃሚነት 
ያረጋገጠ በመሆኑ ወጣቱ የልማት አርበኝነቱን ከምን 
ጊዜውም በላይ በማሳደግና ምክንያታዊ ሆኖ ለውጡን 
ሊደግፍ ይገባል ብለዋል።  

እንደ ዋና ሥራ አስፈጻሚው ገለጻ፤ ለውጡ ከሀገር 
አልፎ በዓለም አቀፍ ደረጃ የሀገሪቱን ዲፕሎማሲ ያሳደገ 
እንዲሁም ለአፍሪካ ችግሮች አፍሪካዊ መፍትሔ የሚል 
አስተሳሰብ ጭምር ይዞ የመጣ ነው። 

በየጊዜው ለሚጋጥሙ ችግሮች የዘርና የሃይማኖት 
መልክ በመስጠት ሀገርን ከማበጣበጥ ይልቅ አንድነትን 
በማጠናከር በሰከነ መንገድ ተወያይቶ መፍታት 
ያስፈልጋል ሲሉ ተናግረዋል። 

የአቃቂ ቃሊቲ ከተማ ብልጽግና ፓርቲ ቅርንጫፍ 
ጽሕፈት ቤት ኃላፊ አቶ መዝገብ ይስማው በበኩላቸው፤ 
ወጣቱ የበዳይና ተበዳይ ትርክት በመተው በራሱ 
መስዋዕትነት የመጣውን ለውጥ ሊያስቀጥል ይገባል 
ብለዋል።

በተለይ ወጣቱ በማኅበራዊ ሚዲያ የሚነዛውን 

ግጭት ቀስቃሽ ወሬዎችን በስሜታዊነት ሳይሆን 
በምክንያታዊነት በመመከት የአስተሳሰብ ለውጥ አድርጎ 
ከሴረኞች መራቅ አለበት ሲሉ ተናግረዋል። 

የምንፈልጋትን ታላቅ ሀገር ለመገንባት የሴራ 
ፖለቲካና የጥፋት ትርክቶች ወደ ጎን በመተው 
ልዩነቶቻችን ሳይሆን አንድነታችን በማጠናከር ከለውጡ 
ጋር ሊቆም ይገባል ብለዋል።

በንፋስ ስልክ ላፍቶ ክፍለ ከተማ የተደረገውን 
ውይይት የመሩት የክፍለ ከተማው ዋና ሥራ አስፈጻሚ 
አቶ ሙሉነህ ፈይሳ በበኩላቸው እንደገለጹት፤ ወጣቱ 
የሴራ ፖለቲካ ቀስቃሾችን ወደ ጎን በመተው በሀገሪቱ 
የተመዘገቡ አመርቂ ውጤቶችና ለውጡን ሊያስቀጥል  
ይገባል። 

መንግሥት በማኅበራዊ፣ በኢኮኖሚያዊና በሥራ 
ዕድል ፈጠራ የወጣቶችን ተጠቃሚነት ለማረጋገጥ 
ትኩረት ሰጥቶ እየሠራ ነው ያሉት አቶ ሙሉነህ፤ ወጣቱ 
በበኩሉ ምክንያታዊነትን መሠረት አድርጎ ችግሮችን 

ለመቅረፍ የሚደረገውን ጥረት መደገፍ ይገባዋል 
ብለዋል።

ወጣቶች ራዕይ ሰንቀው በመሥራት ሀገሪቱ 
እያስመዘገበች ባለው ኢኮኖሚያዊ ዕድገት የበኩላቸውን 
ድርሻ መወጣትና ለውጡን ለማደናቀፍ የሚገጥሙ 
ተግዳሮቶችን መታገል ይኖርባቸዋል ሲሉ መልዕክት 
አስተላልፈዋል።

የንፋስ ስልክ ላፍቶ ክፍለ ከተማ የብልጽግና 
ፓርቲ ጽሕፈት ቤት ኃላፊ አቶ አለልኝ ወንዴ 
በበኩላቸው፤መንግሥት  በሁሉም ዘርፍ  ያለውን አቅም 
ግልፅ በማድረግ ወጣቱን ያሳተፈ ሥራ እየሠራ ነው 
ብለዋል።

የኑሮ ውድነቱን ለማረጋጋት፤ የሥራ ዕድል ፈጠራን 
ለማስፋፋትና ሰላምና ደህንነትን ለማስጠበቅ መንግሥት 
እየሠራ ነው። ወጣቶችም ጽንፈኝነትን በመከላከልና 
እኩይ ተግባራትን በመቃወም ለውጡን ሊያግዙ ይገባል 
ሲሉ ተናግረዋል።

ሳሙኤል ወንደሰን 

አዲስ አበባ፦ የኢትዮጵያ ንግድ ባንክ ዲጂታል 
መተግበሪያን በመጠቀም ባለፉት ዘጠኝ ወራት በ549 
ሚሊዮን ግብይቶች ከ2 ነጥብ አንድ ትሪሊየን ብር በላይ 
ማንቀሳቀሱን አስታወቀ። 

የኢትዮጵያ ንግድ ባንክ ፕሬዚዳንት አቶ አቤ ሳኖ 
በቅርቡ እንደገለጹት፤ የኢትዮጵያ ንግድ ባንክ የዲጂታል 
መተግበሪያዎችን በመጠቀም ለደንበኞቹ ምቹ እና ቀልጣፋ 
አገልግሎት እየሰጠ ይገኛል። በዚህም ባለፉት ዘጠኝ ወራት 
549 ሚሊዮን በሚሆኑ ግብይቶች ከሁለት ነጥብ አንድ 
ትሪሊየን ብር በላይ አንቀሳቅሷል። 

የክፍያ ሥርዓትን ለማዘመንና የውጪ ሃዋላ 
አገልግሎትን ለማቀላጠፍ ባንኩ የራሱ የሆነ “ኢትዮ 
ዳይሬክት” የተሰኘ የዲጂታል ሀዋላ መላኪያ 
መተግበሪያ በማበልፀግ በቅርቡ ለገበያ ማቅረቡን 
የጠቀሱት ፕሬዚዳንቱ፤ ይህም አገልግሎት በውጪ 
የሚኖሩ ኢትዮጵያውያንና ትውልደ ኢትዮጵያውያን 
መተግበሪያውን በመጠቀም የውጪ ምንዛሪ ወደሀገር ቤት 
እንዲልኩ አስችሏል ብለዋል።  

ይህንኑ ለማጠናከር ከጎልደን ኮፊ ሮስተሪ ኃላፊነቱ 
የተወሰነ የግል ማኅበር ጋር ተመሳሳይ ይዘት ያለው የ“ካሽ 
ጎ“ የዲጂታል ሀዋላ አገልግሎት መተግበሪያን አስጀምረናል 
ያሉት ፕሬዚዳንቱ፤ በመተግበሪያው አማካኝነት በውጭ 
ሀገር የሚኖሩ ኢትዮጵያውያን በስልካቸው መተግበሪያውን 
ከአፕ ስቶር እና ከፕሌይ ስቶር በማውረድ በሀገር ውስጥ 
ለሚገኙ ወዳጅ ዘመዶቻቸው የኢትዮጵያ ንግድ ባንክ ላይ 
ወደከፈቱት ሂሳባቸው ቀጥታ ገንዘብ የሚልኩበት አሠራር 
ነው ብለዋል። 

ይህን መተግበሪያ ባንካችን ሲጠቀም የውጪ ሃዋላ 
ግኝታችን ላይ ትልቅ ፋይዳ ያለው ለውጥ የሚያመጣ 
ሲሆን አገልግሎቱም ቀላል፣ ደህንነቱ የተጠበቀ እና ብቃት 
ያለው መሆኑ ተረጋግጧል ያሉት ፕሬዚዳንት አቤ፤ 
የዚህ ዋና ዓላማው የሀዋላ ገንዘብ መላኪያ አገልግሎትን 
ቀላልና ምቹ ከማድረግ ጎን ለጎን ሀገሪቷ ከዘርፉ ማግኘት 
የሚገባትን ጥቅም እንድታገኝ ማድረግ ነው ብለዋል:: 

የፋሲካ እና ኢድ አልፈጥር በዓላትን ምክንያት 
በማድረግ በውጪ ሀገራት የሚገኙ ዲያስፖራዎች 
“ካሽ ጎ” በመጠቀም ወደ ሀገር ቤት በኢትዮጵያ ንግድ 
ባንኩ በኩል ገንዘብ ሲልኩ እስከ ሚያዚያ 22 ቀን 2015 
ዓመተ ምሕረት ድረስ የሚቆይ የአስር በመቶ ተጨማሪ 
ስጦታ ገንዘብ ለተላከላቸው ደንበኞች በባንኩ በኩል 
እንደሚበረከትላቸው ገልጸዋል። 

ከጎልደን ኮፊ ሮስተሪ ኃላፊነቱ የተወሰነ የግል ማኅበር 
ዋና ሥራ አስኪያጅ አቶ ቴዎድሮስ ሽፈራው በበኩላቸው፤ 
የ”ካሽ ጎ” መተግበሪያ ኢትዮጵያውያን ለቤተሰቦቻቸው፣ 
ለወዳጅ ዘመዶቻቸው እና ለዘመዶቻቸው በቀላሉ 
የሞባይል ስልኮቻቸውን በመጠቀም በፍጥነት ገንዘብ 
መላክ እንዲችሉ ያደርጋል ብለዋል።

“ካሽ ጎ” እንደዌስተርን ዩኒየን እና መሰል የውጭ 
መላኪያ ወኪሎች የሚሠሩትን ሥራ የሚተካ መሆኑን 
የጠቀሱት አቶ ቴዎድሮስ፤ በዚህም ኢትዮጵያውያን 
ገንዘባቸውን በቀላሉ ከካናዳ፣ ከእስራኤል፣ ከአሜሪካ፣ 
ከጣሊያን፣ ከደቡብ አፍሪካ፣ ከስዊድን፣ ከተባበሩት ዓረብ 
ኤምሬትስ፣ ከእንግሊዝ እና ከሳዑዲ ዓረቢያ በማስተር 
ካርድ እና በቪዛ ካርድ አማካኝነት መላክ ይችላሉ ብለዋል።

የካሽጎ እና የኢትዮ ዳይሬክት መተግበሪያ 
በኢትዮጵያውያን ባለሙያዎች የተገነቡ በመሆናቸው 
የውጭ ምንዛሪ እጥረትን ለመግታትና የጥቁር ገበያ 
የሚያሳድረውን ተጽዕኖ ለመቀነስ እንዲሁም ሀገራዊ 
እድገት ለማምጣት ጉልህ ሚና እንዳለው ተናግረዋል።  

መተግበሪያው በአንድ ወር ጊዜ ውስጥ ከአምስት 
ዶላር ጀምሮ እስከ አንድ ሺህ ዶላር ድረስ የውጪ 
ምንዛሪ ወደሀገር ቤት መላክ የሚያስችል ሲሆን ይህም 
ለወዳጅ ዘመድ ገንዘብ ለመላክ የሚያጋጥመውን 
እንግልት የሚቀንስ እና ሀገር ከከፍተኛ የውጭ ምንዛሪ 
ገቢ እንድታገኝ በማድረግ ሀገራዊ እድገትን እና ዲጂታል 
አጠቃቀምን የሚያሳድግ መሆኑን ጠቅሰዋል። የ”ካሽ 
ጎ” መተግበሪያ የሚጠቀሙ ደንበኞች ቁጥር 50 ሺህ 
መድረሱንም ፕሬዚዳንቱ ተናግረዋል።

ባንኩ በዲጂታል 
መተግበሪያ ከሁለት ነጥብ 
አንድ ትሪሊየን ብር በላይ 

አንቀሳቅሷል

ቃልኪዳን አሳዬ

አዲስ አበባ፡- በ90 ቀናት ሰው ተኮር ፕሮጀክቶች 
400 ሺህ ዳቦና ኬክ ማምረት የሚችል ፋብሪካ 
በአዲስ አበባ ከተማ አስተዳደር በቂርቆስ ክፍለ ከተማ 
ተመርቆ ወደሥራ ገባ። የቂርቆስ ፓርክ ግንባታ ተጠናቆ 
ለአገልግሎት ክፍት ሆኗል። 

የአዲስ አበባ ከተማ አስተዳደር ምክር ቤት 
አፈጉባኤ ቡዜና አልቃድርና የቂርቆስ ክፍለ ከተማ ዋና 
ሥራ አስፈፃሚ ብሩክ ከድር (ዶክተር) ፕሮጀክቶቹን 
በትላንትናው ዕለት መርቀው ከፍተዋል።

በወቅቱ አፈ ጉባኤ ቡዜና አልቃድር እንደተናገሩት፤ 
የከተማዋ አስተዳደር የነዋሪዎችን ፍላጎት ለማሟላት 
የሚያስችሉ ሰው ተኮር የልማት ሥራዎችን በአጭር ጊዜ 
ገንብቶ እያስመረቀ ይገኛል።  

በቂርቆስ ክፍለ ከተማ ወረዳ 4 የተመረቀው በረከት 
የዳቦ፣ የእንጀራ መጋገሪያና ኬክ ማምረቻ ፋብሪካ በቀን 
እስከ 400 ሺህ ዳቦና ኬክ የማምረት አቅም እንዳለው 
ተገልጿል።

 በተመሳሳይ የቂርቆስ ፓርክ ወደአገልግሎት እንዲገባ 
ሰፊ ጥረት መደረጉን የጠቀሱት አፈጉባኤዋ፤ ለመዲናዋ 
የልማት ሥራዎች መሳካት ባለሀብቶች የሚያደርጉትን 
ድጋፍ አጠናክረው ሊቀጥሉ ይገባል ብለዋል። 

በተለያዩ ክፍለ ከተሞች ጠንካራ የሥራ ፍልስፍናና 
መልካም ተሞክሮዎች እየተገኙ እንደሆነ ገልጸው፤ 

በአዲስ አበባ 400 ሺህ ዳቦና ኬክ ማምረት የሚችል ፋብሪካ ወደሥራ ገባ
- የቂርቆስ ፓርክ ለአገልግሎት ክፍት ሆኗል

ከተማ አስተዳደሩ የዕቅድ፣ የአፈጻጸምና የማስተዳደር 
አቅሙን በማጎልበት የዜጎችን ችግር ደረጃ በደረጃ እየፈታ 
እንደሚሄድ አፈጉባኤዋ ጠቁመዋል።

የቂርቆስ ክፍለ ከተማ ዋና ሥራ አስፈፃሚ ብሩክ 
ከድር (ዶክተር) በበኩላቸው፤ በከተማዋ የሚገነቡ 
ፕሮጀክቶች የኑሮ ውድነትን ለማረጋጋት፣ የሥራ 
ዕድል ፈጠራንም ለማስፋትና የከተማ ውበትና ጽዳትን 
ለመጠበቅ የሚረዱ ናቸው ብለዋል።

የቂርቆስ ፓርክ  ከመዝናኛነት ባለፈ ለአካባቢው  
ወጣቶች  የሥራ ዕድል የሚፈጥር ሲሆን በውስጡም 
የማንበቢያ ስፍራ፤ የሕፃናት መጫዎቻዎች፣ መዝናኛ 
ማዕከላትና የንግድ ሱቆች እንዲሁም የሕዝብ መፀዳጃ 
አገልግሎት መስጫዎችን የያዘ መሆኑን ጠቁመዋል።

የቂርቆስ ፓርክ በ3 ሺህ ካሬ መሬት ላይ ያረፈ 
ሲሆን ከዚህ ቀደም በስፍራው የነበረውን ቆሻሻ ገጽታ 
በመቀየር አካባቢውን ውብና አረንጓዴ ማድረግ መቻሉን 
ገልጸዋል።

ፓርኩና የዳቦና ኬክ ፋብሪካው ከ180 በላይ ለሚሆኑ 
ዜጎች የሥራ ዕድል መፍጠራቸውንም አስታውቀዋል።

የዳቦና ኬክ ፋብሪካው እንዲሁም የፓርክ ግንባታው 
የተከናወነው በነዋሪዎች፣ በባለሀብቶችና በተቋማት 
ተሳትፎ መሆኑን ጠቁመው፤ ድጋፉ ተጠናክሮ እንዲቀጥል 
ጥሪ አቅርበዋል።

በፕሮጀክቶቹ ምረቃ መርሐግብር ላይ ድጋፍ ያደረጉ 
ባለሃብቶችና የተቋማት ኃላፊዎች እንዲሁም የተለያዩ 
የኅብረተሰብ ክፍሎች ተገኝተዋል። 

ዜና

አዲስ ዘመን   ረቡዕ ሚያዝያ 11 ቀን 2015 ዓ.ም

በ201 የገጠር ከተሞች የፀሐይ 
ኃይል ማመንጫዎች ሊገነቡ ነው

መስከረም ሰይፉ 

አዲስ አበባ፡-  የኤሌክትሪክ ኃይል አገልግሎት 
ተደራሽ ባልሆነባቸው 201 የገጠር ከተሞች በ217 
ሚሊዮን ዶላር ወጪ የፀሐይ ኃይል ማመንጫዎች 
ሊገነቡ መሆኑን የኢትዮጵያ ኤሌክትሪክ አገልግሎት 
አስታወቀ።

የኢትዮጵያ ኤሌክትሪክ አገልግሎት 
የኮሙኒኬሽን ጉዳዮች ዳይሬክተር አቶ መላኩ ታዬ 
ለኢትዮጵያ ፕሬስ ድርጅት እንዳሉት፤ በሀገሪቱ 
እኤአ በ2030 መቶ በመቶ የኤሌክትሪክ ኃይል 
አገልግሎትን ተደራሽ ለማድረግ ዕቅድ ተይዟል። 
ይህንን ዕቅድ ማሳካት የሚያስችሉ በ201 የገጠር 
ከተሞችም በ217 ሚሊዮን ዶላር ወጪ በቅርቡ 
የፀሐይ ኃይል ማመንጫዎች ሊገነቡ ነው። 

የኤሌክትሪክ ኃይል ተደራሽ ያልሆነባቸውን 
የገጠር ከተሞች የኤሌክትሪክ ኃይል ተጠቃሚ 
ለማድረግ የፀሐይ ኃይል ማመንጫዎችን መገንባት 
እንደ አማራጭ መጠቀም ተጀምሯል ያሉት አቶ 
መላኩ፤ የኤሌክትሪክ ኃይል አገልግሎት ተደራሽ 
ባልሆነባቸው በተለያዩ የአገሪቷ አካባቢዎች 
በሚገኙ 201  የገጠር ከተሞች በ217 ሚሊዮን 
የአሜሪካ ዶላር ከልማት አጋሮች በተገኘ ብድር 
የፀሐይ ኃይል ማመንጫ ለመገንባት መታቀዱን 
ነው ያብራሩት።

 ግንባታው በቅርቡ ይጀመራል ተብሎ 
የሚጠበቅ መሆኑን ጠቁመው፤በአሁኑ ጊዜም 
ግንባታውን የሚያካሄደውን ሥራ ተቋራጭ 
ለመምረጥ ዓለም አቀፍ ጨረታ መውጣቱን 
ገልጸዋል።

ከእነዚህ ውስጥም 100 ዎቹ የመጀመሪያው 
ምዕራፍ የሥራ ተቋራጭ መረጣ እና የግብዓት 

ግዢ በሂደት ላይ እንደሚገኝ ጠቁመው፤ ለሕዝቡ 
አስተማማኝ የሆነ የኤሌክትሪክ አገልግሎት ተደራሽ 
ለማድረግም መንግሥት ከፍተኛ መዋለ ንዋይ 
በማፍሰስ እየሠራ ነው ብለዋል።

በዘድሮው ዓመትም 25 የገጠር ቀበሌዎች 
ተጠቃሚ የሚያደርግ የፀሐይ ኃይል ማመንጫዎች 
ግንባታ እየተከናወነ እንደሚገኝ ጠቅሰው፤ 20 
ሚሊዮን የአሜሪካ ዶላር ከልማት አጋሮች በተገኘ 
ገንዘብና 160 ነጥብ 4 ሚሊዮን ብር ከመንግሥት 
በተመደበ በጀት ግንባታው እየተካሄደ መሆኑን 
አብራርተዋል። በአሁኑ ጊዜ በአጠቃላይ 
የግንባታው አፈጻጸም  23 ነጥብ 2 በመቶ መድረሱን 
አመልክተዋል። 

እንደ አቶ መላኩ ገለጻ፤ የኢትዮጵያ ኤሌክትሪክ 
አገልግሎት የኤሌክትሪክ ኃይል ደራሽ ባልሆነባቸው 
ማኅበራዊ አገልግሎት ሰጪ ተቋማትን የፀሐይ 

ኃይል ተደራሽ ለማድረግ እየሠራ ነው። በዚህም 
1400 የሚሆኑ ትምህርት ቤቶችና የጤና ጠቋማትን 
ተጠቃሚ የሚያደርግ የጸሐይ ኃይል ማመንጫዎች 
በ 55 ሚሊዮን ብር ለመገንባት ዝግጅት ላይ 
ይገኛል።   

ግንባታዎቹ በሁሉም የኢትዮጵያ ክፍል 
የሚካሄዱ ሲሆኑ የቦታ መረጣውን ክልሎች 
በሚደርሳቸው ኮታ መሠረት በተዋረድ ያሉ 
የአስተዳደር መዋቅሮችን በማሳተፍ አካሂደው 
ለኢትዮጵያ ኤሌክትሪክ አገልግሎት ማሳወቃቸውን 
ነው የተናገሩት። 

ከዚህ በፊት የኢትዮጵያ ኤሌክትሪክ 
አገልግሎት 12 የፀሐይ ኃይል ማመንጫዎችን የገነባ 
ሲሆን በሰሜኑ ጦርነት ተጎድተው ሥራ ካቆሙ 
ሦስት የፀሐይ ኃይል ማመንጫዎች በስተቀር ሁሉም 
አገልግሎት እየሰጡ መሆኑን አቶ መላኩ ገልጸዋል።

አዲሱ ገረመው

አዲስ አበባ፡- በመላ አገሪቱ ከ163 ሺህ በላይ ዜጎች በሕጋዊ መንገድ 
ወደ ውጭ አገር ሄዶ ሥራ ለመሥራት ሥልጠና በመውሰድ ላይ መሆናቸውን 
የሥራና ክህሎት ሚኒስቴር አስታወቀ። ከ12 ሺህ በላይ ለሚሆኑ ከስደት 
የተመለሱ ዜጎችም የሥራ ዕድል መፈጠሩን ሚኒስቴሩ አስታውቋል።

የሥራና ክህሎት ሚኒስቴር የኮሙኒኬሽን ሥራ አስፈጻሚ አቶ አበበ 
ዓለሙ ለኢትዮጵያ ፕሬስ ድርጅት እንደገለጹት፤ ሚኒስቴር መሥሪያ ቤቱ 
ከተሰጠው ዋና ዋና ተልዕኮዎች አኳያ ገበያ መር የክህሎት ልማትን በማስፋት 
ምቹና አስተማማኝ የሥራ ዕድል በመፍጠር ብልጽግናን በማረጋገጥ የዜጎችን 
ፍትሐዊ ተጠቃሚነት በመላ አገሪቱ እውን ማድረግ ነው። በሕጋዊ መንገድ 
ወደ ውጭ አገር በመሄድ ሥራ ለመሥራት ከ163 ሺህ በላይ ዜጎች በመላ 
ሀገሪቱ ሥልጠና በመውሰድ ላይ ይገኛሉ። 

ዜጎች የውጭ አገር የሥራ ዕድል እንዲያገኙ ምቹ ሁኔታን ከመፍጠር 
ባሻገር ከመዳረሻ ሀገራት ጋር ምክክር እየተደረገ እንዳለ አቶ አበበ 
አመልክተዋል። በተለይም ከሳዑዲ ዓረቢያና መካከለኛው ምሥራቅ ሀገራት 
ጋር ስምምነት ተደርጎ የዝግጅት ሥራዎች እየተሠሩ ይገኛሉ ብለዋል። ከዚህ 
ባለፈ የሰለጠነና ከፊል የሰለጠነ የሰው ኃይል ለመላክ ከባሕሬን፣ ኦማን፣ 
ጣሊያን፣ ዮርዳኖስ፣ ጀርመንና ጃፓን ጋር የሁለትዮሽ ስምምነት መፈጠሩን 
አስታውቀዋል። 

ይህ እንዲሆንም ዜጎች የሚሄዱበትን ሀገር ቋንቋ፣ ባህል፣ ወግና ልማድ 
ከማወቅ ባለፈ ስለሚሠሩት ሥራም መሠረታዊ እውቀት እንዲኖራቸውና 
ተጠቃሚ እንዲሆኑ ለማስቻል 77 የሥልጠና ተቋማት ተለይተው ከመጋቢት 
2 ቀን 2015 ዓ.ም ጀምሮ ከ163ሺህ በላይ ዜጎች በመሠልጠን ላይ መሆናቸውን 
ገልጸል። ሥልጠናው ቀጣይነት ያለው እንደሆነ በመጥቀስ ከሥልጠናው 
በኋላም ተመዝነው ማለፍ እንደሚጠበቅባቸው አስገንዝበዋል።

ከውጭ አገር ሥራ ሥምሪት ጋር ተያይዘው ከሚነሱ ጉዳዮች ጋር ብቻ 
ሳይሆን እንደ ሀገር ሦስት ነጥብ ሰባት ሚሊዮን የሥራ እድል ለመፍጠር በዚህ 
ዓመት መታቀዱን አንስተዋል። ከዚህ ውስጥ ሦስት ነጥብ ስድስት ሚሊዮን 
የሀገር ውስጥ የሥራ ዕድል ሲሆን፤ ቀሪው 100ሺ የሚሆነው በውጭ አገር 
የሚፈጠር የሥራ ዕድል መሆኑን ገልጸዋል። የሥራ ሥምሪቱም በተለያየ 
መስክ እንደሆነ ተናግረዋል።

የዕለት እንጀራን አግኝቶ ከማደር ያለፈ ትርጉም ያለው ሥራ ይሠራል 
የሚል አዲስ እሳቤ መያዙን በመጠቆም፤ ከተለመደው አሠራር ወጣ ባለ 
መልኩ እንደ ሀገር ኢኮኖሚያዊ፣ ማኅበራዊና ፖለቲካዊ ፋይዳን ሊያስገኝ 
በሚችል መልኩ እየተሠራ ነው ብለዋል።

እንደ አቶ አበበ ገለጻ፤ የውጭ አገር ሥራ ሥምሪት ዋና ዓላማው፤ ወደ 
ውጭ አገር የሚሄዱ ዜጎች መብታቸውን ክብራቸውንና ተጠቃሚነታቸውን 
ማረጋገጥ፣ ሕገወጥ የሰዎች ዝውውርን መቅረፍ የሚያስችል የአሠራር 
ሥርዓትን መዘርጋት፣ ለሥራ የሚሄዱ ዜጎችን እንደ ዲፕሎማት በማድረግ 
በሀገራዊ ገጽታ ግንባታ ሥራዎች መጠቀም የሚያስችል ነው።

ከዚህ ቀደም በውጭ አገር የሥራ ሥምሪት ላይ የነበሩ የአሠራር 
ችግሮችን በመለየት ከባለ ድርሻ አካላት ጋር ሰፊ ውይይት ተደርጎ ወደ ሥራ 
እንደተገባ የገለጹት አቶ አበበ ፤ የሥራ ፍሰቱን የጠበቀ የቢሮ አደረጃጀት 
ከመፍጠር ጀምሮ የአንድ መስኮት አገልግሎት እየተሰጠ እንዳለም ገልጸዋል። 

ለውጭ አገር የሥራ ሥምሪት ዜጎች ዕድል የሚያገኙበት የኤጀንሲ 
ፈቃድና ሥርዓት መዘርጋቱን በመጥቀስ፤ ሥራው በዲጂታል መንገድ 
እንዲከናወን እየተደረገ ይገኛልም ነው ያሉት። በዚህም ከ600 በላይ 
ኤጀንሲዎች መመዝገባቸውንና ከ13ሺህ በላይ የሚሆኑ ወደ ውጭ አገር 
ለሥራ ሥምሪት የሚሄዱ ዜጎች ምዝገባ መደረጉንም ገልጸዋል። 

ከዚህ ባሻገር ከስደት ከተመለሱ ዜጎች መካከል በበጀት ዓመቱ ግማሽ 
ዓመት ከ11ሺህ 800 በላይ  ዜጎች ተመልሰው በሕገወጥ መንገድ ወደ ስደት 
እንዳይሄዱ በተለያየ የሥራ መስክ የሥራ ዕድል እንደተፈጠረላቸውም አቶ 
አበበ አመልክተዋል። ከስደት ለተመለሱ ዜጎች የሥራ እድል የመፍጠር 
ሁኔታው ተጠናክሮ እንደሚቀጥልም ጠቁመዋል። 

ለውጭ አገር የሥራ ሥምሪት 
ከ163 ሺህ በላይ ዜጎች 
ሥልጠና እየወሰዱ ነው

- 12ሺህ የሚጠጉ ከስደት ተመላሽ ዜጎች 
የሥራ ዕድል ተፈጥሮላቸዋል

ተሽከርካሪን በዘመናዊ መንገድ ለመቆጣጠር 
የሚያስችል መተግበሪያ ሊዘጋጅ ነው

ሳሙኤል ወንደሰን 

አዲስ አበባ፦ የትራንስፖርትና ሎጂስቲክስ 
ሚኒስቴር ተሽከርካሪን በዘመናዊ መንገድ ለማስተዳደርና 
ለመቆጣጠር የሚያስችል መተግበሪያ ሊያዘጋጅ እንደሆነ 
አስታወቀ። ሚኒስቴር መሥሪያ ቤቱ ይህንን እውን 
ለማድረግ ከትሬድ ማርክ አፍሪካ ጋር ስምምነት ፈጽሟል። 

የትራንስፖርት እና ሎጂስቲክስ ሚኒስቴር ሚኒስትር 
ዶክተር ዓለሙ ስሜ በስምምነቱ ላይ እንደተናገሩት፤ 
ኢትዮጵያ ለሎጂስቲክስ ዘርፉ የምትጠቀመው የአሠራር 
ሥርዓት ከሌሎች ሀገራት ጋር  ሲነፃፀር ዝቅ ያለ እና 
ዘመኑን የዋጀ አይደለም። 

ስለዚህ የቀድሞውን አሠራር ከዘመኑ ጋር በሚጣጣም 
እና ከሌሎች ሀገራት ጋር ተወዳዳሪ በሚያደርግ መልኩ 
መለወጥ ያስፈልጋል። 

ለዚህም የተቀናጀ የተሽከርካሪ አስተዳደር ሥርዓትን 
በዘመናዊ መንገድ ለመዘርጋት የሚያስችል መተግበሪያ 
እንዲበለጽግ ከትሬድ ማርክ አፍሪካ ጋር የመግባቢያ 
ስምምነት መፈረሙን ተናግረው፤ መተግበሪያው በአጭር 
ጊዜ ውስጥ ተግባራዊ ለማድረግ ሚኒስቴር መሥሪያ ቤቱ 
በትኩረት ይሠራል ብለዋል። 

ስምምነቱ የጭነት ተሽከርካሪዎች የተሳለጠ፣ 
ቀልጣፋ፣ ጊዜ እና ወጪ ቆጣቢ አገልግሎት እንዲሰጡና 
ምርትና አገልግሎቶች በተመጣጠነ ዋጋ እንዲቀርቡ ጉልህ 
አበርክቶ እንዳለው አመልክተው፤ በስምምነቱ መሠረት 
መተግበሪያ የወጪና ገቢ ንግዱ እንዲሳለጥ በማድረግ 
በዘርፉ የሚታዩ ችግሮችን ለመፍታት እንደሚያግዝ 
ተናግረዋል።

በትሬድ ማርክ አፍሪካ የኢትዮጵያ ዳይሬክተር አቶ 

እውነቱ ታዬ ስለስምምነቱ እንደተናገሩት፤ 
መተግበሪያው ለምቶ አገልግሎት ላይ ሲውል 
የጭነት ተሽከርካሪዎችን ከአንድ ማዕከል 
መቆጣጠር እና ምደባ መስጠት ያስችላል። 
ይህም በሎጂስቲክስ ዘርፉ ያሉትን አሠራሮች 
እንዲዘምኑና ከሌሎች ሀገራት ጋር ያለው 
የሎጂስቲክስ ሥርዓት እንዲሳለጥ ያደርጋል።

መተግበሪያው ለምቶ አገልግሎት 
ላይ በሚውልበት ጊዜ ኢትዮጵያ ያላትን 

የጭነት ተሽከርካሪ ሀብት በአግባቡ 
እንድትጠቀም የሚያደርግ ነው ያሉት 
ዳይሬክተሩ፤ከአንድ ዓመት በኋላ አገልግሎት 
መስጠት እንደሚጀምርና ሁለት ምዕራፎች 
እንደሚኖሩት ጠቁመዋል።

በመጀመሪያው ምዕራፍ መተግበሪያው 
የሚለማ ሲሆን በሁለተኛው ምዕራፍ ደግሞ 
መተግበሪያውን ተግባራዊ የማድረግ ሥራ 
ይሠራል ብለዋል። 

ፎ
ቶ

፡-
 እ

ዮ
ብ

 ተ
ፈ

ሪ



ዜና

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ

ዳግማዊት አበበ 

አዲስ አበባ፡- ለፊቼ ጨምበላላ  በዓል ለሚሄዱ 
ቱሪስቶች የተለያዩ ግብይቶችን መፈፀም እና ተጨማሪ 
ጉብኝቶችን ማድረግ የሚያስችል የማበረታቻ ጥቅሎች 
ማዘጋጀቱን የቱሪዝም ሚኒስቴር አስታወቀ። 

የኢትዮጵያ ቱሪዝም ሚኒስቴር ሚኒስትር ዴኤታ 
ሰላማዊት ዳዊት ለኢትዮጵያ ፕሬስ ድርጅት እንደገለጹት፤ 
በኢትዮጵያ የሚከበሩ በዓላትን ለቱሪዝም ዘርፉ ፋይዳ 
እንዲኖራቸው ለማድረግ እየተሠራ ነው። ከነዚህም 
ውስጥ በየዓመቱ የሚከበረው የፊቼ ጨምበላላ በዓል 
ቱሪስቶችን ከመሳብ እና የቱሪዝም እድገቱን ከማስፋት 
አንጻር ትልቅ ፋይዳ እንዲኖረው ይደረጋል። 

ፊቼ  ጨምበላላ  በዓለም አቀፍ ደረጃ በማይዳሰሱ 
ቅርሶች በዩኔስኮ መመዝገቡን ያስታወሱት ወይዘሮ 
ሰላማዊት፤  በበዓሉ ቱሪስቶቹ ቦታው ድረስ በመሄድ 
እንዲመለከቱት የሚጋብዝ ከመሆኑ ጋር ተያይዞ የሁሉንም 
ብሔር ብሔረሰቦች ባሕል እና ቅርስ እንዲሁም  የቱሪዝም 
ቦታዎችን በስፋት የሚያስተዋውቅ ነው ብለዋል።

ባሕላዊም ይሁኑ ሃይማኖታዊ በዓላት ለቱሪዝሙ 
ያላቸው አስተዋፅዖ በጣም ከፍተኛ ነው ያሉት ወይዘሮ 

ለፊቼ ጨምበላላ በዓል ለሚሄዱ ቱሪስቶች የማበረታቻ 
ጥቅሎች ተዘጋጅተዋል

ሰላማዊት፤ ሚኒስቴር መሥሪያ ቤቱም ቱሪዝሙን 
ለማነቃቃት ለበዓሉ የተለየ ጥቅል አዘጋጅቷል ብለዋል።

ጥቅሉም የፊቼ ጨምበላላን ባሕላዊ ክዋኔ ለማየት 

የሚሄዱ ቱሪስቶች የተለያዩ ግብይቶችን የሚያደርጉበት፣ 
የተለያዩ ቦታዎችን እና በሃዋሳ ከተማ በቅርብ ርቀት 
የሚገኙ ውብ አካባቢዎችን የሚጎበኙበት ነው ያሉት 
ሚኒስትር ዴኤታዋ፤ ይህም ለቱሪዝሙ መነቃቃት ከፍተኛ 
አስተዋፅዖ እንደሚኖረው ጠቁመዋል። 

እንደ ሚኒስትር ዴኤታዋ ገለፃ፤ በክልሉ የሚገኙ 
ሆቴሎች የአገልግሎት ሴክተሩ እንዲነቃቃ የዋጋ ማሻሻያ 
ማድረግ ይኖርባቸዋል። እንዲሁም አገልግሎት ጥራት ላይ 
በሰፊው መሥራት ይጠበቅባቸዋል። 

ከዚህ ጋር ተያይዞ ሚኒስቴር መሥሪያ ቤቱም 
የቱሪስቶች የቆይታ ጊዜ እንዲራዘም የተለያዩ ሥራዎችን 
እየሠራ መሆኑን የጠቆሙት ወይዘሮ ሰላማዊት፤ በፊቼ 
ጨምበላላ በዓልም ሆቴሎች ከዋጋ እና ከአገልግሎት አኳያ 
የተሻለ ነገር ይዘው  ለመቅረብ መሥራት ይኖርባቸዋል 
ሲሉ አሳስበዋል። 

ከአለፈው ዓመት ጀምሮ የቱሪዝም ፍሰቱ እየተሻሻለ 
መጥቷል ያሉት ሚኒስቴር ዴኤታዋ፤ ከዚህ ቀደም በሰላም 
መደፍረሱ  እና በኮቪድ 19 ወረርሽኝ ምክንያት ቱሪዝሙ 
ተቀዛቅዞ መቆየቱን አንስተው፤ ከሰላም ስምምነቱ ጋር 
ተያይዞም የቱሪስት ቁጥሩ በዚህ ዓመት እየጨመረ 
መጥቷል ብለዋል።

ሰላማዊት ዳዊት

ለማጠናከርና የትብብር መስኮችን ማስፋት በሚቻልባቸው 
ሁኔታዎች ላይ ሁለቱ ሚኒስትሮች መክረዋል። ሁለቱ 
የውጭ ጉዳይ ሚኒስትሮች በክፍለ አህጉራዊ፣ የአፍሪካ 
ቀንድና ዓለም አቀፍ ጉዳዮች ላይም አተኩረው ውይይት 
አድርገዋል። 

በዚህ ወቅት ምክትል ጠቅላይ ሚኒስትርና የውጭ 
ጉዳይ ሚኒስትሩ አቶ ደመቀ መኮንን ኢትዮጵያ ከሃንጋሪ 
ጋር ለረጅም ጊዜ የዘለቀው ግንኙነቷ የበለጠ እንዲጠናከር 
ጊዜው አሁን እንደሆነና እድሉን መጠቀም እንደሚገባ 
ገልጸውላቸዋል። በተጨማሪም በኢትዮጵያ የተፈረመውን 
የሰላም ሂደት ስኬታማ ጉዞ በተመለከተም ለውጭ ጉዳይ 
ሚኒስትሩ ገለጻ አድርገው፤ ዓለም አቀፉ ማኅበረሰብ 
ለሰላም ስምምነት ትግበራው፣ ለዳግም ግንባታውና 
መልሶ ማቋቋም ሥራዎች ተጨባጭና ሁለንተናዊ 
ድጋፍ እንዲሰጡ ጥሪ ማቅረባቸውን  አምባሳደር መለስ 
አብራርተዋል።

ሃንጋሪ የአውሮፓ ኅብረት አባል አገር እንደመሆኗ 
የኢትዮጵያ መንግሥት ከአውሮፓ ጋር እንደ ተቋም፤ 
ከሃንጋሪ ጋር እንደ ኅብረቱ አባል አገር ወዳጅነቱና 
ትብብሩ የበለጠ እንዲጠናከርና ቀድሞ ወደነበረበት 

እንዲመለስ በአቶ ደመቀ መኮንን በኩል  ጥሪ መቅረቡንም 
ጠቅሰዋል።

 የሃንጋሪ  የውጭ ጉዳይ ሚኒስትርና የንግድ 
ሚኒስትር ፒተር ሲጃርቶ እንደዚሁ አገራቸው ከኢትዮጵያ 
ጋር ላላት ወዳጅነትና የዲፕሎማሲ ግንኙነት ልዩ ትኩረት 
እንደምትሰጥ መግለጻቸውን እና የኢትዮጵያ መንግሥት 
የሰላም ሂደቱን ለመተግበር እያደረገ ላለው ሥራ አድናቆት 
መስጠታቸውን ተናግረዋል። የሃንጋሪ መንግሥት 
ከኢትዮጵያ ጋር በኢኮኖሚ፣ በሲቪል አቪየሽን 
መስኮች የመተባበር ፍላጎት እንዳለው መግለጻቸውንም 
አንስተዋል። ሃንጋሪ በምትታወቅበት በውሃ ልማት 
ጉዳዮች ላይ፣ በግብርና፣ በነፃ የትምህርት ዕድልና 
ሌሎች መስኮችም ከኢትዮጵያ ጋር ተባብራ መሥራት 
እንደምትፈልግ አስታውቀዋል። 

የአውሮፓ ኅብረት ከኢትዮጵያ ጋር ያለው ወዳጅነት 
እንዲጠናከር በሚያደርገው ጥረት ሃንጋሪ በጎ ሚና 
እንደሚኖራትና አስፈላጊውን ድጋፍ እንደምትሰጥም 
ሚኒስትሩ መግለጻቸውን ጠቁመዋል።

የአውሮፓ አባል አገራት በኢትዮጵያ ከአንድ ሳምንት 
ባልበለጠ ጊዜ ውስጥ ጉብኝት ሲያደርጉ ይህ ሦስተኛው 

እንደሆነ በመግለጽ፤ የስሎቫኒያ ምክትል ጠቅላይ 
ሚኒስትርና የውጭ ጉዳይ ሚኒስትር፣ የጣሊያን ጠቅላይ 
ሚኒስትር፣ የሃንጋሪ  የውጭ ጉዳይ ሚኒስትርና የንግድ 
ሚኒስትር እንዲሁም የጀርመን ሰብዓዊ መብት ኮሚሽነር 
በቅርቡ ኢትዮጵያን የጎበኙ የአውሮፓ አባል አገራት 
ባለሥልጣናት መሆናቸውን ጠቅሰዋል። 

የጉብኝቱ ዐውድ የኢትዮጵያ መንግሥት ከጦርነትና 
ቀውስ ዲፕሎማሲ ወጥቶ ወደ አዲስ የትብብር ዲፕሎማሲ 
እየገባ መሆኑን ማሳያ እንደሆነም ተናግረዋል። በውጭ 
ግንኙነት መስክ የማስረዳት፣ የማለዘብና የማስፋት 
ስትራቴጂ እየተከተልን እንገኛለን ብለዋል። 

ኢትዮጵያ የራሷን ሠላም ከማረጋገጥ ባሻገር በክፍለ 
አህጉሩ የበለጠ መረጋጋት እንዲኖር ኃላፊነት እንድትወጣ 
ጉብኝት ያደረጉት ባለሥልጣናት በተደጋጋሚ ጠይቀዋል 
ሲሉም ገልጸዋል።

መረጃዎች እንደሚያመላክቱት ኢትዮጵያና ሃንጋሪ 
60 ዓመታትን የዘለቀ የዲፕሎማሲ ግንኙነት ያላቸው 
ሲሆን፣ በጠንካራ አጋርነት ላይ የተመሠረተ የሁለትዮሽ 
ግንኙነታቸው ኢኮኖሚያዊ፣ ፖለቲካዊ፣ ትምህርታዊ እና 
ባሕላዊ ግንኙነቶችን ያጠቃልላል።

ኢትዮጵያ ከአውሮፓ ኅብረት...

እንዲመለሱና በሀገሪቱ ዘላቂ የሰላም፣ የዴሞክራሲ እና 
የልማት ሂደት ውስጥ ተሳታፊ እንዲሆኑ እየተሠራ ነው 
ብለዋል።

“የቀድሞ ተዋጊዎች” የሚለው በሀገሪቱ በተለያዩ ጊዜያት 
በነበሩ ግጭቶችና በሰሜኑ ጦርነት በውጊያ ላይ የነበሩ እና 
በመንግሥት ኃይሎች ውስጥ የማይታቀፉ የማኅበረሰብ 
ክፍሎች እንዲሁም ፖለቲካዊ ዓላማቸውን በትጥቅ 
ለማስፈጸም ሲዋጉ የነበሩ አካላትን እንደሚመለከትም 
አምባሳደር ተሾመ ጠቁመዋል፡፡

ኮሚሽኑ ሥራ ከጀመረ ሦስት ወራት የተቆጠሩ ሲሆን 
እስካሁን ኮሚሽኑን የማደራጀት፣ ዓላማውን የማስገንዘብ፣ 
የገንዘብ ድጋፍ ማሰባሰብ የሚያስችል ውይይት ከለጋሽና 
አጋር አካላት ጋር የማካሄድ ተግባራት መከናወናቸውን 
ጠቅሰዋል።

ከዚህም ባለፈ በትግራይ፣ በአማራ፣ በአፋር፣ 
በኦሮሚያ፣ በቤኒሻንጉል ጉሙዝ ክልሎች ከመንግሥት 
የሥራ ኃላፊዎችና ባለድርሻ አካላት ጋር ውይይት በማድረግ 
የቀድሞ ተዋጊዎችን መልሶ ለማቋቋም የሚያስፈልጉ ቅድመ-
ዝግጅቶች ላይ መግባባት ላይ መደረሱን ጠቅሰዋል።

በዚህ ሳምንትም ከደቡብ፣ ደቡብ ምዕራብ ኢትዮጵያ 
እና ጋምቤላ ክልል አመራሮች ጋር የቀድሞ ተዋጊዎችን 
የማቋቋም ሂደትን በሚመለከት የጋራ አቋም ለመያዝ 
በሐዋሳ ምክክር እንደሚኖር ጠቁመዋል።

የብሔራዊ ተሐድሶ ኮሚሽኑ የቀድሞ ተዋጊዎችን 
መልሶ የማቋቋም ሂደትን በተቀናጀ መንገድ ለማከናወን 
የሚያስችል የሁለት ዓመት መርሐ-ግብር እና ዕቅድ 
ማውጣቱንም አምባሳደር ተሾመ ገልጸዋል።

ከተለያዩ የውጭ ሀገራት አምባሳደሮች እና ለጋሽ 
ተቋማት ጋር በተደረጉ ውይይቶች መንግሥት የኢትዮጵያን 
ዘላቂ ሰላምና መረጋጋትን ለማሳካት የጀመረውን ጥረት 
እንደሚደግፉ ማረጋገጣቸውንም ተናግረዋል።

ኮሚሽኑም መከላከያ ሠራዊቱና ሌሎች የፀጥታ ተቋማት 
የቀድሞ ተዋጊዎችን ትጥቅ አስፈትተው እንደጨረሱ 
የመልሶ ማቋቋም ሥራዎችን ለማስጀመር የሚያስችሉ 
ተግባራትን በፍጥነት እንደሚያከናውም ጠቅሰዋል።

እስካሁን ባለው መረጃ ከ250 ሺህ እስከ 300 ሺህ 
የሚደርሱ የቀድሞ ተዋጊዎች በመልሶ ማቋቋም መርሐ-
ግብሩ እንደሚካተቱ ጠቅሰው፤ ለዚህም 550 ሚሊዮን 

የአሜሪካ ዶላር ያስፈልጋል ነው ያሉት።
በሁሉም የሀገሪቱ ክፍል የሚገኙ ተዋጊዎች ትጥቅ 

የማስፈታቱ ሥራ መጠናቀቁ እንደተረጋገጠ ወደ አንድ 
ማዕከል የማሰባሰብ እና የመመዝገብ ሥራ በመጪው ሰኔ 
2015 ዓ.ም ይጀመራል ብለዋል።

ምዝገባው በኤሌክትሮኒክስ ታግዞ የሚከናወን ሲሆን 
ለዚህም አስፈላጊ የሶፍትዌርና ሌሎች ቴክኖሎጂዎችን 
የማልማት ሥራ እየተከናወነ መሆኑንም ኮሚሽነሩ 
ጠቅሰዋል።

የቀድሞ ተዋጊዎች፣ ስም፣ የመኖሪያ አድራሻ፣ የሥራ 
ሁኔታ፣ የጤና፣ የትምህርትና ሌሎችም ዝርዝር ጉዳዮች 
በምዝገባው እንደሚካተቱም ጠቁመዋል።

ከምዝገባው ጎን ለጎን የቀድሞ ተዋጊዎችን ወደ 
ማዕከላት የማሰባሰብ ሂደቱን ለማሳለጥም ከወዲሁ 
በየክልሎች ያሉ ማዕከላትን የሚገመግም ቡድን ተቋቁሞ 
እየሠራ መሆኑን ተናግረዋል።

ከሎጂስቲክስ፣ ከማኅበራዊ አገልግሎት እና ከፀጥታ 
ሁኔታ አንጻርም ያለውን ነባራዊ ሁኔታ በመገምገም 
ከመከላከያና ከክልሎች ጋር እንደሚሠራ ተናግረዋል።

ትጥቅ የፈቱ የቀድሞ...

አበባ ዩኒቨርሲቲ የአፍሪካና እስያ ጥናት እና 
ምርምር ማዕከል ረዳት ፕሮፌሰር ሳሙኤል 
ተፈራ (ዶክተር) ገለጹ።

ዶክተር ሳሙኤል በተለይ ለኢትዮጵያ 
ፕሬስ ድርጅት እንዳስታወቁት፤ በሱዳን 
ብሔራዊ ጦር እና ፈጥኖ ደራሽ ኃይሎች /
RSF/ መካከል በተፈጠረ ግጭት ሀገሪቷ 
ወደአለመረጋጋት አምርታለች። ችግሩ 
ከሱዳን አልፎ ለቀጣናውም የሚያሰጋ 
በመሆኑ ሰላምን ማምጣት የሚያስችሉ ዘላቂ 
መፍትሔዎች ላይ መሥራት ይገባል። 

ሱዳን ላይ ግጭት ሲቀሰቀስ 
አጋጣሚውን ተጠቅመው የፖለቲካም 
ይሁን የኢኮኖሚ ጥቅማቸውን ለማስጠበቅ 
ትኩረት ያደረጉ አንዳንድ ሀገራት 
መኖራቸውን አስረድተዋል።  

እነዚሁ ሃገራት በምስራቅ አፍሪካ ቀጣና 
የራሳቸውን ጥቅም ለማስከበር በሚል 
የተለያዩ እንቅስቃሴዎችን እንደሚያደርጉም 
ገልጸዋል።  

ምስራቅ አፍሪካ በሽብርተኝነት፣ 
በሕገወጥ የመሣሪያ ዝውውርና በሰዎች 
መፈናቀል በተደጋጋሚ የሚጠቃ ቀጣና ነው 
ያሉት ረዳት ፕሮፌሰሩ፤ የሱዳን ወቅታዊ 
ጉዳይ ተጨማሪ ሆኖ ሲመጣ ደግሞ ችግሩን 
የተባባሰ ያደርገዋል ሲሉ ሃሳባቸውን 
ሰጥተዋል።

በሱዳን ግጭት ሲከሰት አጋጣሚውን 
ተጠቅመው ሕገወጥ የጦር መሣሪያ 
ወደኢትዮጵያና ሌሎች ጎረቤት ሀገራት 
የሚያስገቡ ይኖራሉ። በተጨማሪ ግጭቱ 
በራሱ በሚፈጥረው መፈናቀል በርካቶች 
ወደኢትዮጵያ ሊመጡ ይችላሉ ሲሉ 
ሃሳባቸውን ሰጥተዋል። 

እንደ ረዳት ፕሮፌሰር ሳሙኤል ገለጻ፤ 
ከስደተኞች ጋር ደግሞ ሰርገው የሚገቡ 
ሽብርተኞች ይኖራሉ። በተጨማሪ እኩይ 
ዓላማ ያላቸው አካላት አጀንዳ ሰጥተው 
የሚልኳቸው ሰዎች በስደተኛ ስም 
የሚገቡበት ሁኔታ ሊፈጠር ይችላል።

የኢትዮጵያ ታሪካዊ ጠላቶች በሌሎች 
አካባቢዎች ሲያሰለጥኗቸው የነበሩ አካላትን 
በስደተኛ ስም ለማስገባት አይሞክሩም ብሎ 
መገመት ይከብዳል ያሉት ረዳት ፕሮፌሰሩ፤ 
ስለሆነም ኢትዮጵያ በድንበር አካባቢ ያላትን 
ቁጥጥር ከመቼውም ጊዜ በላይ ጥብቅ 
ማድረግ አለባት ብለዋል።

ከቁጥጥሩ ባለፈ ግን በዋናነት 
በሁለትዮሽ የዲፕሎማሲያዊ መንገድ፣ 
በአፍሪካ ኅብረትና በኢጋድ እንዲሁም 
በሌሎች አህጉራዊና ቀጣናዊ ተቋማት 
አማካኝነት በሱዳን ሰላም እንዲሰፍን ጥረት 
ማድረግ እንደሚገባ ጠቁመዋል።

በቀጣይም ኢትዮጵያ ከሱዳን ጋርና 
ከሌሎች ጎረቤት ሀገራት ጋር ያለባትን 
የድንበር ማካለል ችግር መፍታት 
የሚያስችል ፖሊሲ ማዘጋጀትና ለችግሮቹ 
መፍትሔ መስጠት አለባት። ይህ ሲሆን 
በቀጣናው የሚፈጠሩ ችግሮች ይዘዋቸው 
የሚመጡትን መዘዞች ፈር ባለው አግባብ 
ለመቆጣጠር የተሻለ አቅም ይፈጥራል ሲሉ 
ገልጸዋል።

በቀጣናው የሚገኙ ሶማሌ ላንድ፣ 
ሶማሊያ፣ ሱዳን ደቡብ ሱዳንና በሀገራችንም 
ግጭቶች ሲከሰቱ በአካባቢው ጥቅማቸውን 
ማስከበር የሚፈልጉ የውጭ ኃይሎች ጫና 
ስለሚያሳድሩ ጉዳዩን ጥንቃቄ በተሞላበት 
ዲፕሎማሲያዊና የጸጥታ እንቅስቃሴዎች 
ላይ አተኩሮ መሥራት እንደሚገባም 
አስታውቀዋል።  

«የአፍሪካ ኅብረት፣...

የገበያ ልማትና ፕሮሞሽን ዘርፍ

ስልክ - 011-126-43-41

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• አልማዝ አያሌው
• እስማኤል አረቦ

ሰላም  ከሚኖረው ሁለንተናዊ   ጠቀሜታ   አንጻር  የትኛውም ማኅበረሰብ /ሕዝብ   
ለሰላም  ልዩ  ዋጋ ይሰጣል። ለሰላም ዋጋ ለመክፈልም ያለው  መሻት፤ የሰላም  እጦት 
ሊያስከትል ከሚችለው ሰብአዊና ቁሳዊ ከዛም ባለፈ ስነልቦናዊና መንፈሳዊ  ስብራት አንጻር  
ሁሌም ከፍያለ ነው።

በተለይም  በየወቅቱ  ከሰላም እጦት ጋር በተያያዘ  አላስፈላጊ ዋጋ ለመክፈል የሚገደዱ  
ሕዝቦች፤ ስለ ሰላም የሚኖራቸው  መሻት የሚመነጨው  ትናንት የሰላም እጦት ካስከፈላቸው  
ዋጋ   በመሆኑ፤  ሰላማቸውን  ለመጠበቅና አጽንቶ  ለማቆም  የማንንም  ምክርና  ጣልቃ 
ገብነት  የሚፈልጉ አይደሉም።

ለችግሮቻችው  ራሳቸው መፍትሄ ሆነው  ለመቆም ሆነ፤ ከችግሮቻችው  በላይ ሆነው  
ፈተናዎቻቸውን ለመሻገር  የሚበቁ፤  በዘመናት  በተለያዩ ውጣ ውረዶች  የተፈተኑ፤ ስለ 
ሰላም  ድምፃቸውን ከፍ አድርገው ከመጮኸ ባለፈ፤ አስፈላጊውን  ሁሉ ዋጋ ለመክፈል   
አቅም የሚሆኑ ትናንቶች  ባለቤት  ናቸው። 

ከነዚህ  ሕዝቦች መካከል   የጎረቤት አገር ሱዳን ወንድም ሕዝብ  አንዱ ነው። የሱዳን 
ሕዝብ በተለያዩ ወቅቶች ሰላሙን የሚፈታተኑ ተግዳሮቶች  ቢያጋጥሙትም  እንደ ሕዝብ 
ሰላም ወዳድ፤ ስለ ሰላሙም   አስፈላጊውን ሁሉ ዋጋ ለመክፈል  ሁሌም ራሱን   ያዘጋጀ፤ 
ለዚህም የሚሆነው ቁርጠኝነት  ያዳበረ  ሕዝብ ነው።

የውስጥ ችግሮቹን ያለ ማንም  ጣልቃ ገብነት  በራሱ  የመፍታት  አቅም እና ጥበብ 
ያለው፤ በዚህም እንደ አገርና ሕዝብ   ጸንቶ መቆም  የቻለ፤ ወደ ፊትም ጸንቶ   መቆም  
የሚያስችሉ   የዳበሩ   መንፈሳዊ፣ ባህላዊ  እና ማህበራዊ እሴቶች  ባለቤትም ነው።

አሁን ላይ ያጋጠመውን  ችግር  በነዚህ ዘመንና ትውልድ ተሻጋሪ   እሴቶች  መፍታት 
የሚያስችል   ማኅበረሰባዊ ቁመና ያለው፤ ትናንት  ላይ በተለያዩ ምክንያቶች  በተፈጠሩ 
የሰላም እጦቶች  ከከፈላቸው አላስፈላጊ  ዋጋዎች  ብዙ ተምሮ፣ ዛሬዎቹን ብቻ ሳይሆን  
ነገዎቹ ላይ  ትልቅ  ተስፋ ሰንቆ  ዴሞክራሲያዊ ስርዓት ለመገንባት  መንገድ የጀመረ ሕዝብ 
ነው።

ይህ ሕዝብ  ለሰነቀው ትልቅ ተስፋ  የሰላም አስፈላጊነት የቱን ያህል አልፋና ኦሜጋ 
እንደሆነ ያውቃል፤ ይህንን እውነታ   ለመረዳት የማንንም አስተርጓሚነት  ሆነ ጣልቃ ገብነት 
አይፈልግም፤ ተስፋውና ለዘመናት የዳበረው ግጭት መፍቻ እሴቱ ከሁሉም በላይ ስለሰላሙ  
ዘብ  እንዲቆም  ያስገድደዋል።

የሱዳን  ሕዝብ  ለሰላም ያለው ቁርጠኝነት   ከቋንቋ   ያለፈ፤ ለአገሩ  ካለው ፍቅር   
የሚመነጭ፤ ትናንት ላይ ተፈትኖ ፍሬ አፍርቶ የታየ፤ ስለነገም የተሻለ ተስፋ ሰንቆ  በአዲስ  
የታሪክ ምዕራፍ መግቢያ በር ላይ እንዲቆም ያስቻለው ነው።  

ኢትዮጵያውያን  ወንድም የሆነው  የሱዳን  ህዝብ   ከጥንት  ጀምሮ  ነፃነቱን  የሚወድ፤  
ብሔራዊ ክብሩን   አስጠብቀው  የቆየ  ከመሆኑ አንጻር፤  አሁን ላይ ያጋጠመውን  ችግር 
ነጻነቱን   እና  ብሄራዊ ክብሩን  በሚመጥን መልኩ በሰላማዊ ውይይትና ድርድር በራሱ   
አቅም  ያለ ማንም ጣልቃ ገብነት  ይፈታዋል  ብለን እናምናለን።

አፍሪካውያን   የራሳቸውን ችግር   በራሳቸው  መፍታት  የሚያስችል  የተሟላ   አቅም  
እንዳላቸው፣ ትናንት  ላይ  ከራሳችን  ተሞክሮ   በተጨባጭ   መማር  እንደቻልን  ሁሉ፤ 
ከሱዳን  ወንድም ሕዝብ ጋር  ከምንጋራቸው  ሰፊ መንፈሳዊ፣ ባህላዊ  እና ማህበራዊ  እሴቶች 
አኳያ ችግሮቻቸውን  በራሳቸው አቅም መፍታት እንደሚችሉ  አብዝተን እንተማመናለን።

ይህ  ከሱዳን ወንድም ሕዝብ ማህበራዊ ማንነት  የሚመነጭ  ስብእና   አሁን  እንደ 
ሕዝብ ያጋጠሙትን ፈተናዎች ተቋቁሞ  መሻገር የሚያስችል ብቸኛ አቅም ነው፤ ዓለም 
አቀፉ ኅብረተሰብም  በሱዳን ሰላም ለማስፈን የሚያደርጋቸው የትኞቹም  ዓይነት   ጥረቶች 
ከሁሉም በላይ ለዚህ አቅም ቅድሚያ ሊሰጥ ይገባል!

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ማከፋፈያ :- ስልክ ቁጥር - 011-157-02-70

መላኩ ኤሮሴ                                  

የክልል ልዩ ኃይሎችን እንደገና በማደራጀት 
ጠንካራ ህብረ ብሄራዊ የጸጥታ ተቋም ለመገንባት 
እየተሰራ መሆኑን የጦር ኃይሎች ጠቅላይ ኢታማዦር 
ሹም ፊልድ ማርሻል ብርሃኑ ጁላ ተናግረዋል:: ልዩ 
ኃይሎችን በፌዴራልና የክልሎች የጸጥታ ተቋማት 
ውስጥ መደራጀቱ ፋይዳው ከፍ ያለ ነው:: ልዩ ኃይል 
በመከላከያ፣ በፌዴራል ፖሊስ እና በክልሎች ፖሊስ ስር 
እንዲደራጅ መደረጉ በዋናነት ሶስት ትላልቅ ፋይዳዎች 
አሉት የሚል እምነት አለኝ:: 

በመጀመሪያ ደረጃ ልዩ ኃይሎች በተለያዩ ጊዜያት 
ከመከላከያ ጎን በመቆም የሚፈጠሩ የጸጥታ ችግሮችን 
ለመቀልበስ የተጫወተው ሚና የሚካድ አይደለም:: 
በምስራቁ የአገራችን አካባቢ የአልሸባብን እንቅስቃሴ 
በመግታት እንዲሁም በቅርቡ በሰሜኑ የአገራችን 
አካባቢ በተከሰተው ጦርነት ከመከላከያ ጎን በመሆን 
የክልሎች ልዩ ኃይሎች የራሳቸውን ሚና እንደተጫወቱ 
ይታወቃል:: የክልሎች ልዩ ኃይሎች በአገራችን የህግ 
የበላይነት ስብራት እና ሰብዓዊ መብቶች ጥሰት ዋነኛ 
ስጋት ተዋናዮች የሆኑባቸው አጋጣሚዎችም አልጠፉም:: 
በአንዳንድ አጋጣሚዎች የክልሎች ልዩ ኃይሎች ከህግ 
ማዕቀፍ ውጪ የመንቀሳቀስ አዝማሚያዎች ታይተዋል:: 

 በአንዳንድ አጋጣሚዎች ህገ ወጥ ተግባራት ላይ 
ጭምር መሳተፋቸውን የኢትዮጵያ ሰብዓዊ መብት 
ኮሚሽን እና ሌሎች ዓለም አቀፍ ሰብዓዊ መብቶች 
ድርጅቶች ያወጧቸው ሪፖርቶች አመላክተዋል:: ይህ 
ኃይል በጊዜው ተገርቶ የክልል እና የፌዴራል  የጸጥታ 
መዋቅር ውስጥ እንዲካተት ባይደረግ  ለዜጎች ደህንነት 
ሳይሆን ስጋት ምንጭነታቸው እየጨመረ መሄዱ አይቀሬ 
ነበር::  እነዚህ ኃይሎች የክልሎች አመራሮችን ድጋፍ 
የሚያገኙ እንደመሆናቸው ያለተጠያቂነት እርምጃዎችን 
ሲወስዱ ተስተውለዋል:: ይህ ደግሞ የህግና ስርዓት 
መፈራረስ ሊያስከትል ይችላል:: በረጅም ርቀት ደግሞ 
አገሪቱን አስከፊ ሁኔታ ውስጥ ሊከታት ይችላል:: ይህ 
መሰል አስከፊ አደጋዎችን ሳያስከትል መስመር እንዲይዝ 
መደረጉ ለዜጎች እና ለአገሪቱ ሰላምና ደህንነት ከፍ ያለ 
ጠቃሜታ አለው::

በሁለተኛ ደረጃ የክልሎች ልዩ ኃይሎች በክልሎች 
ውስጥ የሚገኝ አብዛኛውን ብሄር በሚመስል መልኩ 
የተደራጁ ነበሩ::  በክልሎች ውስጥ የሚገኙ ህዳጣን 
ተዋጽኦ እዚህ ግባ የሚባል አልነበረም:: በአገሪቱ 
ውስጥ ያለውን ብዝሃነት በሚያንጸባርቅ መልኩ 
አለመደራጀታቸው አልበቃ ብሎ በክልሎች ውስጥ 
ያለውን ነባራዊ ሁኔታ የማያንጸባርቁ መሆናቸው 
የበለጠ አሳሳቢ መዋቅር ያደርጋቸዋል:: እነዚህ ልዩ 
ኃይሎች በክልሎች ማንነት ላይ ተመስርተው አገሪቱን 
ሊከፋፍሉ እንደሚችሉ ሳይታለም የተፈታ ነው:: እነዚህ 
ኃይሎች ከፌዴራል መንግስት የተለየ አቋም፣ ዓላማና 
ግብ ሊኖራቸው በሚችል የክልሎች ባለስልጣናት  
የሚዘወሩ እንደመሆናቸው ታማኝነታቸውም ክልሉን 
ለሚመራ አካል ነው:: ይህ ደግሞ አገሪቱ እና የአገሪቱ 
የጸጥታ መዋቅር በብሄር እንዲከፋፈል ከማድረጉ ባሻገር 
ታማኝነታቸው ለተለያዩ አካላት የሆኑ የታጠቁ ኃይሎች 
በአንድ አገር ውስጥ እንዲኖሩ የሚያደርግ ነው:: ይህ 
በክልሎች መካከል ግጭቶች እንዲቀሰቀሱ፣ በክልሎች 
የጸጥታ መዋቅሮች እና እና በፌዴራል መንግስት የጸጥታ 
መዋቅሮች መካከል መጠነኛ ግጭቶች እንዲቀሰቀስ 
ምክንያት ከመሆን አልፎ አገሪቱን የለየለት የእርስ በርስ 
ጦርነት ውስጥ ሊከታት ይችላል:: ኢትዮጵያ ከእርስ በርስ 
ጦርነት ገና በመላቀቅ ላይ ያለች አገር ነች:: አሁን የክልሎች 
ልዩ ኃይሎችን ዳግም ለማደራጀት እየተደረገ ያለው ጥረት 
የእርስ በርስ ግጭት ምዕራፍን ለመዝጋት እና ወደ አዲስ 
ምዕራፍ ለመሸጋገር እገዛው ከፍ ያለ ነው::

በሶስተኛ ደረጅ ልዩ ኃይሉ ዳግም የማደራጀት ስራ 
በፍጥነት ባይሰራ እኩይ ዓላማ ያላቸው ኃይሎች የክልሎች 
ልዩ ኃይሎችን  የፌዴራል መንግስቱን ህጋዊነት ለመናድ 
ሊጠቀሙበት ይችላል:: የፌዴራል መንግስቱ ህጋዊነት 
ሲናድ እና ሲዳከም እነዚህ ኃይሎች አካባቢዎችን ወደ 
መቆጣጠር የመሄድ አዝማሚያ ሊኖራቸው ይችላል:: ይህ 

ባለ ብዙ ፋይዳው ልዩ ኃይልን መልሶ 
የማደራጀት ሥራ

ሱዳናውያን የራሳቸውን ችግር በራሳቸው  
የመፍታት አቅሙም  ችሎታውም አላቸው!

ደግሞ የፌዴራል መንግስቱን ከጥቅም ውጪ ሊያደርግ 
እና አገሪቱን የክልሎች ኃይሎች እጅ ስር ሊያደርጋት 
የሚችል ነው::   

ሲጠቃለል የክልል ልዩ ኃይሎች አገር አንድነት  
ስጋት የመሆን እድሉ ከፍተኛ ነበር:: እነዚህ ኃይሎችን 
ዳግም የማደራጀት ስራ  ባይሰራ መለያየትን በመፍጠር 
የፌዴራል መንግስቱን ስልጣን መናድ እና የህግ 
የበላይነትን አደጋ ላይ ሊጥሉ ይችሉ ነበር:: የክልል 
የጸጥታ መዋቅር ሀሳቡ ጠቃሚ ቢሆንም እነዚህ ኃይሎች 
በፌዴራል መንግስት እና በፌዴራል የጸጥታ መዋቅር 
ቁጥጥር  ስር እንዲሆኑ መደረጉ ወቅታዊ እና የብዙ 
ጊዜያት የአገራችን ህዝቦች ጥያቄ የነበረ ነው:: የክልሎች 
ብሎም የጥቂት ብሄሮች ጠባብ ፍላጎቶች አገራዊ ጥቅምን 
እንዲያናጋ ሊፈቀድ አይገባም::

የፌዴራል መንግስት ልዩ ኃይሎችን ዳግም 
ለማደራጀት የጀመረው እርምጃ የአገሪቷ አንድነት 
እና የህግ የበላይነት እንዲረጋገጥ ያለውን የላቀ ፋይዳ 
በመገንዘብ ሁሉም ኢትዮጵያዊ መንግስት የጀመረውን 
የጸጥታ ኃይሎችን መልሶ የማደራጀት ስራ ከዳር  
እንዲያደርስ እገዛ ሊያደርግ ይገባል:: የክልሎች ልዩ 
ኃይሎችን ዳግም ለማደራጀት የሚደረገውን ጥረት 
ሌላ ትርጉም በመስጠት ህዝቡን የሚያደናግሩ አካላት 
ከተግባራቸው ሊቆጠቡ ይገባል::  

የፌዴራል መንግስት የክልሎች ልዩ ኃይሎችን መልሶ 
በማደራጀት በመከላከያ፣ ፌዴራል እና የክልሎች ፖሊስ 
መዋቅር ውስጥ እንዲካተቱ ለማድረግ ከሚደረገው ጥረት 
ባሻገር የጸጥታ መዋቅሮች ውስጥ መካተት ለማይፈልጉት 
እና ሌላ ስራ ላይ የመሰማራት ፍላጎት ላላቸው ዜጎች 
ሁኔታዎችን ማመቻቸት ያስፈልጋል:: የተሃድሶ 
ስልጠናዎችን በመስጠት ወደ አምራች ዘርፍ እንዲሰማሩ 
አስፈላጊው ድጋፍና ክትትል ሊደረግላቸው ይገባል:: 
ከዚህ ጎን ለጎን ልዩ ኃይሎች እንደገና በመደራጀታቸው  
ምክንያት በክልሎች ሊፈጠር የሚችለውን ክፍተት 
ለመሙላት መደበኛውን ሰራዊት የማጠናከር ስራ ልዩ 
ትኩረት ሊሰጠው ይገባል::

የፌዴራል መንግስት 
ልዩ ኃይሎችን ዳግም 

ለማደራጀት የጀመረው 
እርምጃ የአገሪቷ አንድነት እና 
የህግ የበላይነት እንዲረጋገጥ 

ያለውን የላቀ ፋይዳ በመገንዘብ 
ሁሉም ኢትዮጵያዊ መንግስት 
የጀመረውን የጸጥታ ኃይሎችን 
መልሶ የማደራጀት ስራ ከዳር  
እንዲያደርስ እገዛ ሊያደርግ 

ይገባል

አዲስ ዘመን፡- ሰሞኑን አንድ የጥናት ምርምር 
አካሂዳችኋል:: አውደጥናቱ  ምርምሩ ከተማ ተኮር 
የሆነበት ምክንያት ነው?

አቶ ማንደፍሮ፡-  ዓላማው በአገር ውስጥ ያለውን 
ችግር ለመፍታት ያለመ ነው:: በዚህ ላይ በርካታ ምሁራን 
የተሳተፉበት በመሆኑ ትልቅ ውጤት የተገኘበት ነው:: ይህ 
በዓመታዊ እቅዳችንም የተካተተ ነው:: በዋናነት ከተማ 
አቀፍ ጥናት ነው የተካሄደው:: ከተለያዩ ተቋማት ምሁራን 
የተሳተፉበት በመሆኑ ብዙ ተሞክሮ የሚገኝበት ነው:: 
ከተማ አስተዳደሩ በአሁኑ ወቅት የተያያዘው መልካም 
አስተዳደር የማስፈን፣ ዴሞክራሲን የማስረጽ፣ ልማቱን 
ለማፋጠን እና የቴክኖሎጂ ሽግግርና ዕድገት የደረሰበትን 
ደረጃ ታሳቢ ባደረገ መልኩ መፍትሄ ማሰባሰብ ነው::

እኛ አገር በብዛት ስለ ችግር ይወራል:: እኛ ደግሞ 
የምንለው ችግርን ማውራት ብቻ ሳይሆን መፍትሄን 
እንዴት እናምጣ የሚለው ነው:: በዚህ ላይ ትኩረት 
አድርገን ነው ጥናትና ምርምሮችን እያካሄድን ያለነው:: 
በመሆኑም ከሁሉም በቀደመ መልኩ እንዴት የመፍትሄ 
አካል እንሁን የሚለው ዋነኛ አጀንዳችን ነው:: ለከተማዋ 
ችግር የመፍትሄ አካል መሆን የሞራል የታሪክም ግዴታ 
አለብን:: ምሁራንም በዚህ ላይ ግዴታቸውን እንዲወጡ 
ነው ያሰባሰብነው::

በተለይም በአሁኑ ወቅት በአገራችን ኅብረብሔራዊ 
ወንድማማችነት ከምንም በላይ የሚያስፈልግበት ወቅት 
ነው:: ብዙ ታሪክ ያለን ሕዝቦች ነን:: ሆኖም ወጣ ገባ 
የሚሉ ችግሮች አሉ::  በመሆኑም በዘላቂነት ችግሩን 
ለመፍታት ጥናቶች እየቀረቡ ነው፤ በቀጣይም በዚህ ላይ 
ትኩረት አድርገን እንሠራለን:: ብዙሃነትን ባቀፈ መንገድም 
የመፍትሄ አካል ለመሆን እየሠራን ነው::

የአዲስ አበባ አመራር አካዳሚው ከተመሠረተ 
ሥምንት ዓመታትን ያስቆጠረ ሲሆን፤ እስካሁን ድረስ 
በርካታ ችግር ፈቺ ጥናቶችን በማህበራዊና ምጣኔ 
ሀብታዊ ጉዳዮች ላይ አካሂዷል:: በቀጣይም የከተማዋ 
አሁናዊ እና ቀጣይ ችግሮችን ታሳቢ ያደረጉ የጥናትና 
ምርምር ሥራዎች ልዩ ትኩረት ይሰጣቸዋል፤ በዚያው 
ልክ የመፍትሄ አካላትም እልባት መስጠት የሚችሉበት 
ዕድል ይኖራል:: የተጀመረው ሥራ በየጊዜው እየተጠናከረ 

‹‹ለከተማዋ ችግር የመፍትሄ አካል መሆን፤ የሞራልም 
የታሪክም ግዴታ አለብን››

ይሄዳል::
አዲስ ዘመን፡- የአካዳሚው ጥናትና ምርምሮች 

በዋናነት የሚያተኩሩት ችግሮች ላይ ብቻ ነው?
አቶ ማንደፍሮ፡- ችግሮች የመፍትሄዎች መነሻዎች 

ናቸው:: ችግሮች በከተማ አስተዳደራችን ብቻ ሳይሆን 
በዓለም አቀፍ ደረጃም የተለያየ ቅርጽ እየያዘና እየተለወጠ 
ነው:: ዓለማዊ ሁኔታው ደግሞ በሰው ሰራሽ እና 
በተፈጥሯዊ መንገድ የመለዋወጥ ሁኔታዎች አሉ:: ለምሳሌ 
ሰው ሰራሽ ከሆኑት የተወሰኑትን ስንመለከት ከፍተኛ የሆነ 
የአየር ንብረት ለውጥ አለ:: ተደጋጋሚ ጎርፍ፣ የመሬት 
መንቀጥቀጥ እና እሳተ ገሞራ እናያለን:: በሌላ ጎኑ ደግሞ 
እንደ ኮሮና ቫይረስ የመሳሰሉትና ሌሎች ወረርሽኞችን 
እናያለን:: ሰው ሠራሽ የምንላቸውን የተመለከትን እንደሆነ 
ደግሞ የዩክሬንና ራሺያን ጦርነት ለአብነት ማንሳት 
እንችላለን:: ይህ ጦርነት በዓለም ገፅታ ላይ የራሱ የሆነ 
ለውጥ እያመጣ ነው:: በኢትዮጵያም ላይ የራሱን ለውጥ  
እና ተጽዕኖ እያመጣ ነው:: 

አዲስ ዘመን፡- አካዳሚው ቀጣናዊ ጉዳዮች ላይ 
ያለው ምልክታ ምንድን ነው?

አቶ ማንደፍሮ፡-  ከባቢያዊ ሁኔታዎችን እና 
ጉዳዮችን መመልከት ይገባል:: እኛ የምንኖረው የአፍሪካ 
ቀንድ ላይ ነው:: በዚህ ቀጣና ደግሞ ጂኦ-ፖለቲክሱ 
እየተቀየረ ነው:: በርካታ ኃያላን አገራት በዚህ ቀጣና 
ከፍተኛ ፍላጎት ስላላቸው የጦር ካምፖችን እየገነቡና 
በምሥራቅ አፍሪካ እየተስፋፉ ነው:: በዚህም አካባቢውን 
በበላይነት መቆጣጠር ፍላጎት እና ትልቅ ሽኩቻ አለ:: 
በዚህ ወቅት የእኛ የውስጥ ሠላም በዘላቂነት እንዳይኖር 
የሚያደርጉ ተጽዕኖዎች ይኖራሉ::

አንደኛው እኛ ራሳችንን ለመቻል የምናደርገው 
መፍጨርጨር የማይዋጥላቸው አካላት አሉ:: ይህን 
ከታላቁ የህዳሴ ግድብ ጋር ማያያዝ እንችላለን:: እነዚህን 
ብቻ ሳይሆን በርካታ የልማት ትልሞቻችንን እንዳናሳካ 
ምክንያት ይሆናሉ:: ስለዚህ በውስጥ ሰላማችን እየተረጋጋ 
እንዳይሄድ ከማድረግ ጀምሮ ከውጭ ተጽዕኖ ጋር 
ተደማምሮ ፈተናዎች እንዲኖሩ ያደርገዋል::

ሌላው የሕዝብ ቁጥር እየጨመረ መሄድና በዚያው 
ልክ ምርታማነት አለመጨመር ችግር አለ ብለን እንድናስብ 

ያደርገናል:: ለዚህም የዓለምን እና  የአፍሪካ ቀንድ ቀጣናን 
ሁኔታ በመመልከት እና በመተንተን የመውጫ መንገዱን 
ማመላከትና የመፍትሄው አካል መሆን እንጂ ችግሮችን 
ደጋግመን መናገር የለብንም::

ሰዎች በብዛት ስለ ኑሮ ውድነት ያነሳሉ:: ይህ ጊዜያዊ 
ችግር ነው:: በእኛ አገር ብቻ ሳይሆን በመላው ዓለም 
የሚስተዋል ችግር ነው:: ሆኖም የእነዚህ ችግሮች ምንድን 
ናቸው ብለው ምሁራን ያስባሉ:: ዋነኛ መውጫ መንገዱ 
እና በዘላቂነት ችግሩ የሚፈታበት መንገድ  ልማትን 
በማሳደግና ተደራሽ በመሆን ነው:: የልማት እጥረት 
ያመጣው ችግር መፍታት የሚቻለው በልማት ነው:: 
የሰላም እጦትን መፍታት የሚቻለው ሠላም በማረጋገጥ 
እና ሰላም በፅኑ መሠረት ላይ በመገንባት ነው የሚፈታው:: 
ስለዚህ የእነዚህን ችግሮች መፍትሄ ለማመላከት ምሁራን 
ሚናቸው የጎላ ነው:: 

አዲስ ዘመን፡- አሁናዊ እና ቀጣይ የከተማዋን 
ችግሮች የሚቃልሉ ጥናትና ምርምሮችን ለማካሄድ 
የተሰጠው ትኩረት በምን ደረጃ ይገለፃል?

አቶ ማንደፍሮ፡- በከተማዋ ውስጥ የሚገኙትን 
ውስብስብ ችግሮችን ለማቃለል ዘርፈ ብዙ ጥናቶችን 
በማከናወንና ለሚመለከታቸው አካላት በመስጠት 
ላይ ነን:: በተለይም ከቅርብ ጊዜ ወዲህ በከተማዋ ላይ 
ያንዣበቡ ችግሮች እልባት መስጠት በሚቻልበት ሁኔታ 
ላይ ትኩረት በማድረግ ጥናት እየተካሄደ ነው:: የአዲስ 
አበባ አመራር አካዳሚ ዘርፈ ብዙ ተግባራትን እያከናወነ 
ነው:: በከተማ የሚስተዋሉ ዘርፈ ብዙ ችግሮችን ለማቃለል 
በትኩረት ነው የሚሠራው:: እየተደረጉ የሚገኙ የጥናትና 
ምርምር ሥራዎችም ከተማዋ በአሁኑ ወቅት የገጠማትን  
ችግር በጥልቀት የሚመለከት፤ የሚተነትንና መፍትሄ 
የሚያመላክት ነው:: ጥናቶችና ምርምሮች በቀጣይም 
ሊገጥሟት የሚችሉትን ችግር ከግምት ውስጥ በማስገባት 

- አቶ ማንደፍሮ ኃይሌ
የአዲስ አበባ አመራር አካዳሚ ምክትል ፕሬዚዳንት

ክፍለዮሐንስ አንበርብር

የአዲስ አበባ አመራር አካዳሚ ከመሠረቱ ሲቋቋም የአዲስ አበባን አመራሮች አቅም በመገንባት 
የከተማዋ ነዋሪ መልካም አገልግሎት እንዲያገኝ ማስቻል አንዱ አላማ ነው:: ከዚህም ባሻገር  ከተማዋ 
የኢትዮጵያም ብቻ ሳትሆን የአፍሪካ መዲና ብሎም በዓለማችን በርካታ ዲፕሎማቶችን የሚቀመጡባት 
ሦስተኛዋ ከተማ ናት:: በመሆኑም እነዚህን ታሳቢ በማድረግ ሥልጣንና ተግባራቱም ሰፋ ያሉ ሆነዋል:: 

በዚህም መሠረት አካዳሚው ከተጣለበት ኃላፊነቶች በጥቂቱ መጥቀስ ተገቢ ነው:: የከተማውና 
የአገሪቱን የልማት ፖሊሲዎችንና ስትራቴጂዎችን መሠረት በማድረግ የአካዳሚውን የትምህርትና 
ስልጠና መርሐ-ግብር መቅረጽ፣ ሞጁሎች ያዘጋጃል፣ በቦርድም ሲፀድቅም በሥራ ላይ ያውላል:: የከተማው 
አስተዳደር አመራርና ባለሙያ የትምህርትና ስልጠና ፍላጎትን መሠረት ያደረገ የአጭር፣ የመካከለኛና 
የረዥም ጊዜ ሥልጠናዎችንም ይሰጣል:: የተቋማትን፣ የአመራርንና የባለሙያን የማስፈፀም አቅም 
ለመገንባት የሚረዱ የጥናትና ምርምር ሥራዎችን ይሠራል፤ ሲፀድቅም ተግባራዊ ያደርጋል::

ቤተ መጻሕፍትን በማደራጀት የትምህርትና ሥልጠና ሂደቱን ይደግፋል፣ ሌሎች የትምህርት 
መሣሪያዎችን ያደራጃል፣ ለሥልጠናው አግባብነት ያላቸው የሥልጠና አሰጣጥ፣ የምዘናና ግምገማ 
ሥርዓቶችን ይነድፋል፣ ሲፀድቅም ተግባራዊ ያደርጋል:: ከመንግሥታዊ መስሪያ ቤቶች ወይም የግል 
ድርጅቶች በሚቀርብለት ጥያቄ መሠረት ለአመራርና ባለሙያ የሥልጠና፣ የምክርና የማህበረሰብ 
አገልግሎት ይሰጣል:: 

ሠልጣኞች ሥልጠናቸውን ሲጨርሱ የምስክር ወረቀት ይሰጣል፣ የሥልጠና ውጤታማነት ጥናት 
ያካሂዳል፤ ለሚመለከተው አካልም ያቀርባል፣ ከጥናቱ በመነሳት የተሻሉ የአሠራር ስልቶችን ይቀይሳል:: 
በቦርዱ ሲፈቀድለት የከተማ አስተዳደሩን ማህበራዊ ችግር የሚፈታ የጥናትና ምርምር ተግባራትን 
ያከናውናል፣ የተገኙ ውጤቶችንም ያሳትማል፣ ያሰራጫል በሥራ ላይ እንዲውሉ ያደርጋል::  የአካዳሚውን 
የትምህርትና ሥልጠና አሰጣጥ ለማሻሻል የሚያስችሉ የአቅም ግንባታ ሥራዎችን ያከናውናል::

ይህ አካዳሚ የተለያዩ ትምህርታዊ ሴሚናሮችን፣ ወርክ ሾፖችን፣ ኮንፈረንሶችንና አውደ ጥናቶችን 
ያዘጋጃል፣ ያካሂዳል፣ ጥሪ ሲደረግለትም ይካፈላል:: ከዚህም በተጨማሪ ከሌሎች አቻ ተቋማት፣ የከፍተኛ 
ትምህርት ተቋማትና ተመሳሳይ ዓላማ ካላቸው የፌዴራልና ክልል ተቋማት ጋር ግንኙነትና ትብብር 
ይፈጥራል፣ ምርጥ ተሞክሮም ይለዋወጣል:: ከነዚህ አካላት ጋር በመተባበር ትምህርትና ሥልጠና ይሰጣል 
ወይም እንዲሰጥ ያደርጋል የሚሉና ሌሎች ሥልጣንና ተግባራትንም ተሸክሟል:: በዛሬ ዕትማችንም 
ከአካዳሚው ምክትል ፕሬዚዳንትና የምርምር ማማከር ዘርፍ ኃላፊ አቶ ማንደፍሮ ኃይሌ ጋር ቆይታ 
አድርገናል::

የአዲስ አበባ
 አመራር አካዳሚ ዘርፈ ብዙ 

ተግባራትን እያከናወነ ነው:: 
በከተማ የሚስተዋሉ ዘርፈ ብዙ 
ችግሮችን ለማቃለል በትኩረት 

ነው የሚሠራው

መፍትሄ  ማፈላለግ ላይ ያተኮረ ናቸው::
አሁን ያለውን ችግር ብቻ ሳይሆን ቀጣይ 

የሚመጣውን ችግር በመገመትና በመተንበይ መፍትሄ 
አስቀምጠው ይሄዳሉ:: እነዚህና በመሳሰሉት ላይ ለፖሊሲ 
አውጪዎች፣ አስፈጻሚ አካላት የመፍትሄ አካል የሚሆን 
አቅጣጫ የሚገኝበት መንገድም ጭምር ነው::

አዲስ ዘመን፡-  አካዳሚው የአፍሪካ 
መዲና አዲስ አበባ ውስጥ እንደመገኘቱ መጠን 
አፍሪካውያንን ያማከለ ሥራ ይሠራል ?

አቶ ማንደፍሮ፡- መልካም ነው:: አዲስ አበባ 
የበርካታ ዲፕሎማቶች ከተማ ናት:: ምናልባትም 
በተባበሩት መንግሥታት ድርጅት አኳያም መቀመጫነትም 
ሦስተኛዋ  የዲፕሎማት ከተማ ናት:: ይህም ብቻ ሳይሆን 
ኢትዮጵያንም ወክላለች:: ከዚህም በተጨማሪ እኛ የሊግ 
ኦፍ ኔሽን ብሎም የአፍሪካ ኅብረት መሥራች ነን:: ይህ 
ማለት ደግሞ የአፍሪካ አገራት መርከቦች መልህቅ ማረፊያ 
አዲስ አበባ ናት ማለት ነው:: ይሁንና አዲስ አበባን  
ያለውን ሁኔታ ስናይ በርካታ ችግሮች አሉባት፤ ይህ 
የሚታበል አይደለም:: 

ችግሮቹ ምንድን ናቸው ብለን ስንመለከት፤ ከላይ 
የተጠቀሱትን ኃላፊነትና ታሪካዊ መሠረቶችን የሚመጥን 
መሠረተ ልማት፤ ብቃት ያለው አመራርና የሰው ኃይል 
አለመኖር ነው:: የከተማዋ ዕድገት  ላይ ወሳኝ ሚና 
ከሚጫወቱት አንዱና ዋነኛው የከተማ አስተዳደር 
ወይንም መሪ ነው:: በዚህ ደረጃ አስበን መሥራት አለብን:: 

አዲስ ዘመን፡-  በአሁኑ ወቅት የአዲስ አበባ 
ከተማ አስተዳደርን የሚመጥን አመራር አለ ማለት 
ይቻላል?

አቶ ማንደፍሮ፡- የአዲስ አበባ  አመራር  አካዳሚ 
እንደገና ሲዋቀር በዋናነት ማዕከል ያደረገው ይህንን 
የሚመጥን ወይንም ሊመጥን የሚችል ተተኪ አመራር 
መፍጠር ነው:: ይህ ደግሞ መጪውን ጊዜ በመተንበይ 
በዕቅድ የሚሠራ መሆን አለበት:: አሁን ባለው ሁኔታ 
እና ከአጭር ጊዜ አኳያ የመልካም አስተዳደር እጦትና 
አገልግሎት አሰጣጥ ላይ ጎላ ያለ ችግር ይስተዋላል:: በዚህ 
ላይ ሰፋ ያሉ ክፍተቶች አሉ:: በዚህ ላይ ሊሠሩ የሚችሉና 
አካዳሚውን የሚመለከቱ ተግባራትን በመንቀስ እንደ 
ተቋም በትጋት እየሠራን ነው::

አሁን እያወራን ያለነው ችግር አይደለም:: መፍትሄው 
ምን መሆን አለበት የሚለው ነው:: ኢኮኖሚያችን 
በሚመጥነው ደረጃ መውሰድ ያለብን ነገር ካለ መውሰድ 
አለብን:: ሁሉን በአንድ ቀን ማስተካከል አይቻልም:: 
ኢኮኖሚ የሚፈታውን ኢኮኖሚ ይፈታዋል:: ነገር ግን 
በአጭር ጊዜ እና ሁኔታ በፈቀደው ልክ ብሎም በሰው 
ኃይል አደረጃጀትና በማስተካከል የሚታረሙ ችግሮች 
ካሉ ለማስተካከል ዕድሉ አለን:: ለዚህም የሚመጥንና 
የከተማዋን ሁኔታ የተገነዘበ አመራር በማፍራት ረገድ 
ደግሞ እኛ እንደ አካዳሚ የሚጠበቅብን ኃላፊነት 
በመወጣት ላይ ነን::

አዲስ ዘመን፡- ከተሞዋን የሚመጥን ተቋምስ 
ተገንብቷል?

አቶ ማንደፍሮ፡- ተቋማትን ማጠናከር አንዱና 
ትልቁ የአገራዊ ለውጥ ትኩረት ነው:: እንደከተማም  
እየተሠራበት ያለ ጉዳይ ነው:: በተለይ ጠቅላይ ሚኒስትር 
ዶክተር ዐቢይ አሕመድ ወደ ሥልጣን ከመጡ በኋላ 
ተቋማት ግንባታ ላይ ትኩረት አድርገናል:: አንድ የፖለቲካ 
ፓርቲ ሲመጣ የሚቀጥል ሌላው ሲመጣ የሚፈርስ 
ወይንም የሚያጋድል የተቋም ግንባታ መኖር የለበትም 
በሚል ጠንካራ ተቋም ግንባታ ላይ በሰፊው እየተሠራ 
ነው:: በመሆኑም ለትውልድ ቀጣይነት ያለው ተቋም 
ግንባታ ቅድሚያ የተሰጠው ነው:: በዚህ ግንባታ ውስጥ 
አንዱ ማሳያ ተቋማችን ነው:: ፕሮፌሽናሊዝም እየተገነባ 
ነው:: ከተማ መመራት ያለባት ስለ ከተማ ክህሎቱም 
እውቀቱም  ባለው ሰው መሆን አለበት ተብሎ ይታመናል:: 
ይህ ሳይንስ ነው:: ይህ ሳይንስ ደግሞ እየተተገበረ ነው:: 

እኛ ደግሞ በሁለት ነገሮች ውስጥ ስፔሻላይዝድ 
እያደረግን ነው:: በአካዳሚክሱ ረገድ ተተኪ አመራሮችን  
እስከ ዶክትሬት እያሰለጠንና እያፈራን ነው:: በሌሎች 
ዩኒቨርሲቲዎች ውስጥ የሚሰጥን ትምህርትና ኮርስ 
መደጋገም ሳይሆን በከተማ አስተዳደር ስፔሻላይዝ 
ማድረግ ነው:: ሁለተኛው የእኛን ብቻ ሳይሆን ለጎረቤት 
አገራት  ጭምር የልቀት ማዕከል ሆነን እንወጣለን::  
የኢትዮጵያ አየር መንገድ ለብዙዎቻችን ሞዴላችን ነው:: 
እኛ እንደዚያ ማዕከል እንሆናለን ብለን ነው የተነሳነው:: 
ሌላኛው የከተማችን ብቁ አመራር ማፍራት ብቻ ሳይሆን 
በአገራችን ለሚገኙ ከተሞች ሞዴል ሆነን ሌሎች ከተሞች 
በዚህ ማዕቀፍ ውስጥ ሆነው የሚሄዱበትን ዕድል 
መፍጠር ነው::

አሁን በምንሄደው መንገድ ሳይሆን በዚህ ተሞክሮ 
ካላቸው እንደ  አሜሪካ፣ ካናዳ፣ ጀርመን እና ሌሎች 

ትልልቅ አገራት መሰል ተቋማት አላቸው:: ቤጂንግም 
የማዘጋጃ ቤት ኢንስቲትዩት አላት:: ስለዚህ በከተማችን 
ያለው ነገር አሁን ባለው ሁኔታ መቀጠል ስለሌለበት 
የበለጠ መዘመንና ዓለም ከደረሰበት ሁኔታና አኳያ 
መቃኘት አለበት:: እኛ ስለችግር እያወራን መሄድ 
የለብንም የሚል አቋም ስንይዝ፤ የተፈጠሩ ችግሮችን 
ወይንም በቀጣይ ሊከሰቱ የሚችሉ ችግሮችን እንዴት 
መከላከልና ማስቀረት ይቻላል የሚል ትልቅ ምስል ነው 
ይዘን የምንሠራው::

መጪው ጊዜ በጣም ውስብስብ ነገሮች ሊኖሩት 
ይችላሉ:: ቴክኖሎጂው ውስብስብ ነው:: አሁንም 
እንደምንለው ከተሞች በማንዋል የሚመሩ ሳይሆን 
ከስማርት ከተማነት አልፈው ወደ ዲጂታል ከተማ 
እየቀየሩ ነው:: ስለዚህ ይህንን የሚመጥን አመራር እና 
ባለሙያ መፍጠር ተገቢ ነው:: በመሆኑም እኛ ዘንድ 
ያለው ኃላፊነት በጣም ትልቅ ነው:: በመሆኑም በሜጋ 
ፕሮጀክት ደረጃ ትልቅ ኢንስቲትዩት እየገነባን ነው::

አዲስ ዘመን፡- የከተማዋ ችግር ብለው 
ከሚነሱት መካከል ከገጠር ወደ ከተሞች የሚደረግ 
ፍልሰት፣ የመኖሪያ ቤት እጥረት፣ የሕዝብ መብዛትና 
የኑሮ ውድነት ናቸው:: በዚህ ላይ ለመንግሥት 
ጥንቃቄ እንዲያደርግ ምን የጠቆማችሁት  ነገር 
አለ?

አቶ ማንደፍሮ፡- የከተማዋ ችግሮች ዘርፈ ብዙ 
ናቸው:: ከላይ የጠቀስካቸው ብቻ ሳይሆኑ ሌሎች 
ከከተማ ባህሪ ጋር ተያይዘው የሚመጡ እና የሚወለዱ 
ችግሮች አሉ:: ስለዚህም እነዚህን ችግሮች በጥናት 
እየለዩና  መፍትሄ  እያበጁ መሄድ ያስፈልጋል:: ነገሮችን 
በግምት ወይንም በግምገማ ደስ ባለን መንገድ መናገር 
አይመከረም:: እውነተኛው ነገር ላይ ቆሞ መነጋገር 
ይጠቅማል:: ሁልጊዜም መነጋገር ያለብን በማስረጃ ላይ 
ተመስርተን ሳይንሳዊ ዕውቀትን በተላበሰ መንገድ መሆን 
አለበት:: ኢትዮጵያ ውስጥ አሁን ባለው ነባራዊ ሁኔታ 

ከአዲስ አበባ ውጪ ያሉ ከተሞች በተረጋጋ ሠላም ውስጥ 
መሆን ሲጀምሩ እና ሥራ ዕድል መፍጠር ሲጀምሩ ወደ 
አዲስ አበባ የሚመጣው ሕዝብ ይቀንሳል:: በአሁኑ ወቅት 
ከፍተኛ የሆነ ውስጣዊ ፍልሰት አለ:: በተለይም ሠላምና 
መረጋጋት በማይሰማቸው አካባቢዎች ያሉ ዜጎች ወደ 
አዲስ አበባ የመፍለስ ባህሪ አለ::

ሌላው ደግሞ ሰፊ የሥራ ዕድል ይኖራል በሚል 
ወደ አዲስ አበባ የሚመጡ ዜጎች ቁጥራቸው ከፍ ያለ 
ነው:: ከተወላጁ በላይ ወደ ከተማዋ የሚመጣው ቀላል 
አይደለም:: ይህ ለከተማው አስተዳደርም ራስ ምታት 
ነው:: እንዲያውም ኢ-ተገማች ነው:: የሕዝብ ቁጥር እና 
በጀቱን አጣጥሞ ለመሄድም አስቸጋሪ ይሆናል:: ስለዚህ 
እንደ መንግሥት የሚመከረው ዘላቂ የሆነ እና የተረጋጋ 
ሠላምን በመላ አገሪቱ ማስፈን መቻል ነው:: ይህ ሲመጣ 
ባለበት ቦታ ተረጋግቶ የመኖር ዕድሉ ይጨምራል:: ይህ 
ለከተሞች ዕድገትም ትልቅ ፋይዳ አለው::

በየአካባቢው የሥራ ዕድል መፍጠር ይገባል:: ሥራ 
ዕድል ከተፈጠረ ከሌሎች ከተሞች ወደ አዲስ አበባ 
የሚደረገው ፍልሰት ይቆማል አሊያም ይቀንሳል:: 
ምናልባትም የተረጋጋ ሠላም ካለ እና ሰፊ የሥራ ዕድል 
ፈጠራ ካለም ከአዲስ አበባ ወደ ክልል ከተሞችም 
የመሄድ ዕድል ይኖራል:: ሌላኛው ምርትና ምርታማነትን 
መጨመር ነው:: በአቅርቦትና ፍላጎት መካከል ያለውን 
ልዩነት መድፈን ወይንም ደግሞ ማቃለል ተገቢ ነው::

ስለዚህም የአዲስ አበባ ሥራ አመራር አካዳሚ 
በከተማዋ የሚስተዋሉ ችግሮችን እያጠና ለሚመለከተው 
አካል ከነመፍትሄው እየሰጠ ይገኛል::

አዲስ ዘመን፡- የእናንተ ጥናት ያመጣው ውጤት 
ምንድን ነው? ለአብነት ፍልሰት አሁን የከተማዋ 
ችግር ሆኖ ቀጥሏል::

አቶ ማንደፍሮ፡- ከላይ እንደገለጽኩት  አመራር 
አካዳሚው  የተለያዩ ጥናቶችን እያጠና  ከነመፍትሄው 
ያቀርባል:: ካለው የአቅም፤ የፋይናንስና የጊዜ እጥረት 
አኳያ ሁሉም ችግሮች በአንድ ጀንበር ላይፈቱ ይችላሉ:: 

ለአብነት ያህል ያነሳኸው የፍልሰት ጉዳይ ተጽዕኖው 
ልማት ላይ ብቻ ሳይሆን ሠላም ላይም ጭምር ነው:: ሥራ 
ያጣ ሰው ለመኖር ሲል የማይጠበቁ ወንጀሎች አሊያም 
ደግሞ ድርጊቶች ውስጥ ሊሳተፍ ይችላል:: ለተለያዩ 
ፀረ ሠላም ኃይሎች ወይንም ሱሶችም የመገዛት ዕድል 
ይኖረዋል:: ለነዋሪዎችም ሥጋት የመሆን ዕድሉ የሰፋ ነው::

ይህ ችግር ደግሞ በከተማ አስተዳደሩ ብቻ የሚፈታ 
አይደለም:: ዜጎች ስለሆኑም ግቡ አትግቡ ብሎ መከልከል 
አይቻልም:: በመሆኑም እንደ ፌዴራል ሥርዓቱ በመላው 
ኢትዮጵያ ሰላም እንዲኖር መሠራት አለበት:: በዚህ ላይ 
ሁሉም ዜጋ ድርሻ አለው:: ወደ መንግሥት ብቻ መወርወር 
የለብንም:: እንደ ኢትዮጵያ የችግሮች አልፋ እና ኦሜጋ 
አድርገን የምናስበው መንግሥትን ነው:: ከዚህም አልፎ 
መፍትሄ የምንጠብቀው ከመንግሥት ብቻ ነው:: ይህ 
አካሄዳችን ለዘመናት የመጣንበት ነው:: ነገር ግን መፍትሄ 
አላስገኘልንም:: በመሆኑም ችግሮችን የምንረዳበትና 
መፍትሄውን የምንጠብቀው ከአንድ አካል ብቻ መሆን 
የለበትም::

እንደ አገር እና ሕዝብ ሁሉም ዜጋ ኃላፊነት አለበት:: 
ለራሱ ሲል እያንዳንዱ ዜጋ ሥራውን መሥራት አለበት:: 
መንግሥትም የራሱን ሥራና ኃላፊነት መወጣት አለበት:: 
የመጀመሪያው የውስጥ ሠላምን ማረጋገጥ ነው:: ቀጣይ 
ደግሞ ምርታማነትን በመጨመር የአቅርቦትና ፍላጎትን 
አለመጣጣም መሸፈን ይገባል::

አዲስ ዘመን፡- እንደ ከተማ አስተዳደር እና 
የከተማዋን ችግር ለማቃለል እንደሚተጋ አካዳሚ 
የተሻሉ ልምዶችን የመቅሰም ባህላችሁ ምን 
ይመስላል?

አቶ ማንደፍሮ፡-  ከለውጡ በኋላ ብዙ ሥራዎች 
እየተሠሩ ነው:: በአሁኑ ወቅት በአዲስ አበባ የሚሠሩ 
የልማት ሥራዎች በአፍሪካ ብሎም በዓለም ተጠቃሽ 
ከተማ ትሆናለች:: አዲስ አበባ ከ40 ዓመት በላይ ስትመራ 
ከመጣችበት መንገድ በላይ ባለፉት ሦስት እና አራት 
ዓመታት ያመጣችው ለውጥ ትልቅ ነው:: በቀጣይ ጥቂት 
ዓመታት ደግሞ ከዚህ በላቀ ሁኔታ ለውጥ ይመጣል 
የሚል እምነት አለን::

አዲስ ዘመን፡- ተጨማሪ ሃሳብ አልዎት? 
አቶ ማንደፍሮ፡- የአዲስ አበባ አመራር አካዳሚ  

የከተማ አስተዳደሩን ችግር ሊቃልል የሚችሉ ጥናትና 
ምርምሮችን በተመረጡ ርዕሰ ጉዳዮች ላይ በማካሄድ 
አስፈፃሚው አካል እንዲተገብረው የበኩላችንን 
በመወጣት ላይ እንገኛለን:: በተለይም ደግሞ የከተማ 
አስተዳደር በዘመናዊ መንገድ እንዲመራ እና ዓለም 
ከደረሰችበት ነባራዊ ሁኔታ አኳያ የተቃኘች ከተማ 
እንድትሆን አካዳሚው እየሠራ ነው:: በቀጣይም ይህን 
አጠናክሮ የሚቀጥል ይሆናል:: 

ተጠየቅ



ሱዳን ከቅኝ ገዢዎቿ ነፃነቷን ከተጎናጸፈችበት 
እ.ኤ.አ ከ1956 ጀምሮ “በአንጻራዊ ሰላም” የኖረችው 

ለአስራ አንድ ዓመታት ብቻ ነው:: በተረፈ ለ50 
ዓመታት ያህል አንዳንዴ የባህል፣ አንዳንዴም 

የሃይማኖት፣ አልፎ አልፎም የብሔር ጉዳይ የጠብ 
መነሻ ሆኖ ስትታመስ ኖራለች

አዲስ ዘመን   ረቡዕ ሚያዝያ 11 ቀን 2015 ዓ.ምገጽ 8

ነፃ ሃሳብ
ፖለቲካ እና ልዩ ልዩ 

የመንደርደሪያ ወግ፤
የዓለማችን የጂኦ ፖለቲካ ተንታኞች የምሥራቅ 

አፍሪካንና “የቀንዱን” ቀጣና የሚገልጹት “ሕመሙ 
እየተፈራረቀ ፈውስ እንደራቀው ምስኪን በሽተኛ 
በመምሰል ነው ” ይህንን የምሁራኑን ሃሳብ 
በእኛው አገራዊ እውነታ እናጎላምሰው ካልን ዕድሜ 
የተጫናቸው አዛውንቶች “እንዴት አደራችሁ!” 
ተብለው የማለዳ ሰላምታ ሲቀርብላቸው  “ምን አዳር 
አለና! ጎኔን እየወጋኝ፣ ደረቴን እየሸቀሸቀኝ፣ ዐይኔን 
እየጠዘጠዘኝ፣ ጆሮዬም ጭው እያለ እንደጮኸብኝ 
ንጋት ወለል አለ:: የእኔን መሰል የበሽታ ዓይነት 
እንኳን ለወዳጅ ለጠላትም አይስጥ” እንደሚሉት 
መሆኑ ነው:: 

የቀጣናው ትኩሳትና ሕመም መልኩ አንድ 
ዓይነት ብቻ ሳይሆን ዝንጉርጉር ባህርይ ያለው 
ስለሆነ የአባል አገራቱ አኗኗር እህህ የበዛበት 
ሊሆን ግድ ሆኗል:: የቀጣናው ቤትኛ፣ 
ለእኛ ደግሞ የቅርብ ታሪካዊና ጥንታዊ 
ጎረቤታችን ሱዳን በራሷ ልጆች መካከል 
በተፈጠረ ግጭት መታመስ ከጀመረች 
ቀናት ተቆጥረዋል:: ቅዳሜ ሚያዝያ 7 
ቀን 2015 ዓ.ም የተተኮሰ የአንድ አረር 
ብልጭታ ወደ ከባድ መሣሪያዎችና 
የአየር ላይ ፍልሚያ ከፍ ብሎ 
የሱዳን ግዛት በራሷ ልጆች ከሰማይ 
እሳት እየዘነበባት ፋታ አጥታለች:: 

በሁለት   ጄኔራሎች 
የሚመሯቸው ሠራዊቶች መካከል 
የተቀሰቀሰው ግጭት  በጥበብና 
በማስተዋል ካልሰከነ በስተቀር 
ከሱዳንና ከቀጣናው ችግርነት 
አልፎ ሰበቡና ዘርፈ ብዙ መዘዙ 
ለመላው አፍሪካ እና ለተቀረው ዓለም 
እንዳይተርፍ ከፍተኛ ስጋት አሳድሯል::

አገራችንና ሱዳን ያለፉበትን 
የዘመናት የጉርብትና ፈተናዎች፣ 
ግጭቶችና የጦርነቶች ዜና መዋዕል እየተረኩ 
ለመጻፍ በርካታ ብራናዎችና የአንድ ሺ አንድ 
ሌሊት ትጋት ስለሚጠይቅ እጅግም ደፍሬ 
ወደ ውስጥ አልዘልቅም:: ይልቁኑ በራሴ ግላዊ 
ገጠመኝ ብንደረደር የተሻለ ስለሚሆን ትውስታዬን 
እንደሚከተለው አጋራለሁ::

ይህ ጸሐፊ የኢትዮጵያ ፐብሊክ ዲፕሎማሲ 
የልዑካን ቡድን አባል በመሆን ሱዳንን ለመጎብኘት 
ዕድል ያገኘው በሚያዝያ 2007 ዓ.ም ነበር:: የልዑካን 
ቡድኑ ዋነኛ ተልዕኮ በታላቁ የህዳሴ ግድባችን 
መገንባት ሱዳንና ሁሉም የናይል ተፋሰስ አገራት 
ቢጠቀሙ እንጂ ምንም ጉዳይ እንደማይደርስባቸው 
በኢትዮጵያ ሕዝብ ስም ማረጋገጫ ለመስጠት ታስቦ 
የተዘጋጀ ጉዞ ነበር:: ለልዑካን ቡድኑ በተያዘው 
ፕሮግራም መሰረትም ከላይኞቹ የአገሪቱ ቁንጮ 
መሪዎችና ተቋማት እስከ የኃይማኖት መሪዎችና 
ዜጎች በተወከሉባቸው አደረጃጀቶች በርካታ 
ውይይቶች ለማድረግ ተሞክሯል::

ጉብኝቱ የተከናወነው በዋና ከተማዋ በካርቱም 
ብቻ ሳይሆን ከመዲናዋ ከ320 ኪሎ ሜትር በላይ 
እስከሚርቀው የጥንታዊቷ የመረዌ ከተማና በዚያው 
አካባቢ እስከሚገኘው የአገሪቱ ትልቁ የኤሌክትሪክ 
ኃይል ማመንጫ ተቋም ድረስ የዘለቀ ነበር:: 
በጉብኝቱ ውስጥ የተካተቱት ዝርዝር ጉዳዮች በሌላ 
ጽሑፍ ቢቀርቡ አስተማሪዎች ሊሆኑ ስለሚችሉ 

የሥነ ጽሑፍና የኮሙዩኒኬሽን ባለሙያ  ናቸው።የኢትዮጵያ ደራስያን ማኅበርን ለዘጠኝ ዓመታት ያህል በፕሬዚዳንትነት መርተዋል።ከ1977 ዓ.ም 

ጀምሮ  በአዲስ ዘመንና የዛሬይቱ ኢትዮጵያ ጋዜጣ፤  በሀገር ውስጥና በውጭ ሀገራት ታትመው በሚሠራጩ የተለያዩ የኅትመት ውጤቶች ላይ (ዳግላስ 

ጴጥሮስ) በሚል የብዕር ስሙ በርካታ ጽሑፎችን አስነብበውናል።በግላቸው 12፣ ከሌሎች ጸሐፍት ጋር በርካታ መጻሕፍትን ለአንባብያን አቅርበዋል።  

(በጌታቸው በለጠ /ዳግላስ ጴጥሮስ)

gechoseni@gmail.com 

ወደፊት እንመለስበታለን::
እንደ እውነቱ ከሆነ በዲፕሎማሲና በፖለቲካ 

ቅባቶች ከወዙት የልዑካን ቡድኑ የፕሮቶኮል 
ስብሰባዎች ይልቅ ይህንን ጸሐፊ ይማርኩት የነበሩት 
“በፖለቲካ አይዲዮሎጂ ካልተበረዙ”፣ ከገለልተኛ 
ምሁራን፣ ከኪነ ጥበባትና ከደራስያን ጋር የተደረጉት 
ግልጽ ውይይቶች ነበሩ:: ስለዚህም በአጭሩ 
አስታውሼ ለማለፍ የምሞክረው “ፕሮቶኮል 
ተጭኗቸው” ቃል እየተመረጡ ከተደረጉት ቁጥብ 
የልዑካን ቡድኑ ውይይቶች ይልቅ ይህንን አምደኛ 
ይበልጥ ይማርከው የነበረው “በሳቅና በፈገግታ” 
ፈታ በማለት የተደረጉት ጭውውቶችና የሃሳብ 

ልውውጦች ነበሩ::
ብዙዎቹ ያረጋገጡልንን እውነታ 

የሚወክልልንን አንድ ጉዳይ ብቻ ልጥቀስ:: 
ኢትዮጵያን በሚገባ የሚያውቋትና 

በአገራችን ፍቅር የወደቁ አንድ 
የዩኒቨርሲቲ ፕሮፌሰርና ደራሲ 

የሁለቱን ተጎራባች ሕዝቦች 
ታሪካዊና ወቅታዊ ሁኔታ 
የገለጹት እንዲህ በማለት 
ነበር፤ “የሱዳንና የኢትዮጵያ 
አክራሪ ፖለቲከኞች፣ ድብቅ 
ዓላማ አራማጆችና ለጋራ 
ፈተናችን ምክንያት የሆኑ 
የቅርብና የሩቅ ጠላቶቻችን 
የሴራ አጀንዳቸውንና 
እጃቸውን ቢሰበስቡና 
ዕድሉን ለሱዳንና 
ለኢትዮጵያ ሕዝቦች ቢተው 
ሁለቱ አገራት ተከባብረው 
የሚኖሩት በመልካም 

ጉርብትና ብቻ ሳይሆን እንደ 
አንድ አገርና ሕዝብ እየተያዩ 

በመደጋገፍ ጭምር ነበር ”  
“ታሪካዊና ነባራዊ ሁኔታዎችን 

ልብ ብሎ የሚያስተውል ሰው 
የሚረዳው አንድ ቁምነገር ሁለቱ 

አገራት ሰላም እንዳያገኙ የእሳት 
መጫሪያውን ገልና የማቀጣጠያ ክብሪቱን 

የያዙት የተለየ አፍራሽ ፍላጎት ያላቸው 
ፖለቲከኞችና አመራሮች አንጂ ተራው ሕዝብ 

አይደለም:: የሕዝብ ለሕዝብ ግንኙነቱ በጊዜያዊ 
ተግዳሮቶች ቢፈተንም በፍጹም ሊቋረጥ የሚችል 
አይደለም::

ፍሬ ሃሳቡን የጠቀስኩት በማስታወሻዬ ላይ 
ካሰፈርኩት ድንቅ ምሁራዊ አገላለጾች ቆንጥሬ ነው:: 
ዛሬ በራሷ ጄኔራሎች የጦርነት እሳት የተለኮሰባትና 
እየተሰቃየች ያለችው እንዲህ ዓይነት እጅግ 
መልካምና በጎ ሃሳብ ያላቸው የሚሊዮኖች ሕዝቦች 
መኖሪያ የሆነችው ጎረቤት አገር ሱዳን ነች:: 

የግጭቱ መነሾ፤
ሱዳን በወታደራዊ ካውንስል አመራር ሥር 

የወደቀችው ኦክቶበር 2021 ዓ.ም ከተደረገው 
መፈንቅለ መንግሥት በኋላ ነበር:: የዛሬዎቹ ሁለቱ 
ተፋላሚ ጄኔራሎች የአገሪቱን ፕሬዚዳንት ኡመር 
አል በሽርን ከመንበረ ሥልጣናቸው ለማውረድ 
ተቀዳሚ ተዋንያን ነበሩ::

የመደበኛ ጦር ሠራዊቱ አዛዥ የሆኑትና 
የወታደራዊ ካውንስሉን አስተዳደር እየመሩ ያሉት 
ጄኔራል አብድል ፈታህ አል ቡርሃን አንደኛው 

“በጤና ለማደር፤ ጎረቤት ሰላም ይደር”

ተፋላሚ ሲሆኑ፤ ሁለተኛው ተፋላሚ ጄኔራል 
ደግሞ የካውንስሉ ምክትልና የተወርዋሪ ፈጥኖ 
ደራሽ (Paramilitary Rapid Support Force, 
RSF) አዛዥ የሆኑትና ሄሜዲት በሚል ቅጽል 
የሚታወቁት ጄኔራል መሐመድ ሃምዳን ዳጋሎ 
ናቸው:: እነዚህ ሁለት ጄኔራሎች መንበረ ሥልጣኑን 
ከተቆጣጠሩበት ጊዜ ጀምሮ በዋናና በምክትል 
የሥልጣን እርከናቸው አገሪቱን እየመሩ ነበር::  

ላገረሸው የአገሪቱ ግጭት በዋና መንስዔነት 
እየተጠቀሰ ያለው ቁጥሩ 100,000 የሚገመተው 
የፈጥኖ ደራሽ ሠራዊት ከመደበኛው ጦር ሠራዊት 
ጋር ስለሚቀላቀልበት ሁኔታ በጋራ ስምምነት ላይ 
መድረስ ስላልተቻለ ነው::

ምክንያቱ ምንም ይሁን ምን የሱዳን ሕዝብ 
በጸሎትና በጾም ላይ በሚገኝበት በዚህ የረመዳን 
ወር መከራ ወድቆበት ግራ ተጋብቷል:: ግጭቱ 
ተባብሶ ወደ ከፋ ቀጣናዊ፣ አህጉራዊና ዓለማቀፋዊ 
ደረጃ እንዳይሸጋገር ስጋቱን ካባበሱት ምክንያቶች 
መካከል የሚከተሉት ሁለቱ በቅድሚያው ረድፍ 
ላይ ይገኛሉ:: 

የጦር ሠራዊቱ መሪ ጄኔራል የሚሰጡት 
ምክንያት “ለችግሩ ዋና መንስዔ የሆነው በአክራሪነት 
የተፈረጁት የእስልምና ተከታዮች (Radical Islam-
ists) ሴራ ነው” የሚል ሲሆን፤ በአንጻሩም ጄኔራል 
ሄሜዲት ጮክ ብለው የሚያስተጋቡት “የምንዋጋው 
ለዲሞክራሲ መከበር ግድ ስለሚለን ነው”ብለዋል::

የሁለቱ ጄኔራሎች ምክንያቶች ሌላ ጦስ 
እንዳይመዙ በአያሌው ተሰግቷል:: ያም ሆነ ይህ 
ለሱዳን የሰላም መፍትሔ የሚመነጨው ከራሷ 
ሕዝብ እንጂ የባዕዳን ጣልቃ ገብነትማ ምን 
ሊያስከትል እንደሚችል በሚገባ ይታወቃል:: 

ሱዳን ከቅኝ ገዢዎቿ ነፃነቷን ከተጎናጸፈችበት 
እ.ኤ.አ ከ1956 ጀምሮ “በአንጻራዊ ሰላም” የኖረችው 
ለአስራ አንድ ዓመታት ብቻ ነው:: በተረፈ ለ50 
ዓመታት ያህል አንዳንዴ የባህል፣ አንዳንዴም 
የሃይማኖት፣ አልፎ አልፎም የብሔር ጉዳይ የጠብ 
መነሻ ሆኖ ስትታመስ ኖራለች::

 ከጉያዋ ከወጣችው ደቡብ ሱዳን ጋር በዘይት 
ጉድጓድ ሃብት የይገባኛል ሙግት፣ ግጭትና 
በድንበር ማካለል ጉዳይ ዛሬም ቢሆን ሱዳን የሰላም 
እንቅልፍ እንደራቃት አለች:: “በቡሃ ላይ ቆረቆር” 
እንዲሉ ይህ ውስብስብ ችግሯ ያነሰ ይመስል ሌላ 
የእርስ በእርስ ግጭት ላይ መግባቷ አገሪቱን ክፉኛ 
እንዳያሽመደምድ ተሰግቷል:: 

ከራሳችን ሁኔታ ጋር ችግሩን እንገምግም 
ብንል እንኳን የእርሷ ጉዳት ለእኛም መትረፉ 
አይቀርም:: ለምሳሌ፤ የአፄ ቴዎድሮስ የትውልድ 
ሥፍራ የሆነችው ቋራ፣ አፄ ዮሐንስ ከመሃዲስቶች 
ጋር ተናንቀው የተሰውባት መተማ፣ ቀዳማዊ ኃይለ 
ሥላሴ ከስደት አገር ከእንግሊዝ የቃል ኪዳን ጦር ጋር 
እየተዋጉ የገቡትና ለመጀመሪያ ጊዜ ሰንደቃላማችንን 
በክብር ያውለበለቡባት ኦሜድላ ሁሉም የሚገኙት 
በሱዳን ድንበር አካባቢ ነው:: 

ስለዚህ የሱዳኖች የእርስ በእርስ ግጭት ለእኛም 
ሊተርፍ ስለሚችል ችግራቸውን በሰላም እንዲፈቱ 
እስካሁን እየተደረገ እንዳለው በኢትዮጵያችንም 
በኩል ከፍተኛ ጥረት መደረግ ይገባል:: በደምም ሆነ 
በታሪክ ከሱዳን ህዝብ  የተሳሰርን መሆኑን  መረሳት  
አይገባም  ? ለዚህም ነው “በጤና ለማደር ጎረቤት 
ሰላም ይደር” የሚል ርዕስ ለጽሑፋችን የሰጠነው:: 
የሰላም አምላክ ለሱዳን ሕዝብ ሰላሙን ያውርድልን::   

ንግድና ግብይት

የቡናና ሻይ ባለስልጣን ከተቋቋመበት ጊዜ ጀምሮ 
በዘርፉ ያለውን ችግር ለመፍታት ሰፋፊ ተግባሮችን 
ሲያከናውን ቆይቷል:: በተለይም በቡና ልማት እና 
ግብይት ያለውን ችግር መፍታት እንዲቻል ትኩረቱን 
ሪፎርም ላይ በማድረግና ሪፎርሙን ሊደግፉ የሚችሉ 
አዋጆች፣ ደንቦችና አሠራሮችን በማሻሻል የቡና ግብይቱ 
እንዲፋጠንና የቡና ምርታማነት እንዲያድግ በማድረግ 
የአገርና የሕዝቡ ተጠቃሚነት እንዲረጋገጥ ሠርቷል፤ 
እየሠራም ይገኛል:: 

የባለስልጣኑ ምክትል ዋና ዳይሬክተርና የግብይት 
ዘርፍ ኃላፊ አቶ ሻፊ ዑመር ዘርፉን ለማሳደግና 
ተጠቃሚነትን ለማረጋገጥ ከተሠሩ ሪፎርሞች መካከል 
የቡና ጥራትን ለማስጠበቅ የሚረዱ ዘመናዊ ማዕከላትን 
ማቋቋም አንዱ መሆኑን ይገልጻሉ::   

ምክትል ዋና ዳይሬክተሩ እንዳሉት፤ ማዕከላቱን 
ዘመናዊ ማድረግ በተለይም በውጭ ገዢዎችና በአገር 
ውስጥ ገዢዎች እንዲሁም በአገሪቱ ምርቶችና በውጭ 
አገር ምርቶች መካከል የሚኖረውን ተዓማኒነት 
ለማረጋገጥ ያስችላል:: ከዚህ ቀደም ቡናን ወደ ውጭ ገበያ 
መላክ የሚያስችለው ማዕከል በአዲስ አበባ ብቻ ነበር 
የሚገኘው:: በአሁኑ ወቅት ግን በሪፎርሙ በተቀመጠው 
መሠረት ማእከላቱን ወደ ክልሎችም ተደራሽ ለማድረግ 
እየተሠራ ነው::  

በመሆኑም አዲስ አበባ ብቻ የነበረውን ማእከል 
በጅማና ሀዋሳ ላይ በመክፈት የአገሪቱንና የሕዝቡን 
ተጠቃሚነት ለማረጋገጥ አስፈላጊው ዝግጅት 
መጠናቀቁንም አቶ ሻፊ ጠቁመዋል:: የእነዚህ ማዕከላት 
አስፈላጊነትና ጠቀሜታ ዘርፈ ብዙ እንደሆነ የተናገሩት 
አቶ ሻፊ፤ አንደኛ የቡና ጥራትን ከማስጠበቅ አንጻር 
ፋይዳው የጎላ እንደሆነ አመልክተዋል:: 

እንደ አቶ ሻፊ ማብራሪያ፤ የቡና ጥራትን ማስጠበቅ 
ሲባል ደግሞ እያንዳንዱ ቡና ወደ ማዕከላቱ በሚመጣበት 
ጊዜ ደረጃ ወጥቶለት ጥራቱ ታውቆ በተለይም ዱካውን 
የጠበቀ ምርት ወደ ውጭ ገበያ በመላክ የተሻለ ገቢ 
ለማስገኘት አንዱና ትልቁ ሥራ ሲሆን፣ እነዚህን 
ቡናዎች በመመርመር፣ ደረጃ በመስጠት ወደ ውጭ 
ገበያ እንዲላኩ ማድረግ ነው:: ይህም በቡና ጥራት ላይ 
የሚኖረው አበርክቶ እጅግ ከፍተኛ ነው::

ሪፎርሙን ተግባራዊ በማድረግ ከ2013 ዓ.ም ጥር 
ወር ጀምሮ የኢትዮጵያ ቡና በቀጥታ ግብይት ትስስር 
(ቨርቲካል ኢንቲግሬሽን) በላኪና አቅራቢ መካከል 
ግብይት መካሄድ መጀመሩን ያስታወሱት አቶ ሻፊ፤ ይህም 
አምስት ጥቅሞችን ማስገኘት እንደቻለ ነው የገለጹት:: 
ካስገኛቸው ጥቅሞች መካከል አንደኛው በቡና ግብይት 
ወቅት የነበረውን ረጅም የእሴት ሰንሰለት እንዲያጥር 
ማድረግ የሚለው ነው:: በላኪና በአቅራቢው መካከል 
የእሴት ሰንሰለት የማይጨምሩ አካላትን በማስወገድ ቡና 
ላኪው በቀጥታ ከአቅራቢው ቡና እንዲገዛ አስችሎታል፤ 
በዋጋው ላይም ከፍተኛ ልዩነት ያመጣ በመሆኑ አርሶ 
አደሩም በዋጋ ተጠቃሚ እንዲሆን አድርጎታል:: ይህም 
አርሶ አደሩን የሚያተጋና የበለጠ የሚያነሳሳ በመሆኑ 
ምርትና ምርታማነቱን ለማስፋትና ለማሳደግ የጎላ ድርሻ 
ይኖረዋል::

ሁለተኛው ጠቀሜታ የምርት ጥራት እንዲጨምር 
ማድረግ ማስቻሉ ሲሆን፤ የምርት ጥራት በሚጨምርበት 
ወቅት ቡና በተሻለ ዋጋ ስለሚሸጥ አገሪቷ የውጭ ምንዛሪ 
ተጠቃሚ መሆን ትችላለች:: 

ምርትና ምርታማነቱን ከማሳደግ ባለፈም የቡናውን 
ጥራት በማስጠበቅ ጭምር ጥራት ያለው ቡና ለውጭ 
ገበያ በማቅረብ አገሪቷ ከዘርፉ የሚገባትን ጥቅም 
ማግኘት ያስችላታል:: ቡናን በጥሩ ዋጋ በመሸጥ ከፍተኛ 
መጠን ያለው ገቢ በማስመዝገብ ለአገሪቷ የውጭ 
ምንዛሪ ከማምጣት ባለፈ፣ አርሶ አደሩም ከፍተኛ ገቢ 
በማግኘት ተጠቃሚ በመሆኑ ምርትና ምርታማነትን 
ለማሳደግ ትልቅ አቅም እየፈጠረለት ይገኛል:: 

ሦስተኛው ፍትሐዊ ተጠቃሚነት እንዲረጋገጥ 
ማድረግ ማስቻሉ ነው ያሉት አቶ ሻፊ፤ ይህም ማለት 
አርሶ አደሩ ባመረተው ልክ መጠቀም እንዲችል በቡና 
ውስጥ ያሉ ትክክለኛ ተዋናዮች ማግኘት የሚገባቸውን 

ማቋቋም ያስፈለገውም ለዚሁ ነው:: በጅማ አቅራቢያ ያሉ 
ቡና አምራች አርሶ አደሮችና የቡና ተዋንያኖች ጅማ ላይ 
በማቅረብ በሀዋሳ አካባቢ ያሉትም በተመሳሳይ ቡናቸውን 
ሀዋሳ ላይ በማቅረብ የቡና ደረጃውን በማስወጣት፣ 
በማስመዘንና በመነጋገር በመካከላቸው ተአማኒነትን 
የማጠናከር ትልቅ ድርሻ ያለው ማዕከሉ ነው::

ማዕከሉ በአንድ በኩል የቡና ቀጥታ ግብይት ትስስሩ 
(የቨርቲካል ኢንቲግሬሽኑ) እንዲፋጠን የሚያደርግ 
ሲሆን፤ በሌላ በኩል ደግሞ ምርቱ በሚገኝበት ቦታ 
ላይ ታች ላለው አርሶ አደር የአገልግሎት አሰጣጡን 
ተደራሽ ያደርጋል:: ከዚህ በበለጠ የማዕከሉ ሌላው ትልቁ 
ጠቀሜታ ቡና ከአዲስ አበባ ውጪ ካሉ የክልል ከተሞች 
በቀጥታ ወደ ውጭ ገበያ መላክ የሚያስችል ነው:: 

ቡና ከአዲስ አበባ ማዕከል ብቻ  ወደ ውጭ ገበያ 
መላክ የለበትም ያሉት አቶ ሻፊ፤ ቡና ከጅማ፣ ከሀዋሳና 
ከሌሎች የክልል ከተሞችም በቀጥታ ኤክስፖርት መደረግ 
እንዳለበት አስታውቀዋል:: ለአብነትም ቡና ከድሬዳዋ 
በቀጥታ ኤክስፖርት መደረግ መጀመሩን ተናግረዋል:: 
በቀጣይም ማዕከላቱን በማስፋት ጊምቢና ነቀምት ላይ 
በቀጣይ ዓመት ማዕከሉ አንደሚከፈት አመላክተዋል::

ማዕከላቱን በክልል ከተሞች መገንባት ለዘርፉ 
የሚያበረክተው አስተዋጽኦ ዘርፈ ብዙ እንደሆነ ጠቅሰው፤ 
በቨርቲካል ኢንቲግሬሽን ግብይት የእሴት ሰንሰለቱን 
ማሳጠር አንዱና ዘርፈ ብዙ ጠቀሜታዎች ያሉት 
የግብይት ሪፎርም ሲሆን፤ ይህም አገልግሎት አሰጣጥን 
የሚያሳልጥና በላኪና በአቅራቢ መካከል ተአማኒነት 
አንዲፈጠር ማድረግ ማዕከሉ ከሚሰጣቸው አገልግሎቶች 
መካከል በዋናነት የሚጠቀሰው እንደሆነ አስረድተዋል::

ቡና በየአካባቢው ከሚቋቋሙ ማዕከላት በቀጥታ 
ወደ ውጭ ገበያ የሚላክበትን መንገድ ለማሳለጥ ማዕከላቱ 
ጠቀሜታቸው የጎላ መሆኑን ሲያስረዱም፤ ለአብነትም 
የታጠበ ቡና ወደ ማዕከል ተጭኖ ሲመጣ የትራንስፖርት 
ወጪን ይቀንሳል:: ወደ ውጭ ገበያ የሚላክ ቡና ወደ አዲስ 
አበባ ማዕከል ከነሸሚዙ መጥቶ ለኤክስፖርት የሚዘጋጀ 
ነው:: ስለዚህ ይህ ቡና በአሁኑ ወቅት በየአካባቢው 
በተቋቋሙ ማዕከላት ውስጥ ለኤክስፖርት ተዘጋጅቶ ወደ 
ጅቡቲ የሚላክበት ሁኔታ ተፈጥሯል:: 

ይህም የተቀላጠፈ አገልግሎት ከመስጠት ባለፈ 
ያልተፈለገ ወጪን በመቀነስ የአርሶ አደሩን እና የዘርፉን 
ተዋናዮች ተጠቃሚነት ማረጋገጥ አስችሏል:: ከዚህ 
በተጨማሪም ቡናው ከተመረተበት አካባቢ ወደ 
አዲስ አበባ ማዕከል በሚያደርገው የመጓጓዝ ሂደት 
የሚያጋጥሙ የጥራት ችግሮችን ማቃለል ተችሏል፤ 
ይህም አገሪቷ ከዘርፉ የምታገኘው ጥቅም ከፍ እንዲል 
ያስቻለ ነው:: ስለዚህ የማዕከላቱ መቋቋም አንድና ሁለት 

ተብሎ የሚቀመጥ ሳይሆን ዘርፈ ብዙ ነው::
የቡናና ሻይ ባለስልጣን በርካታ ችግሮችን ተቋቁሞ 

ሪፎርሙን ተግባራዊ በማድረግ ውጤት እያስመዘገበ 
መምጣቱን የጠቀሱት አቶ ሻፊ፤ በተለይም የቡናን 
ምርትና ምርታማነት በማሳደግ ከግብይቱ ጋር አብሮ 
መሄድ እንዲቻል ለማድረግ አገልግሎቱን ማሳለጥ 
የሚችሉ ተግባራትን መፍጠር ይገባል:: ለዚህም ወሳኝ 
ከሆኑ ጉዳዮች መካከል እነዚህን ማዕከላት በየክልሉ 
ተደራሽ ማድረግ እንደሆነ አጽንኦት ሰጥተው ተናግረዋል::

አንድ አርሶ አደር ያመረተውን ቡና ባመረተበት 
አካባቢ አስበጥሮና አዘጋጅቶ  በቀጥታ ወደ ውጭ ገበያ 
ማስላክ ይችላል:: ይህም አላስፈላጊ ወጪን በመቀነስ፣ 
የቡና ጥራትን እያስጠበቀ የሚሄድ፣ የአርሶ አደሩን 
ተጠቃሚነትና አገሪቷም ከዘርፉ የምታገኘውን የውጭ 
ምንዛሪ ማሳደግ የሚያስችል የአሠራር ሥርዓት መሆኑን 
አቶ ሻፊ አመልክተዋል:: የቡናና ሻይ ባለስልጣን 
በልማቱም ሆነ በግብይቱ ሰፋፊ ሥራዎችን እየሠራ 
መሆኑንም ገልጸው፣ አያይዘውም ይህ ዘርፈ ብዙ 
ጠቀሜታዎች ያሉት ማዕከል ጅማ ላይ መጋቢት 28 ቀን 
2015 ዓ.ም፤ ሀዋሳ ላይ ደግሞ ሚያዝያ 3 ቀን 2015 ዓ.ም 
ተመርቆ ወደ ሥራ መግባቱን አስታውቀዋል:: 

እሳቸው አንዳሉት፤ የማዕከላቱን ወደ ሥራ መግባት 
አስመልክቶም ከክልሎች ጋር በጋራ በመሆን የቅድመ 
ዝግጅት ሥራዎች በባለስልጣን መስሪያ ቤቱ ሲሠራ 
ቆይቷል::  ማዕከሉን ለመገንባት የቢሮ፣ የቁሳቁስ፣ የሰው 
ኃይል ቅጥር ማሟላትና የተለያዩ ሥራዎች በቡናና ሻይ 
ባለስልጣን አማካኝነት ተሠርቷል:: ክልሎችና ዞኖችም 
እንዲሁ ሰፋፊ ሥራዎችን በመሥራት እገዛ አድርገዋል:: 

ቡናን ኤክስፖርት ለማድረግ አስፈላጊ ከሆኑ ጉዳዮች 
መካከል የኤክስፖርት ማከማቻና ማዘጋጃ አንዱ ነው:: 
የኤክስፖርት ማዘጋጃና ማከማቻ ሲሠራ የነበረው በአዲስ 
አበባና አዲስ አበባ ዙሪያ ብቻ ነበረ:: አሁን ግን ማዕከላቱ 
በክልሎች መገንባታቸው ቡና ለኤክስፖርት እንዲዘጋጅና 
እንዲከማች በማድረግ የተሳለጠ አገልግሎት እንዲፈጠር 
አስችሏል::

ባለስልጣን መስሪያ ቤቱ ባስቀመጠው የልማት፣ 
የገበያና የአገልግሎት አሰጣጥ ሪፎርም መሠረት ቡናን 
በጥረትና በመጠን እያሳደገ ከዘርፉ የሚገኘውን ገቢ ከፍ 
ማድረግ እንደተቻለ ያመላከቱት አቶ ሻፊ፤ በተያዘው 
በጀት ዓመት ስምንት ወራት ብቻ 787 ሚሊዮን ዶላር 
ገቢ ማግኘት መቻሉንም አስታውቀዋል:: ባለፈው በጀት 
አመት ተመሳሳይ ወቅት 746 ሚሊዮን የአሜሪካ ዶላር 
ማግኘት መቻሉን አስታውሰዋል:: የዘንድሮው ካለፈው 
በጀት ዓመት ጋር ሲነጻጸር የአምስት በመቶ ብልጫ 
ማስመዝገብ የተቻለበት መሆኑን ነው ያስረዱት:: 

ፍሬሕይወት አወቀ

የኤክስፖርት ማዘጋጃና ማከማቻ 
ማዕከላትን በክልሎች ተደራሽ በማድረግ የቡናን ገቢ ማሳደግ

ጥቅም እንዲያገኙ ማድረግ ያስችላል ሲሉ አብራርተዋል:: 
ሦስተኛው ተዋናይ ላኪ መሆኑን ጠቅሰው.፣ 

ላኪውም የተሻለ ጥቅም ማግኘት እንዲችል በተለይም 
የውጭ ገዢ ትክክለኛና ዱካውን የጠበቀ ምርት፣ 
ጥራቱን የጠበቀና በጊዜውና በወቅቱ ተደራሽ መሆን 
የሚችል ምርት የሚፈልግ በመሆኑ ላኪው ይህን ቡና 
አግኝቶ ለደንበኛው ስለሚሸጥ ተጠቃሚ መሆን ይችላል 
ይላሉ:: በመሆኑም ይህ ቨርቲካል ኢንቲግሬሽን ፍትሐዊ 
በሆነ መንገድ ግብይቱ እንዲሳለጥ እንደሚያደርግ 
ተናግረዋል::

አራተኛው ጠቀሜታ በአቅራቢና በላኪው መካከል 
የመተሳሰብና የመጠባበቅ ሁኔታን መፍጠር ማስቻሉ 
መሆኑን አቶ ሻፊ ጠቅሰዋል:: በመጋዘን ውስጥ ያለውን 
ቡና ከመሸጥ  ባለፈ በመነጋገርና በመግባባት የሚፈጸም 
የግብይት ሂደት መሆኑንም ገልጸው፣ ይህም ማህበራዊ 
ግንኙነታቸው እንዲጠብቅ ያደርጋል ይላሉ:: ቡና 
በቨርቲካል ኢንቲግሬሽን በሚመጣበት ጊዜ በላኪና 
በአቅራቢ መካከል ያለውን ግንኙነት ጤናማ እና 
ቤተሰባዊ የሆነ ቁርኝት መፍጠር የሚያስችል የመገበያያ 
መንገድን እንደሚፈጥር ተናግረዋል:: ላኪው ቡናውን 
የሚያገኘው በቨርቲካል ኢንቲግሬሽን መሆኑ ዱካውን 
የጠበቀና ተዓማኒነትን ያተረፈ ምርት እንዲያገኝ 
አስችሎታል ብለዋል:: 

እንደ አቶ ሻፊ ማብራሪያ፤ ቨርቲካል ኢንቲግሬሽን 
የሚጠናከረው በአነዚህ ማዕከላት ነው፤ ማዕከላቱ ቡና 
በቨርቲካል ኢንቲግሬሽን በሚመጣበት ጊዜ በላኪና 
በአቅራቢ መካከል የቡናውን ጥራት ደረጃ ለማስጠበቅ 
የምርት ርክክብ በማድረግ ክፍያ ይከናወናል:: ክፍያውም 
በተገባው ውል መሠረት የሚፈጸም ይሆናል::ማዕከሉ 
እነዚህና መሰል ተግባራት የሚከናወኑበት በመሆኑ እጅግ 
በጣም ያስፈልጋል:: 

ማዕከሉ በአንድ በኩል የጥራት ደረጃውን፣ የርክክብ 
ቦታውንና ተአማኒነቱን በማስጠበቅ ከፍተኛ ጥቅም 
የሚያስገኘ መሆኑንም አመልክተው፣ በሌላ በኩልም 
ተደራሽነትን የሚያሰፋ እንደሆነም አስረድተዋል:: 

ቡና የሚገኘው ከቡናው ባለቤት ከአርሶ አደሩ 
እንደሆነ የጠቀሱት አቶ ሻፊ፤ ቡና አዲስ አበባ ውስጥ ብቻ 
ታጥሮ መቅረት እንደሌለበት ይናገራሉ:: የአገልግሎት 
ተደራሽነቱም አርሶ አደሩ ባለበት ክልሎች ድረስ ሊሆን 
እንደሚገባ ነው ያመላከቱት:: 

እሳቸው እንዳሉት፤ አገልግሎት አሰጣጡ እንዲፋጠን 
ለማድረግ በተለይም የቡና አቅራቢዎችና አጠቃላይ 
ተዋንያኖቹ ሳይጉላሉና ሳይንገላቱ ማንኛውንም አገልግሎት 
በአቅራቢያቸው ማግኘት እንዲችሉ መሥራት የግድ ነው:: 
በመሆኑም በአሁኑ ወቅት ማዕከላቱን በጅማና በሀዋሳ 

ዓለም አቀፍ
በጋዜጣው ሪፖርተር

ትላንት ሰኞ በሱዳን የአሜሪካ የዲፕሎማቶች አጃቢ 
መኪና ላይ ተኩስ ተከፍቶ እንደነበርና  ሰዎች ላይ የደረሰ ጉዳት 
እንደሌለ የአሜሪካ ውጪ ጉዳይ መስሪያ ቤት ኃላፊው አንቶኒ 
ብሊንከን ገለጹ።

ለቡድን ሰባት አገራት ስብሰባ ጃፓን የተገኙት ብሊንከን 
ድርጊቱ ግዴለሽነት የተሞላበት፣ ኃላፊነት የጎደለውና በርግጥም 
ደህንነቱ ያልተጠበቀ ነው ብለዋል።

በሌላ በኩል በሱዳን የአውሮፓ ህብረት አምባሳደሩ 
ከባለፈው ቅዳሜ ጀምሮ በተቀናቃኝ ኃይሎች ውጊያ ውስጥ 
ባለችው ካርቱም በሚገኘው ቤታቸው ጥቃት ደርሶባቸዋል። 

አየርላንዳዊው ዲፕሎማት አይደን ኦሃራ የከፋ ጉዳት 
እንዳልደረሰባቸው የአገራቸው ውጪ ጉዳይ ሚኒስትር ሚሼል 
ማርቲን አረጋግጠዋል። 

ሚኒስትሩ ጥቃቱን ዲፕሎማቶችን የመጠበቅ ግዴታ 
እየተጣሰበት ነው ሲሉ ገልጸውታል።

ዋለልኝ አየለ

‹‹ቅዳሜን ከሰዓት›› የተሰኘው የኢ ቢ ኤስ ቴሌቪዥን 
ፕሮግራም ላይ ቅርብ ጊዜ የተጀመረ (እኔ እንዳየሁት) አንድ 
አዝናኝ ፕሮግራም አለ:: ይሄውም ፈቃደኛ የሆኑ መንገድ ላይ 
የተገኙ ሰዎችን የግል ሕይወታቸውን የተመለከቱ የተለያዩ 
ጥያቄዎችን መጠየቅ ነው:: ከስቱዲዮ ያሉ ተወዳዳሪዎች 
የተጠያቂዎችን አካላዊ ሁኔታ በማየት ምን እንደሚሉ መገመት 
ነው::

መንገድ ላይ የተቀረጸውን ምስል እና ከንግግራቸው 
ቀንጨብ አድርገው ስቱዲዮ ለሚወዳደሩት ያሰሟቸዋል:: 
አንዲት ተጠያቂ መንገደኛ የመንግሥት ሰራተኛ መሆኗን 
ተናገረች:: ከስቱዲዮ ያሉት ተጠያቂዎች የመንግሥት ሠራተኛዋ 
ለመጨረሻ ጊዜ የሞላችው የሞባይል ካርድ ባለ ስንት 
እንደሚሆን ገምቱ ተባሉ:: ‹‹ባለ 10 ብር›› አሉ:: ለምን ሲባሉ 
የመንግሥት ሰራተኛ ስለሆነች የሚል ነበር ግምታቸው:: መልሱ 
ሲታይ ግን የመንግሥት ሰራተኛዋ የሞላችው ባለ 50 ብር ነበር:: 

ባለፈው ቅዳሜ የሰማኋት ይቺን አንዲት ነጠላ ማሳያ 
ያመጣሁት ነገሩን ስላስታወሰችኝና ፈገግ ስላሰኘችኝ እንጂ 
የሦስት ሰዎችን ግምት እንደ መደምደሚያ ወስጄ አይደለም:: 
ቢሆንም ግን በዚያ ፕሮግራም የሦስት ሰዎች ግምት ይሁን 
እንጂ የመንግሥት ሰራተኛን እንደ የድሃ ድሃ ማየት አሁን 
አሁን የብዙ ሰዎች እምነት እየሆነ ነው::

ከቅርብ ጊዜያት ወዲህ የመንግሥት ሠራተኛ ድሮ 
ይሰጠው የነበረውን ክብደት አይደለም የሚሰጠው:: 
እንዲያውም መቀለጃ እና የኑሮ አስከፊነትን መግለጫ ሆኗል:: 
ገበሬዎች ሲቀላለዱ ‹‹ምነው እንደ መንግሥት ሠራተኛ ጃምቦ 
ትጠጣለህ!›› እየተባባሉ ይፎጋገራሉ ይባላል:: ጃምቦ የድሃ 
ሆኖ ማለት ነው፤ እነርሱ ወደ ወይን እና ውስኪ አድገው ማለት 
ነው:: በአገራችን ፊልሞችና የቀልድ ቪዲዮዎችም የምናያቸው 
የመንግሥት ሠራተኛን ድህነት የሚያሳዩ ናቸው:: 

የመንግሥት ሠራተኛ ለምን የድሮ ክብሩንና ክብደቱን 
አጣ ? የመንግሥት ሠራተኛ የድሮ ክብሩን እና ክብደቱን 
ያጣው ከየትኛውም ማህበረሰብ የከፋ ድህነት አጋጥሞት 

አይደለም:: የአመለካከት ለውጥ ስለመጣ ነው:: የተማረ 
ኃይል ስለበዛ እና በግል ንግድ በሚተዳደረውና በመንግሥት 
ሠራተኛው መካከል ያለው የትምህርት ደረጃ ያን ያህል የጎላ 
ልዩነት የሌለው መሆኑ ነው:: 

ቀደም ሲል በነበሩት ዘመናት የመንግሥት ሠራተኝነት 
ከልክ በላይ ይከበር የነበረው በትምህርት ደረጃው ነበር:: 
የተማረ እና የሰለጠነ ነው ተብሎ ስለሚታመን ነበር:: ከሌላው 
የህብረተሰብ ክፍል የተለየ የአለባበስና አመጋገብ ሥርዓት 
ስለነበረው ነው:: 

እንዲያውም እስከ ቅርብ ጊዜያት ድረስ የገጠሩ 
ማህበረሰብ ልጁን የሚያስተምር አፈርና ጭቃ እንዳይነካው፣ 
ዝናብም ሆነ ፀሐይ እንዳይመታው፣ ሱፍና ከራቫት አድርጎ 
ቢሮ ውስጥ ቁጭ እንዲል ነበር:: ክብርና ሞገስ የሚመስለው 
እሱ ነው:: ይህ ልማድ ሆኖ ነበር:: ቀደም ባለው ዘመናት 
የተማረ የሰው ኃይል በቁጥር ትንሽ ስለነበር ከፍተኛ ኃላፊነት 
ላይ ይደርሳሉ::

አሁን ግን ዘመኑም አስተዳደራዊ ሥርዓቱም ተቀይሯል:: 
የባህል አብዮት ተፈጥሯል:: በአንድ ነጋዴ እና በአንድ 
የመንግሥት የሥራ ኃላፊ መካከል ያለው የትምህርት ደረጃ 
ጠባብ ነው፤ ምናልባትም ነጋዴው የሚበልጥበት ዕድልም 
ሊኖር ይችላል:: 

በዘመን ሂደት ቴክኖሎጂ መስፋፋቱ፣ አስተዳደራዊ 
ሥርዓት መቀየሩ እና ትምህርት መስፋፋቱ የባህልና ልማድ 
አብዮት ፈጠረ:: ይህ የባህል አብዮት ደግሞ የአመለካከት 
ለውጥ አመጣ:: ዛሬ ላይ ባለው አመለካከት አንድ በዲግሪ 
የተመረቀ ሰው የመንግሥት ሠራተኛ ሆኖ ከመቀጠር ይልቅ 
ነጋዴ መሆንን ይመርጣል:: እንደ ድሮው ‹‹ሸቀጣም!›› ይሉኛል 
የሚል ፍርሃት የለም:: ‹‹ሸቀጣም!›› ብሎ የሚሳደብ ቢኖር 
የሚሳቅበት ተሰዳቢው ሳይሆን ተሳዳቢው ነው፤ ምክንያቱም 
የኋላቀር አመለካከት ተሸካሚ ነው:: ዛሬ ላይ አንድ የመንግሥት 
ሠራተኛ አደገ የሚባለው ከመንግሥት ሥራ ወጥቶ የግሉ ሥራ 
ሲጀምር ነው:: 

የመንግሥት ሠራተኝነትን እንደ ብቸኛ የኩራትና 
የትልቅነት መገለጫ የማድረግ አስተሳሰብ መቀየሩ መሰልጠን 

ነው፤ የአስተሳሰብ ማደግ ልንለው እንችላለን:: ዳሩ ግን 
በተቃራኒው ደግሞ በዚህ ዘመን ‹‹ኋላቀር›› ሊባል የሚችል 
የተዛባ አመለካከትም አለ:: ይሄውም የመንግሥት ሠራተኝነትን 
የችግርና የመጨረሻ አማራጭ አድርጎ ማየት ነው:: የድሃ ልጆች 
ብቻ አማራጭ ሲያጡ የሚገቡበት ተደርጎ  ነው የሚታይ:: 
ከአንድ የአመለካከት አብዮት ወደ ሌላ የአመለካከት አብዮት 
ስንሄድ በፍፁም ሽምጠጣና ጽንፍ መሆን የለበትም:: 

የመንግሥት ሠራተኝነት ማለት የሕዝብና አገር 
አገልጋይነት ማለት ነው:: በመንግሥት ሠራተኛ ላይ 
የሚያሾፈውና የሚቀልደው ሁሉ አገልግሎት ለማግኘት 
የመንግሥት ሠራተኛው ጋ ነው ደፋ ቀና ሲል የሚውል:: 
የመንግሥት ተቋማት አገልግሎት የሚሰጡት ለሕዝብ ነው:: 
አንድ የመንግሥት ሆስፒታል ውስጥ ለመታከም የሚሄድ 
ሰው ሐኪሞችን እንደ ፈጣሪ ነው የሚያያቸው:: የወንጀል 
ድርጊት የተፈጸመበት አንድ ትልቅ ነጋዴ ወደ ፖሊስ ነው 
የሚሄደው:: ‹‹የመንግሥት ያለህ!›› ብሎ ነው የሚጮህ:: እነዚህ 
እንዲደርሱለት ወይም እንዲያድኑት የሚሄድባቸው ተቋማት 
ሁሉ በመንግሥት መዋቅር ሥር ያሉ ናቸው:: 

ማንኛውም ግለሰብ(ሀብታምም ይሁን ድሃ) የቀበሌ 
አገልግሎቶች ያስፈልጉታል:: እነዚህ የቀበሌ አገልግሎቶች 
የሚሰጡት በመንግሥት ሠራተኛ ነው:: መንግሥት እነዚያን 
አገልግሎቶች ለመሥጠት የግድ በዘርፉ የሰለጠኑ ሠራተኞች 
ያስፈልጉታል:: በአጠቃላይ ሕዝቡ በሙሉ ሀብታም ቢሆን 
እንኳን ለአንዲት አገር ሕዝብ መንግሥትና የመንግሥት 
ሠራተኛ የግድ ነው:: 

ሌላው መጠቀስ ያለበት ነገር ደግሞ የራሱ የመንግሥት 
ሠራተኛው ስንፍና እና አላዋቂነት ነው:: ለመኖር ብቻ የሚሰራ 
የመንግሥት ሠራተኛ አለ፤ ከወታደርና ፖሊስ በስተቀር 
በአገር ፍቅር ስሜት የሚሰራው በጣት የሚቆጠር ቢሆን 
ነው:: እንዲያው ማን ይሙት አንድ የመንግሥት ሠራተኛ 
የ20 ሚሊዮን ብር ሎተሪ ቢወጣለት ሥራውን አይለቅም? እኔ 
ለአገሬና ሕዝቤ በሰለጠንኩበት ሙያ ማገልገል አለብኝ፣ በእኔ 
ቦታ የሚፈጠረው ክፍተት ሕዝብ ይበድላል ብሎ የሚቀመጥ 
ይኖራል? አይመስለኝም!  

በእርግጥ አገርን ማገልገል ማለት የግድ በመንግሥት 
ሠራተኝነት ብቻ አይደለም:: የግል ሥራ ቢጀምር ለሌሎች 
ዜጎችም የሥራ ዕድል ይፈጥራል:: በግል ሥራ መሰማራት ራስን 
ብቻ ሳይሆን አገርን ማገልገል መሆኑ ማንንም አያከራክርም፤ 
ዳሩ ግን የመንግሥት ሠራተኛ መሆንን እንደ ሥቃይ ወይም 
እንደ አማራጭ መፈለጊያ ማድረግ ስንፍና ብቻ ሳይሆን 
የአገርና ሕዝብን ክብር መቀነስ ነው:: 

የመንግሥት ሠራተኛነቱን አማራጭ መፈለጊያ አድርጎ 
የሚሰራ ዜጋ መሳለቂያ ቢሆን አይገርምም፤ ምክንያቱም 
የሚሰጠው አገልግሎትም ለተገልጋዮች ምቾት የማይሰጥ 
ነው የሚሆን:: ሥራውም አሰልቺ ይሆንበታል:: የሥራ ቀናት 
የሚዘጉበትን ‹‹ካላንደር›› ነው የሚቆጥር:: 

የመንግሥት ሠራተኛን መቀለጃ ካደረጉት ነገሮች 
አንዱ ደግሞ ራሱ መንግሥት ነው:: የኑሮው ጉዳይ ከአገሪቱ 
የኢኮኖሚ አቅም ጋር የሚሄድ ነው ብለን እንለፈው:: ዳሩ ግን 
ተገቢውን ሰው በተገቢው ቦታ የማስቀመጥ ችግር አለ:: ይህ 
ባለመሆኑ ነው አገሪቱም ማደግ ያልቻለችውና ለኑሮ ውድነት 
የተዳረግነው:: በትክክል ለአገር ፍቅር ብለው የሚሰሩ ሰዎች 
በበላይ አመራር ምናልባትም እንደ ጅል ይታዩ ይሆናል እንጂ 
የተለየ ማበረታቻ ሲሰጣቸው እምብዛም አይታይም:: በእርግጥ 
ከቅርብ ጊዜ ወዲህ ሽልማትና ማበረታቻዎች ተጀምረዋል:: 

መንግሥት ሙስናን በከፍተኛ ሁኔታ መቆጣጠር 
ባለመቻሉና ኃላፊነታቸውን በማይወጡ ሠራተኞች ላይ 
ተገቢውን ቅጣት ባለመስጠቱ ነው ከድህነት መውጣት 
ያልቻልነው:: ሙስና ሲባል የግድ የገንዘብ ብቻ አይደለም፤ የጊዜ 
ብክነትና የሰው ኃይልን በአግባቡ አለመጠቀም ሙስና ነው:: 
ተገልጋይ የሚያጉላሉ ሠራተኞች ላይ ቁጥጥር አለማድረግ ራሱ 
መንግሥትን ማሰደብ ነው:: 

በአጠቃላይ፤ የመንግሥት ሠራተኛ ድሮ ከልክ ያለፈ ክብርና 
ክብደት ይሰጠው የነበረው ከዘመኑ አንፃር በነበረ አመለካከት 
ነው:: ዘንድሮ መቀለጃ የሆነው ደግሞ በመንግሥስትና 
በሠራተኛው ከልብ አለመሥራት እና በግል ዘርፍ ውስጥ ባሉት 
ሰዎች የተዛባ አመለካከት ነው:: በነገራችን ላይ በግል ዘርፍ 
ውስጥ ላሉት ይህን ዕድል የፈጠረላቸው መንግሥት ነው:: 

ስለዚህ ዘመኑን የዋጀ የአስተሳሰብ አብዮት ስናመጣ 
‹‹ኋላቀር›› የሆነ የተዛባ አመለካከትንም እናስወግድ! 

መዝናኛ

ማረፊያ/ትዝብት
 የመንግሥት ሠራተኛ ክብር ድሮ እና ዘንድሮ

በሱዳን የአሜሪካ ተሽከርካሪ ላይ ተኩስ ሲከፈት የአውሮፓ ህብረት አምባሳደር ጥቃት ደረሰባቸው
በሱዳን ከሶስት ቀናት በፊት በተቀሰቀሰው ውጊያ 185 

የሚጠጉ ሰዎች የተገደሉ ሲሆን ከ1 ሺህ 800 የሚልቁ ሰዎች 
ደግሞ ለጉዳት ተዳርገዋል። ከተማዋ በአየር ጥቃትና በቀላል 
የቡድን መሳሪያዎች የታገዙ ውጊያዎችን እያስተናገደች ነው።

የአየርላንድ የውጪ ጉዳይ ሚኒስትር ጥቃት የደረሰባቸው 
አምባሳደር በአስቸጋሪ ሁኔታዎች ውስጥ የአውሮፓ ህብረትን 
እያገለገሉ ያሉ የተዋጣላቸው የአየርላንድና የአውሮፓ 
ዲፕሎማት ናቸው ሲሉ ገልጸዋቸዋል።

አምባሳደሩ  እየሰጠ ላለው አገልግሎት እናመሰግናለን 
ያሉት የውጪ ጉዳይ ሚኒስትሩ በሱዳን በፍጥነት ግጭት 
እንዲቆም እና ውይይት እንዲቀጥል አሳስበዋል።

ቀደም ብሎ የአውሮፓ ህብረት የውጪ ጉዳይ ኃላፊ ጆሴፍ 
ቦሬል የዲፕሎማቲክ ቦታዎችን እና ሰራተኞችን መጠበቅ 
የሱዳን ባለስልጣናት ቀዳሚ ኃላፊነት ነው ብለው ነበር።

የአውሮፓ ህብረት ቃል አቀባይ ናቢያ ማሳራሊ ጥቃቱን 
ተከትሎ የአውሮፓ ህብረት በሱዳን የሚገኙ ሰራተኞቹን 
ከሱዳን እንዳላስወጣ መግለጻቸውን ቢቢሲ ዘግቧል። 

በጋዜጣው ሪፖርተር 

የሱዳን ፈጥኖ ደራሽ ኃይል ለተጓዦች ደህንነቱ 
የተጠበቀ መንገድ ለመክፈትና ለሰብአዊ እርዳታ 
የ24 ሰዓት የተኩስ አቁም ለማድረግ መስማማቱን 
አስታወቀ።

የፈጥኖ ደራሽ ኃይል ዋና አዛዥ ሞሃመድ ሃምዳን 
ዳጋሎ ወይም ሄምቲ ከአሜሪካው የውጪ ጉዳይ 
መስሪያ ቤት ኃላፊና ከሌሎች ወዳጅ አገራት ጋር 
ንግግር ከተደረገ በኋላ ስምምነት ላይ መደረሱን ዛሬ 
በወጣ መግለጫ ላይ ገልጸዋል።

ለሲቪል ሰዎች ደህንነቱ የተጠበቀ መንገድ 
ለመክፈትና የተጎዱትን ለማስወጣት ፈጥኖ ደራሽ 
ኃይሉ ለ24 ሰዓት ተኩስ አቁም ይሁንታን ሰጥቷል 
ብለዋል ሄምቲ።

የሱዳን ጦር በበኩሉ ፈጥኖ ደራሽ ኃይሉ 
ተደርሶበታል ያለውን የተኩስ አቁም ስምምነት ተራ 

ፕሮፓጋንዳ ነው በሚል ውድቅ አድርጓል።
ከአሸማጋዮቹም ሆነ ከዓለም አቀፍ ማህበረሰቡ 

ጋር ተኩስ ስምምነቱን በተመለከተ መቀናጀታቸውን 
አናውቅም። ሆኖም አማጺው ቡድን 24 ሰዓት የተኩስ 
አቁም ተደርሷል ብሎ ማወጁ በሰዓታት ውስጥ 
የሚደርስበትን አስከፊ ሽንፈት ለመሸፈን ያለመ ነው 
ሲሉ የሱዳን ጦር ኃይል ቃል አቀባይ በጦሩ የትዊተር 
ገጽ አስፍረዋል።

ወደ ወሳኝ ምዕራፍ ላይ የገባን ሲሆን ዋነኛ 
ጥረታችንም የታለመለትን የዘመቻ ዓላማ በማሳካት 
ላይ ያተኮረ ነው ሲል የሠራዊቱ መግለጫ አክሎ 
ገልጿል።

ሁለቱ ኃይሎች ቀድሞ በመንግስታቱ ድርጅት 
አማካኝነት የደረሱትን የሰብአዊ እርዳታ የተኩስ አቁም 
ስምምነት አላከበሩም።

ቀድሞ በተመድ በኩል የተደረሰው የተኩስ አቁም 
ስምምነት ላለመከበሩ የሱዳንን ጦር ተጠያቂ ያደረጉ 

ሲሆን ወታደሮች “ሰዎች በብዛት በሚገኙባቸው 
ቦታዎች ላይ ቦምብ ከአየር በማዝነብ የሲቪል ሰዎችን 
ህይወት አደጋ ላይ ጥለዋል” ሲሉም ወንጅለዋል።

ይህ ድርጊትም ዓለም አቀፍ መርሆዎችን እና 
ሰብአዊ ህጎችን የጣሱ ናቸው ሲሉም አክለዋል።

ይህንን የተኩስ አቁም የሱዳን ጦር ያጣጣለው 
ሲሆን በካርቱም እስከዛሬ ጠዋት ድረስ ውጊያ 
መቀጠሉ ተሰምቷል

አራተኛ ቀኑን ባስቆጠረው የሱዳን ውጊያ 185 
የሚጠጉ ሰዎች ሲገደሉ ከ1 ሺህ 800 የሚልቁ ሰዎች 
ደግሞ ለጉዳት ተዳርገዋል። 

በአገሪቱ ጦር እና በፈጥኖ ደራሽ ልዩ ኃይል አባላት 
መካከል እየተደረገ ያለው ፍልሚያ የቀጠለ ሲሆን 
የካርቱም ከተማም በአየር ጥቃትና በቀላል የቡድን 
መሳሪያዎች የታገዙ ውጊያዎችን እያስተናገደች ነው።

አገሪቷን ወደ ትርምስ ለመክተት ስጋት በደቀነው 
ግጭት መሃል ሁለት ጄነራሎች ተፋጠዋል። 

የሱዳን ፈጥኖ ደራሽ ኃይል የ24 ሰዓት የተኩስ አቁም ለማድረግ መስማማቱን አስታወቀ

የሰራተኞቻችን ደህንነት ቅድሚያ የሚሰጠው ነው ያሉት 
ቃል አቀባይዋ የደህንነት እርምጃዎች ፍተሻ እየተደረገባቸው 
ነውም ብለዋል።

በሱዳን ያለው ግጭትና የካርቱም አየር ማረፊያ መዘጋት 

ስጋት ቢጭርም የአሜሪካ የውጪ ጉዳይ መስሪያ ቤትም 
አሜሪካዊ ዜግነት ያላቸውን ሰዎች ከሱዳን የማስወጣት ዕቅድ 
እንደሌለ ገልጸዋል። ሆኖም ሁሉም አሜሪካውያን ጉዳዩን 
በከፍተኛው ክብደትና በጥንቃቄ እንዲይዙት አሳስቧል። 



ማህሌት አብዱል

የዛሬዋ የባለውለታዎቻችን አምድ እንግዳ 
በወጣትነት ጊዜያቸው  ከፍተኛ የትምህርት እድል 
አግኝተው ከፍተኛ ደረጃ ላይ ከደረሱ ሴቶች መካከል 
አንዷ ናቸው:: በትምህርት በኩል ከመምህራን ማሰልጠኛ 
ኢንስቲትዩት በመምህርነት ዲፕሎማ፣ ከጎንደር ጤና 
ኮሎጅ በጤና አጠባበቅ ትምህርት የመጀመሪያ ዲግሪ፣ 
ከካሊፎርኒያ ሉዋሊንዳ ዩኒቨርሲቲ የማስተርስና 
የዶክትሬት ዲግሪያቸውን በጤና ሳይንስ አግኝተዋል:: 

በስራ ረገድም በመምህርነት በጅማ፤ በቦንጋ፤ 
በድሬዳ፤ በሐረር የገጠርና ከተማ የጤና መምሪያ ኃላፊ 
በመሆን እንዲሁም በጤና ጥበቃ ሚኒስቴር የተላላፊ 
በሽታዎች፤ በእናቶችና ህፃናት ጤና ትምህርት በመምሪያ 
ኃላፊነት ደረጃ ሰርተዋል:: በዩኒሴፍ የኢትዮጵያ 
የጤና ፕሮግራም ኃላፊ በመሆን፤ ቀጥሎም በህንድ፤ 
በናሚቢያ፤ ቦትስዋና ዩኒሴፍን ወክለው የየአገራቱ የጤና 
ፕሮግራም አስተባባሪ በመሆን ጡረታ እስከወጡበት 
ጊዜ ድረስ ኃላፊነታቸውን በሚገባ ተወጥተዋል:: በአሁኑ 
ወቅት የኢትዮጵያ ጤና አጠባበቅ ሙያተኞች ማህበር 
ፕሬዚዳንት ናቸው:: ከዚህ በተጨማሪም አሊያንስ ፎር 
ብሬን ጌይን ኤንድ ኢኒቬቲቭ ዴቨሎፕመንት (አባይድ) 
የተባለ ድርጅት መስርተው የበጎ ፈቃድ አገልግሎት 
በመስጠት ላይ ይገኛሉ::

እንግዳችን ዶክተር ተዋበች ቢሻው ይባላሉ::  
ተወልደው ያደጉት ጅማ ከተማ ውስጥ ነው:: የመጀመሪያ 
ደረጃ ትምህርታቸውን በቀዳማዊ ኃይለሥላሴ 
ልጃገረዶች ትምህርት ቤት የተማሩ ሲሆን የሁለተኛ 
ደረጃ ትምህርታቸውን የተከታተሉት ደግሞ ሚያዚያ 27 
ሁለተኛ ደረጃ ትምህርት ቤት ነው:: በበርካታ የቤተሰብ 
አባላት መካከል ማደጋቸው የሚናገሩት ዶክተር ተዋበች፤  
ወላጅ አባታቸው በተለይ ሴት ልጆቻቸው በትምህርት 
ልቀው እንዲሄዱ እና ዪኒቨርሲቲ እንዲገቡ ከፍተኛ ግፊት 
ያደርጉባቸው እንደነበር ያስታውሳሉ:: ይህ የአባታቸው 
ግፊትና ጉጉት በልጅነት አዕምሯቸው ተቀርፆ ማደጉን 
የሚናገሩት ዶክተር ተዋበች፤  በተለይም በአካባቢ 
ከፍተኛ የትምህርት ተቋም ባልነበረበት ሁኔታ ይህንን 
ሃሳብ አመንጭተው በልጆቻቸው አምዕምሮ ዘንድ 
እንዲቀረፅ ማድረጋቸው ለዛሬ ማንነታቸው ጉልህ ሚና 
ማበርከቱን ነው የሚያመለክቱት:: 

በዚህ የአባታቸው ብርቱ ድጋፍ ተኮትኩተው ያደጉት 
ተዋበች እስከ 12ኛ ክፍል ከፍተኛ ውጤት በማምጣት 
ከክፍል ክፍል መዛወራቸውን ያወሳሉ:: የሁለተኛ ደረጃ 
መልቀቂያ ፈተናቸውን ከፍተኛ ውጤት በማምጣት አዲስ 
አበባ ዩኒቨርሲቲ ገቡ:: ይሁንና ጥቂት ,መማር እንደጀመሩ 
ግን በቤተሰባቸው ውስጥ የፋይናንስ ቀውስ ይከሰትና  
ትምህርታቸውን ለማቋረጥ ተገደዱ:: በተለይ የወላጅ 
እናታቸው መታመም በትንታጓ ተማሪ አዕምሮ ከፍተኛ 
ተፅዕኖ ፈጠረ:: በዚያ በጭንቅ ወቅትም አባት የልጃቸው 
እርዳታ ሽተው ወደ ትውልድ አካባቢያቸው እንዲመለሱ  
ያቀረቡላቸውን ጥያቄ ሳያመንቱ ተቀበሉ:: ሆኖም ከሁለት 
ዓመታት በኋላ ተመልሰው ትምህርታቸውን ለመቀጠል 
ለራሳቸው ቃል ገብተው ነበር:: 

ወደ ቤተሰቦቻቸቸው ከተመለሱ በኋላም ለሁለት 
ዓመታት በመምህርነት ማገልገላቸውን የሚናገሩት 
ዶክተር ተዋበች ቦንጋ በሄዱበት አጋጣሚ ቦንጋ 
ሆስፒታልን የመጎብኘት እድሉን በማግኘታቸውና የጤና 
ባለሙያዎቹ ለክቡሩ የሰው ልጅ ህይወት ለመታደግ 
የሚያደርጉትን ጥረት በማስተዋል ሃኪም የመሆን ፍላጎት 
አደረባቸው:: ይህንንም ፍላጎታቸውን ለወላጅ አባታቸው 
አጫወቷቸው:: ወደ አዲስ አበባ ዩኒቨርሲቲ የመመለስ 
እቅዳቸውን ቀይረው ጎንደር ጤና ጥበቃ ኮሌጅ በጤና 
መኮንንነት ለመማር  አመለከቱ:: ይሁንና  በወቅቱ 
የነበሩት ኃላፊ ሴት ልጅ የጤና መኮንን የሚፈቅድ አሰራር 
አለመኖሩን ይነግሯቸዋል:: ዶክተር ተዋበች በዚህ ምላሽ 
ተስፋ አልቆረጡም፤ ሴት ለጤና መኮንነትም ሆነ ለቡድን 
መሪነት የማትበቃበት፤ ከወንዱ የምታንስበት ምንም 
ምክንያት እንደሌለ የሚያስረዳ ደብዳቤ ለኮሌጁ  ዲን  
በመፃፍ ሙግታቸውን ያዙ:: 

ዲኑም  የወጣቷን ጥያቄ ንቀው አልተውቱም፤ 
ይልቁንም  በክብር ተቀብለው ለሴኔቱ አቀረቡ:: ሴኔቱም 

ባለውለታዎቻችን

የወጣቷን ተዋበችን  ፅኑ ፍላጎት በመገንዘብና ያቀረበው 
ሃሳብም አሳማኝ ሆኖ በማግኘቱ እሳቸውንና አንዲት 
ጓደኛቸውን የመጀመሪዋ ሴት የጤና መኮንን ተማሪ 
አድርጎ ተቀበላቸው::  ይሁንና ዶክተር ተዋበች በትምህርት 
ከወንዶቹ እኩል መራመድ ካልቻሉና በፈተና ከወደቁ 
እሳቸውን ብቻ ሳይሆን ማንኛውም ሴት ለጤና መኮንነት 
እንደማይቀበሉ ከሚያስጠነቅቅና ከባድ ኃላፊነት ከሚሰጥ 
ደብዳቤ ጋር ነው የተቀበሏቸው:: እንግዳችን ይህንንም 
ማስጠንቀቂያ ግን ለመቀበል ፍቃደኛ ሆነው አልተገኙም፤ 
በአንድ ተማሪ ምክንያት የመላው ኢትዮጵያን ሴቶች እድል 
መወሰኑ ተገቢ አለመሆኑን ተሟገቱ:: በተግባርም ሴት ልጅ 
ከተማረች ከወንድ  በምንም መልኩ የማታንስ መሆኑን 
ከፍተኛ ውጤት በማስመዝገብ አስመሰከሩ:: ከኮሌጁ  
ትምህርታቸውን አጠናቀው የተመረቁትም ከፍተኛ 
ውጤት በመያዝ ነበር:: 

ዶክተር ተዋበች በጤና መኮንንነት እንደተመረቁ  
እንደድል ሆኖ ቦንጋ ሆስፒታል ተመደቡ፤ በተለይ 
እናቶችና ህፃናት አስፈላጊው የጤና አገልግሎት ተደራሽ 
እንዲሆን ያለመታከት በመስራት የማህበረሰቡ አጋር 
መሆን መቻላቸውን ነው የሚነገረው::  ብርቱዋ የጤና 
መኮንን ትጋት ያዩ የጤና ጥበቃ አመራሮች ከትንሽ 
ስልጠናዎች ጀምሮ ውጭ አገር  ድረስ በመላክ እስከ 
ዶክትሬት ዲግሪያቸው ድረስ እንዲማሩ እድሉን 
እንዲያገኙ አድርገዋል:: ከዚያም ባለፈ የተለያዩ 
ኃላፊነቶችን በመስጠት በብቃት መወጣት የቻሉ ሲሆን 
በተለይም ጤና ጥበቃ ሚኒስቴር የሚመራውን  የሰው 
ኃይል ስልጠናዎችን በማስተባበር ውጤታማ ስራ 
ማከናወን ችለዋል:: በየደረጃው የሚያጋጥማቸውን ፈታኝ 
ሁኔታዎች ሁሉ በመጋፈጥና በፅናት በማለፍ የሚታወቁት 
ዶክተር ተዋበች፤ የስራ ባልደረቦቿ ሁሉ አርአያ መሆን 
የቻለች የጤና ባለሙያ መሆኑዋንም ይነገራል::  

ኢትዮጵያ እንደሌሎች ሃገራት ሁሉ በልማት 
እንድትጎለብት የማድረግ ፅኑ ፍላጎት እንደነበራቸው 
የሚያነሱት ዶክተር ተዋበች፤ በተለይም  ዘመናቸው 
ሁሉ በሙያቸው የሚፈለገውን ሁሉ አስተዋፅኦ 
ከማበርከት አልቦዘኑም:: ይሁንና ይሕ ብቻውን በቂ 
አለመሆኑን በመረዳት ልክ እንደእሳቸው ሁሉ የጤናውን 
ዘርፍ ለማሳደግ መሻቱ ያላቸውን የጤና ባለሙያዎችን 
የሚያሰባስብ እና ከአምስት ሺ በላይ አባላት ያሉበት 
የኢትዮጵያ ጤና አጠባበቅ ማህበርን በመመስረት ፈር 
ቀዳጅ ሆነዋል:: ማህበሩ ከተመሰረተበት ጊዜ ጀምሮ 
ለአገርና ለህዝብ የሚቆጠሩ በርካታ አስተዋፅኦዎችን 

     የማህበረሰብ ጤና አገልግሎት ፋና ወጊ
እንዲያበረክት በማድረግ ረገድም የዶክተር ተዋበች ሚና 
የላቀ ነበር:: በዚህ ብቻ  ግን አልተወሰኑም፤ አፍሪካዊ 
ማህበር እንዲመሰረትም ከፍተኛ ጥረት አድርገው እውን 
ማድረግ ችለዋል:: 

ዩኒሴፍ ውስጥ በሚሰሩበት ወቅትም የኢትዮጵያ 
መንግስት የሚያካሂደውን የጤና ልማት ፕሮግራም 
በማገዝም አንቱ የተባለ ሥራ አከናውነዋል:: በተለይም 
ለጤና መርሃግብሩ ማካሄጄ የሚውል ከፍተኛ የፋይናስ 
ምንጭ የሚገኝበትን መንገድ ከተለያዩ አገራት ጋር 
በመነጋገር እና በማምጣት ለኢትዮጵያ ህዝብ ምርኩዝ 
ሆነዋል::  ይህ የግለሰቧ ጥንካሬ እና ታታሪነት ታዲያ 
በአገራቸው ብቻ  ሳይሆን በዓለም አቀፍ ደረጃ የመስራት 
ብቃት ያላቸው መሆኑን ማስመስከር አስቻላቸው:: 
እናም በዓለም አቀፍ ደረጃ የተደረገውን ውድድር  
በማሸነፍ ህንድ የእናቶች ጤና ፕሮግራም ኃላፊ ሆነው 
በተመደቡበት ጊዜም ከፍተኛ ህዝብ ቁጥር ባለባትና 
በገፍ የእናቶች ሞት በየእለቱ በሚመዘገብባት በዚያች 
አገር ዛሬ ድረስ በታሪክ ተመዝግቦ የሚገኝ ስኬታማ ስራ 
ያከናወኑ ምርጥ ኢትዮጵያዊ የጤና ባለሙያ ሆነዋል:: 
በአፍሪካም በተለይ ኤች.አይ. ቪ ኤድስ ተስፋፍቶባቸው 
በነበሩት እንደ ቦትስዋና እና ናሚቢያ በመሳሰሉት አገራት 
ተመድበው በጤናው ዘርፍ ከፍተኛ ለውጥ እንዲመጣ 
በማድረግ አኩሪ ተግባር ፈፅመዋል:: 

ከወጣትነት እስከ እርጅና ዘመናቸው ስለአገርና 
ለህዝባቸው  የጤና አገልግሎት መሻሻል በትጋት 
የሰሩት እኚህ ሴት ታዲያ ወደ አገራቸው ከተመለሱም 
በኋላ ህብረት ለልማት የተባለ ማህበር በመመስረትም 
ነዋሪነታቸው በተለያዩ አገራት ያደረጉ ኢትዮጵያውያንና 
ትውልደ ኢትዮጵያውያን ወደ አገራቸው እየመጡ 
እውቀታቸውን እንዲያካፍሉ፤ የቴክኖሎጂ ሽግግር 
እንዲያመጡና ለአገራቸው እድገት የበኩላቸውን 
አስተዋፅኦ እንዲያበረክቱ ሃሳብ በማመንጨት እየሰሩ 
ይገኛሉ:: ዶክተር ተዋበች ቢሻው በእውቀትና ቴክኖሎጂ 
ሽግግር ላይ የሚሰራ ‘አባይድ’ የተሰኘ በጎ አድራጎት 
ድርጅት መስራችና ስራ እስኪያጅ ናቸው። ከተመሰረተ 
ከ17 ዓመታት በላይ የሆነው  ይህ ድርጅት በተለይም 
በውጭ አገራት የሚኖሩ ኢትዮጵያውያን በትውልድ 
አገራቸው የራሳቸውን አሻራ እንዲያሳርፉ የማስተባበር 
ከፍተኛ አስተዋፅኦ እያበረከተም ይገኛል። 

የእናቶችና የሴቶችን ተጠቃሚነት በሚመለከትም 
ለብዙዎች ተምሳሌት የሆነ ስራ መስራታቸው 
የሚነግርላቸው ዶክተር ተዋበች፤   የሴቶችን ችግር 
የመፍታቱ ጉዳይ የሁሉም ማህበረሰብ ብሎም የአገርን 
ችግር መፍታት እንደሆነ በማሳመን ለሴቶች የተለየ ድጋፍ 
እንዲደረግ ብዙ ታግለዋል:: በስራ አጋጣሚ ለሚያገኟቸው 
ሴቶች ሁሉ የሚገጥማቸውን ፈተናዎች በፅናት በማለፍ  
‹‹ይቻላል›› የሚለውን አስተሳሰብ ያወረሱ ሰው 
መሆናቸውን ይነገራል::   

በሌላ በኩልም እኚህ ፋና ወጊ የጤና ባለሙያ 
ከልጅነት የትዳር አጋራቸው ጋር ቢለያዩም 
በጋራ ያፈሯቸውን ልጆች በአግባቡ በማሳደግና 
በትምህርታቸው ከፍተኛ ደረጃ እንዲደርሱ በማድረግ 
ረገድ ምስጉን እናት እንደሆኑም የሚያውቋቸው ሰዎች 
ይመሰክሩላቸዋል:: ልጃቸው ድምፃዊት ሙኒት መስፍን 
በአንድ ወቅት በተደረገላት ቃለ ምልልስ ላይ እናቷ 
ዶክተር ተዋበች በሙያቸው ብቻ ሳይሆን በቤታቸው 
ብርቱና ጠንካራ እናት መሆናቸውን ነው የተናገረችው:: 
‹‹እናቴን ከማደንቅላትና ሁሌም ድረስ ከምገረምባት 
ስብዕናዎቿ መካከል ላመነችበት ነገር ቆራጥ መሆንዋን፤ 
እስከየትኛውም ጥግ ድረስ ዋጋ ከፍላ ህልሟን የምታሳካ፤ 
ለእኛም ለልጆቿ በተጨባጭ ኖራ እንድንሆን የቀረፅችን 
ምርጥ እናት መሆንዋ ነው›› ብላለች::  

ዶክተር ተዋበች  በጤናው ዘርፍ ላበረከቱት 
አስተዋፅኦ  የተለያዩ ሽልማቶችን ያገኙ ሲሆን ከእነዚህም 
መካከል ከዘጠኝ ዓመት በአገር አቀፍ ደረጃ ተካሂዶ 
በነበረው የበጎ ሰው የሽልማት ስነስርዓት ከተሸለሙና 
እውቅና ከተሰጣቸው የአገር ባለውታዎች መካከል 
መሆናቸው ይታወሳል:: በቅርቡም  እናት ባንክ የጎፋ 
ቅርንጫፉን በስማቸው ሰይሟል:: ዝግጅት ክፍላችንም 
እንደዶክተር ተዋበች ቢሻው  አይነት ብርቱ ሴቶች 
እንዲበዙ እየተመኘ የዛሬውን መሰናዶ  በዚህ አበቃ::   

ከወጣትነት እስከ እርጅና ዘመናቸው 
ስለአገርና ለህዝባቸው  የጤና 

አገልግሎት መሻሻል በትጋት የሰሩት 
እኚህ ሴት ታዲያ ወደ አገራቸው 

ከተመለሱም በኋላ ህብረት ለልማት 
የተባለ ማህበር በመመስረትም 
ነዋሪነታቸው በተለያዩ አገራት 

ያደረጉ ኢትዮጵያውያንና ትውልደ 
ኢትዮጵያውያን ወደ አገራቸው 

እየመጡ እውቀታቸውን እንዲያካፍሉ፤ 
የቴክኖሎጂ ሽግግር እንዲያመጡና 
ለአገራቸው እድገት የበኩላቸውን 
አስተዋፅኦ እንዲያበረክቱ ሃሳብ 
በማመንጨት እየሰሩ ይገኛሉ



ብርሃን ፈይሳ

ከስድስቱ የፕላቲኒየም ደረጃ ካላቸው የማራቶን ውድድሮች 
መካከል የቦስተን ማራቶን ከትናንት በስቲያ ተካሂዷል:: ከውድድሩ 
አስቀድሞ ኢትዮጵያውያን አትሌቶች ከፍተኛ የውጤታማነት ግምት 
ባገኙበት በዚህ ሩጫ የአየር ሁኔታው አስቸጋሪ ቢሆንም በሴቶች 
እንዲሁም በፓራሊምፒክ ስኬት ተመዝግቧል:: ቀዝቃዛና ዝናባማ 
በነበረው ሩጫ አትሌት አጽበሃ ገብረመስቀል በፓራሊምፒክ 
እንዲሁም አትሌት አማኔ ጎበና በሴቶች ማራቶን ሁለተኛ ደረጃን 
ይዘው ውድድራቸውን አጠናቀዋል:: 

የመጀመሪያውን ዘመናዊ ኦሊምፒክ መካሄድ ተከትሎ በፈጠረው 
ተነሳሽነት የቦስተን ማራቶን በቀጣዩ ዓመት እንዲዘጋጅ ተደረገ:: 
እአአ ከ1897 አንስቶ እየተካሄደ የሚገኘው ይህ ማራቶን ከዓለም 
በጥንታዊነቱ ከቀዳሚዎቹ መካከል የሚቀመጥ ሲሆን፤ በዓለም 
አትሌቲክስ ቀዳሚ ከሚባሉት ስድስት ማራቶኖች ውስጥ አንዱ ነው:: 
በርካታ ታሪካዊ ሁነቶችን በ127ቱ ዓመታት ያስተናገደው ውድድሩ 
የዚህን ዓመት ሩጫውንም ከትናንት በስቲያ አካሂዷል::

በየዓመቱ በአርበኞች ቀን የሚካሄደው ይህ ውድድር በተለያዩ 
ምድቦች ውድድሩን ያካሄደ ሲሆን፤ በፓራሊምፒክ ውድድርም 
ኢትዮጵያዊው አትሌት ለመጀመሪያ ጊዜ ውጤታማ ሊሆን ችሏል:: 
30ሺ ሯጮች ከ18 አገራት የተሳተፉበት ይህ ውድድር፤ ለመዝናናት 
ከሚሮጡት ባሻገር የዓለም እና የኦሊምፒክ ቻምፒዮናዎች፣ 
የክብረወሰን ባለቤቶች፣ በቦስተን ማራቶን አሸናፊ የነበሩ አትሌቶች 
እንዲሁም ፓራሊምፒክ ተወዳዳሪዎች ተካፍለውበታል::      

በዚህም መሠረት ኢትዮጵያዊው አትሌት አጽበሃ ገብረመስቀል 
በእጅ ጉዳት የፓራሊምፒክ ዘርፍ ተወዳድሮ ሁለተኛ ደረጃን በመያዝ 
አጠናቋል:: ከአዲስ አበባ ዩኒቨርሲቲ የተገኘው ይህ አትሌት በሪዮ 

ፓራሊምፒክ ኢትዮጵያን ወክሎ የተወዳደረ ሲሆን፤ በተሳተፈበት 
የ1ሺ500 ሜትር ርቀት 9ኛ ደረጃን በመያዝ ነበር ያጠናቀቀው:: አዳጋች 
በነበረው በዚህ ውድድርም ሞሮኳዊውን አትሌት ተከትሎ በመግባት 
ሁለተኛ ደረጃን መያዝ ችሏል:: አትሌቱ ሩጫውን ለመፈጸም የፈጀበት 
ሰዓትም 02:43:57 ሆኖ ተመዝግቦለታል:: 

ከ2ሰዓት ከ21 ደቂቃ በታች ሰዓት ያላቸው 16 የማራቶን አትሌቶች 
በተካፈሉበት የሴቶቹ ውድድር፤ አሸናፊ የሆነችው ኬንያዊቷ አትሌት 
ሄለን ኦቤሪ ናት:: ጥቂት ሰከንዶችን ብቻ ዘግይታ በመግባቷ በውድድሩ 
ሁለተኛ ደረጃን መያዝ የቻለችው አትሌት ደግሞ ኢትዮጵያዊቷ አማኔ 
በሪሶ ናት:: ጠንካራ ከሆኑ የማራቶን አትሌቶች መካከል ተጠቃሽ 
የሆነችው አትሌቷ ርቀቱን ለማጠናቀቅ 2:21:50 የሆነ ሰዓት ነው 
የፈጀባት:: ቫሌንሺያ ማራቶንን 2:14:58 በመሮጥ ሦስተኛውን ፈጣን 
የማራቶን ሰዓት ያስመዘገበችው አማኔ በሪሶ፤ የኢትዮጵያ የማራቶን 
ባለ ክብረወሰንም ናት:: 

ባለፈው ዓመት በተካሄደው የቦስተን ማራቶን ሁለተኛ ደረጃን 
ይዛ ያጠናቀቀችው አትሌት አባበል የሻነህ ለአሸናፊነት ሰፊ ግምት 
የተሰጣት ቢሆንም፤ በአራተኛነት ነው የገባችው:: ይህንንም ተከትሎ 
አትሌቷ ‹‹ያለፈው ዓመት የቦስተን ማራቶን አስደናቂ ነበር፤ ሩጫው 
በሚካሄድበት ጎዳና የነበረው ድጋፍ የሚረሳ አይደለም:: ዘንድሮም 
ለማሸነፍ ተዘጋጅቼ ነበር ወደ ውድድሩ የገባሁት፤ ሆኖም ጥቂት 
ሜትሮች ላይ ተሸነፍኩ›› ስትል ሁኔታውን አስረድታለች:: ሌላኛዋ 
ተጠባቂ አትሌት ሕይወት ገብረማርያም በበኩሏ 8ኛ ደረጃን ይዛ 
ማጠናቀቅ ችላለች:: ያለፈው ዓመት ኦሪገን ላይ በተካሄደው የዓለም 
አትሌቲክስ ቻምፒዮና አሸናፊ የነበረችውና በዚህ ውድድርም 
ድሉን ትደግመው ይሆናል በሚል እጅግ ትጠበቅ የበረችው ሌላኛዋ 
ኢትዮጵያዊት አትሌት ጎይተቶም ገብረሥላሴም እንዳሰበችው ሳይሆን 
10ኛ ደረጃን ይዛ ሩጫዋን ፈጽማለች::

ስፖርት
አዲስ ዘመን ረቡዕ  ሚያዝያ 11 ቀን 2015 ዓ.ም

በቦስተን ማራቶን የፓራሊምፒክ ብር ያጠለቀው ኢትዮጵያዊ አትሌት 

አትሌት አጽበሃ ገብረመስቀል

ክብረወሰን አሊያም አስደናቂ ፉክክር ይታይበታል በሚል ተጠባቂ የነበረው 
ይህ ውድድር በዓለም የማራቶን ክብረወሰን ባለቤቱ ኢሉድ ኪፕቾጌ ይመራ ነበር:: 
ለአሸናፊነቱም ከእርሱ የበለጠ ግምት የተሰጠው አልነበረም፤ ይሁንና የዕለቱን 
የአየር ሁኔታ መቋቋም ባለመቻሉ ስድስተኛ ደረጃን ለመያዝ ተገዷል:: አስቸጋሪ 
በነበረው በዚህ ውድድር ከኬንያውያን አትሌቶች እኩል ግምት አግኝተው የነበሩ 
ኢትዮጵያውያን ወንድ አትሌቶችም ስኬታማ መሆን አልቻሉም::    

ብሔራዊ ግልፅ የጨረታ ማስታወቂያ 
የጨረታ መለያ ቁጥር፡- ኢኮስኮ ግ/ማ/ማ 15/2015 

በኢትዮጵያ ኮንስትራክሽን ሥራዎች ኮርፖሬሽን የግብዓት ማምረቻ ማዕከል የወንዝ አሸዋ (Riv-
er Sand) ለመግዛት በአቅራቢዎች ዝርዝር ውስጥ የተመዘገቡ ብቁ ተጫራቾችን በሀገር አቀፍ 
ግልፅ ጨረታ እንዲሳተፉ  ይጋብዛል:: በዚሁ መሠረት በጨረታው ላይ ለመሳተፍ የሚፈልጉ 
ተጫራቾች የሚከተሉትን ህጋዊ ሁኔታዎች አሟልተው ማቅረብ ይኖርባቸዋል:: 
1. ተጫራቾች በጨረታው ለመሳተፍ የሚያስችላቸውን ከሚፈለገው አገልግሎት ጋር የተዛመደና 

የታደሰ ንግድ ሥራ ፈቃድ በአቅራቢዎች ዝርዝር ውስጥ የተመዘገቡ መሆናቸውን የሚገልፅ 
የምስክር ወረቀት፣ የተጨማሪ እሴት ታክስ ከፋይ መሆናቸውን ማረጋገጫ ሰርተፊኬት 
ታክስ ክሊራንስ እና በጨረታው ለመሳተፍ ከገቢዎች መ/ቤት የድጋፍ ደብዳቤ የሚያቀርቡ፤ 

2. በጨረታው ላይ ለመሳተፍ የሚፈልጉ ተጫራቾች የማይመለስ ብር 200.00 (ሁለት መቶ 
ብር) በመክፈል ዘወትር በስራ ሰዓት እና ቅዳሜ እስከ 6:30 ይህ ማስታወቂያ በአዲስ ዘመን 
ጋዜጣ ታትሞ ከወጣበት ቀን ጀምሮ መግዛት ይችላሉ፡፡ 

3. ተጫራቾች ለሚጫረቱበት ብር 200,000.00 (ሁለት መቶ ሺህ ብር) በኢትዮጵያ 
ኮንስትራክሽን ሥራዎች ኮርፖሬሽን የግብዓት ማምረቻ ማዕከል በባንክ በተዘጋጀ ሲፒኦ 
ወይም Unconditional Bank Guarantee የጨረታ ማስከበሪያ ዋስትና ለብቻው በፖስታ 
በማሸግ ከጨረታ ሰነዳቸው ጋር በማያያዝ ማቅረብ ይኖርባቸዋል፡፡ ከዚህ ውጪ በኢንሹራንስ 
ወይም በሌላ መልኩ የሚቀርብ የጨረታ ማስከበሪያ ተቀባይነት የለውም:: 

4. ተጫራቾች የሚጫረቱበትን ዋጋ ከቫት በፊት ወይም ከቫት ጋር በግልጽ በማስላት የመጫረቻ 
ሰነዳቸውን በሰም በታሸገ ኤንቨሎፕ በማሸግ ማቅረብ ይችላሉ፡፡ 

5. ተጫራቾች የጨረታ ሰነዳቸውን ለዚህ ተግባር በተዘጋጀው ሳጥን ገቢ የሚያደርጉበት 
የመጨረሻው ቀን ሚያዝያ 30/2015ዓ.ም ከጠዋቱ 4፡00 ድረስ ብቻ ነው፡፡ 

6. ጨረታው ተጫራቾች ወይም ህጋዊ ወኪሎቻቸው በተገኙበት ሚያዝያ 30/2015 ዓ.ም ከጠዋቱ 
4፡30 የግብዓት ማምረቻ ማዕከል ቅጥር ግቢ በሚገኘው መሰብሰቢያ አዳራሽ ይከፈታል፡፡

7. የጨረታ አሸናፊ የሚሆነው በጨረታ ሰነድ ውስጥ በተመለከቱት መስፈርቶች መሠረት ሲሆን 
ጨረታው ለማንኛውም አቅራቢ ክፍት ነው የጨረታ ሰነድ የተዘጋጀው በአማርኛ ቋንቋ ነው። 

8. ማዕከሉ የተሻለ መንገድ ካገኘ ጨረታውን በከፊልም ሆነ በሙሉ የመሰረዝ መብቱ የተጠበቀ 
ነው፡፡

ለበለጠ መረጃ፡- ተጫራቾች የሚከተለውን አድራሻ መጠቀም ይችላሉ፤ 
አድራሻ- ደብረዘይት መንገድ ቃሊቲ ማሰልጠኛን አልፎ ወረዳ 05 አጠገብ 

ግዥ አቅርቦትና ንብረት አስተዳደር አገልግሎት 
የፖ.ሣ.ቁ፡- 102365 ስልክ ቁጥር፡- 0913-16-56-30 

በኢትዮጵያ ኮንስትራክሽን ሥራዎች ኮርፖሬሽን 
የግብዓት ማምረቻ ማዕከል

የንግድ ምልክት ባለቤት የስም ለውጥ እና የውህደት ማስታወቂያ 
ATLASBX CO., LTD. አድራሻ #40-42, Daehwa-dong, Daedeok-ku, Daejeon, Republic of 
Korea የሆነ ከዚህ በታች የሰፈሩትን የንግድ ምልክቶች በኢትዮጵያ ብቸኛ ባለቤትና ተጠቃሚ መሆኑ ይታወቃል፡፡ 

በኢትዮጵያ የተመዘገበው የንግድ ምልክት ዝርዝሮች፡-
 ንግድ ምልክት

የማመልከቻ ቁጥር የማስታወቂያዎቹ ቁጥርና ቀን
አዲስ ዘመን

FTM/9403/18 Vol. LXXIX No. 243-03/09/2012

FTM/9404/2018 Vol. LXXVIII No. 317-17/11/2011
FTM/10101/18 Vol. LXXNo. 164-14/06/2005 

FTM/5907/2015 Vol. LXXVI No. 048-18/02/2009

የንግድ ምልክቶቹ የሚውሉት ከፍ ብለው በተዘረዘሩት ማስታወቂያዎች ላይ ለተጠቀሱት ዕቃዎች ሲሆን ንግድ ምልክቶቹ በማስታወቂያው 
ላይ ይገኛሉ፡፡ ባለቤቱ ስሙን ወደ HANKOOK ATLASBX CO., LTD አድራሻ (Daehwa-dong) 185, Daejeon-ro 1331beon-gil, 
Daedeok-gu, Daejeon  የቀየረ ሲሆን እንዲሁም ድርጅቱ ከHANKOOK & COMPANY CO., LTD አድራሻ 286, Pangyo-ro, 
Bundang-gu Seongnam-si, Gyeonggi-do, Republic of Korea. የተዋሐደ ሲሆን ይህም በኢትዮጵያ አእምሯዊ ንብረት ባለስልጣን 
በተመዘገበ የስም ለውጥ እና የውህደት ሰርተፍኬት ተረጋግጧል፡፡ ስለሆነም ማንኛውም ግለሰብ ወይም የህግ ሰውነት ያለው ተቋም 
ከባለቤቱ ፍቃድ ውጪ በዚህ የንግድ ምልክት በሚጠቀም ወይም አስመስሎ በሚሰራ ላይ በህግ ክስ ይመሰረትበታል፡፡                  

የንግድ ምልክት ምዝገባ ተቃውሞ ጥሪ ማስታወቂያ
1.የአመልካች ስም፦ (ሃንኩክ ኤንድ ካምፓኒ ሲኦ ሊሚትድ) HANKOOK & COMPANY CO., LTD. አድራሻ፡- 286, Pangyo-ro, 
Bundang-gu, Seongnam-si, Gyeonggi-do, Republic of Korea 
2. ማመልከቻው ገቢ የሆነበት ቀን፡- 28/07/2022 እ.ኤ.አ 
3. የማመልከቻ ቁጥር፡- FTM/13603/2022 
4. የንግድ ምልክቱ መግለጫ፡ የምስልና የቃል 
5. የንግድምልክት፡-  
6. ዲስክሌመር፡ Weatherflex
7. ቀለም፡- ጥቁር እና ነጭ  
8. ዓለም ዓቀፍ ምድብ፡- 12 
9. ማመልከቻው የሚሸፍናቸው ምርቶች፡
ምድብ 12፡- የመኪና ጎማዎች; የብስክሌት ጎማዎች; ለሳንባ ምች ጎማዎች መያዣዎች; ለጎማዎች ሽፋኖች; የሞተር ሳይክል ጎማዎች; የውስጥ 
ቱቦዎችን ለመጠገን የሚለጠፍ የላስቲክ ማሰሪያዎች; ለብስክሌቶች የውስጥ ቱቦዎች; ለሞተር ብስክሌቶች ውስጣዊ ቱቦዎች; ለሳንባ ምች 
ጎማዎች ውስጠኛ ቱቦዎች; ለተሽከርካሪ ጎማዎች ውስጣዊ ቱቦዎች; ለተሽከርካሪ ጎማዎች የውስጥ ቱቦዎች; ለተሽከርካሪዎች የሻንጣዎች 
መረቦች; የአየር ግፊት ጎማዎች; የውስጥ ቱቦዎች ልብስ መጠገን; ለተሽከርካሪ ጎማዎች ሪምስ; ለብስክሌቶች ኮርቻ ሽፋኖች; ለሞተር ብስክሌቶች 
ኮርቻ ሽፋኖች; ለተሽከርካሪ መቀመጫዎች የደህንነት ቀበቶዎች; ለተሽከርካሪዎች የብሬክ ክፍሎች; ለተሽከርካሪዎች የሾክ መጠቅለያዎች; 
ለመኪናዎች የበረዶ ሸርተቴ ተሸካሚዎች; ለጎማዎች ስፒሎች; ለጎማዎች ምሰሶዎች; ለተሽከርካሪ ጎማዎች ጎማዎች; ጎማዎች, ጠንካራ, 
ለተሽከርካሪ ጎማዎች; ጎማዎችን እንደገና ለማንበብ መረጣዎች; ለተሽከርካሪዎች (የሮለር ቀበቶዎች) መሄጃዎች; ለተሽከርካሪዎች (የትራክተር 
ዓይነት); ለብስክሌቶች ቱቦ አልባ ጎማዎች; ለሞተር ሳይክሎች ቱቦ አልባ ጎማዎች; ለተሽከርካሪ ጎማዎች ቫልቮች; የተሽከርካሪ ጎማዎች
አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ ስለሆነም ተቃዋሚ ካለ የጋዜጣ ማስታወቂያው በወጣ በ 
60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ ለኢትዮጵያ አእምሯዊ ንብረት ባለሥልጣን ካልቀረበ 
ምልክቱን የምንመዘግብ መሆኑን እናስታውቃለን፡፡ስለሆነም ማንኛውም ግለሰብ ወይም የህግ ሰውነት ያለው ተቋም ከባለቤቱ ፍቃድ ውጪ 
በዚህ ምልክት የሚጠቀም ወይም አስመስሎ በሚሰራ ላይ በህግ ክስ ይመሰረትበታል፡፡

የኢትዮጵያ አእምሯዊ ንብረት ባለስልጣን
ADDIS  ZEMEN  VOL  LXXXII  NO  221  11/8/ 2015 (19/4/2023)


	1.pdf
	2.pdf
	3.pdf
	4.pdf
	5.pdf
	6.pdf
	7.pdf
	8.pdf
	9.pdf
	10.pdf
	26.pdf
	27.pdf

